
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Долоодугаар бүлэг : ТҮРЭМГИЙЛЭЛ, ШИНЖИЛГЭЭНИЙ ХУУЧИН ЗУУХНАА ГАЛ ДАХИН НОЦОВ

	—  I —

	1939 оны есдүгээр сарын 1-ний өглөө Германы цэргийн гол хүч Польшийн эсрэг довтолсон тухай нэгэн цахилгаан утас ирж билээ. Бельги даяар үймж сандарлаа. Леопольд хааны «бүрэн төвийг сахих бодлого» гэгч манай ард түмэнд найдвартай хамгаалалт болж эс чадлаа. Ер нь Бельгийг Наполеон, Европын тулалдааны талбар гэж нэрлэж байж билээ. Пруссийн генералууд хэдий өтөлж үеэ өнгөрөөсөн боловч гитлерийн шинэ үеийн биеэ өргөмжлөгчид манай эх орон руу «Явдлынхаа далимд хялам хийхээр» дахин бэлтгэж байгааг бид сайн мэдэж байсан юм. Гитлерийн албан яамдын төмөр авдрын ёроолд «Икс өдөр нээнэ» гэсэн дугтуйтай бичгүүд хэвтэж байлаа. 

	«Икс өдөр» ч боллоо... 

	Миний эцэг Юстусийн нас барсны зургаан жилийн ой, тавдугаар сарын есний өглөө гитлерийн нисэх онгоцны дуу намайг цочоож сэрээв. 

	Ян хүү маань ч бөөн сонин мэдээтэй орж ирлээ. Эхлээд үнэмшиж ядаж байлаа. Гэтэл ганцхан цагийн дараа дуулсан бүх зүйл яг үнэн болоод хувирчихлаа. Дэлхийн нэгдүгээр дайны үед Альберт хааныхан усан далангаа дэлбэлж, Вильгельмийн армийг барьж зогсоосон туршлагаар энэ удаа гүүр далангийнхаа доогуур дэлбэрэх зүйл нууж, түүнээсээ утас татан тэсэргээг залуурдах газар бидний байгуулсныг немецүүд1 огтхон ч тоосонгүй, дээгүүр нь бөмбөгдөгч онгоцныхоо ангиудыг нисгээд өнгөрлөө. Бельгийн армийн ганц түшиц газар болсон Эвен-Эмаелийн хамгаалалтыг немецийн шүхэрт цэргүүд агаараас дайран эзлэв. Шүдээ хүртэл зэвсэглэсэн фашистын армийн тоо томшгүй цэрэг Бельги нутагт дайран оров. Нацистын армийн удирдлага үнэн нүүрээ үхтлээ нууж, хамаг юмыг цэргийн сургууль гэгчээр халхавчилж байлаа. Бокийн арми Льеж, Брюссель, Антверпен, Голландын Амстердамыг эзлэн авч, Арденнд цөмөрсөн Рундштедын арми баруун зүг Франц руу хөдөө замаар зогсолтгүй тэмүүлж гарлаа. Яг энэ үед зориг мохож, сэтгэлээр унасан франц цэргүүд хаалт бэхлэлтээ орхиод явж байсан юм. Биднийг хамгаалж байсан Английн явуулын цэргийн хороод Дюнкерк руу зугтав. Гитлерийн армийн жанжин штабын албан ёсны газрын зураг дээр манай эх орон цагаан хүрээн дотор чагтлан зурагдсан байж билээ... 

	Альберт хааны адил тулалдаж, ухарч чаддаггүй III Леопольд хааны хулчгар аймтгай, дотоодын фашист харгис тулгуур бүхий «Үл оролцох» дампуурсан бодлого л Бельгийг үндэс угсаагаар нь муухай доромжлолд орууллаа. Тавдугаар сарын хорин наймаад Бельги бууж өглөө.

	Дүрвэгсдийн цуваа усны үер адил зам бүрхэв. Газар сайгүй хүн амьтан дүүрч, немецийн ангиудын хар мотоцикл унасан цэргүүд тэднийг дор бүр нь хөөн гүйцсээр байлаа. Ядуу зүдүү, өлсгөлөн гуйланчлал айл өрх бүрд тархав. Кайзерийн эзэрхийллийн үе эргэн ирж, Бельгийн гудамжаар модон шаахай өмссөн өлсгөлөн ажилчид холхин, тэдний дэргэдүүр Бельги, Франц хоёрын хишиг буяныг цөлмөн дээрэмдэж ачсан ачааны машин цуварч байлаа. Брюссель хот гитлерийн цэрэг, дарга нарын наргианы хот болж хувирав. Тэд, эмээж, болгоомжилсон хотын ууш, зуушны газраар шавав.

	Зургаадугаар сарын халуун өдөр билээ. Манай байшингийн дэргэд немецийн цэргийн штабын нэгэн машин тулж зогсов.

	— Ямар нэг «Мерседес-Бенц» байна гэж манай хүү Ян цонхоор шагайж харан хэлээд: — Манай руу ороод ирлээ, аав аа! гэв. 

	Гитлерийн цэргийн дарга нар тасалгаа дүүрэхэд би хаашаа ч хөдөлж чадсангүй.

	— За энэ, эрхэм нөхөр Карл маань байна! Чи намайг танихгүй байна уу? гэж тэдний нэг нь чанга дуугаар өгүүлэв.

	Махлаг биетэй ахмад цол бүхий немец хүнийг эгцлэн ажиглавал түүний пэлцгэр нүүр тун үзсэн юм шиг харагдав.

	— Шидэт арьвис химич, чи намайг танихгүй байна уу? гэж тэрээр гайхан асуув.

	— Вольфганг Матерн! гэж би лицей дунд сургуульд хамт сурч байсан нөхрөө танин дуу алдав.

	— Ноёд оо! гэж Матерн орж ирсэн цэргийн дарга нарт хандаж, — Та нарт хуучин танил нөхрөө танилцуулъя. Алдрыг нь Карл Меканикус гэдэг юм!.. (цэргийн дарга нар надад мэхэлзэн ёслов) Та бүхэн одоо явж болно. Би, хоёр цагийн дараа хүрэлцэн очих болно гэв.

	Цэргийн дарга нар гарч одов. Гадаа моторын дуу гарч тэд явцгаав бололтой. Бид хоёр үлдэж бие биеэ харилцан ширтэв.

	— Карл минь, ямаршуу янзтай аж төрж байна даа? гэж Матерн өгүүлээд ширээн дээр боодолтой зууш задлан тавьж (Түүний зарц бололтой өндөр нуруутай шөрмөслөг цэрэг хайрцагтай дарс авчрав), — Чи намайг ирсэн явдалд баярлахгүй байна уу? Чиний азаар л бид Динаныг эзэлсэн цэргийн ангид багталцаж шүү дээ, Карл минь! Ямар их аз завшаан бэ? Чи одоо юугаар ч дутахгүй... гэв.

	— Миний хүү энэ дээ! гэж тасалгаанд орж ирсэн Яныг би заав.

	— Мундаг эр байна! гэж Матерн өгүүлээд Яныг эрээ цээргүйхэн тэвэрч: — Мундаг эр! Ёстой л нэг хонгорхон үстэй сайн эрийн шийр хатаах хүү байна даа! Энэ чинь чамтай, чиний эцэгтэй огт төсөөгүй юм хөөе! Энэ хүүд «Арьбис химич»-ийн шинж ер алга. Танай хүү чинь фламенган2 угсаатан юм! Үүнд огт эргэлзэхгүй... гэснээ лонхны бөглөө мултлах зуураа: ― Эвий муу Карл минь, Карл минь! Чи чинь жинхэнэ немец угсааны фламанд3 гаралтайн хувьд мөн ч их тэсвэр гаргалаа шүү дээ! Гэхдээ одоо энэ хэрэг бүр хойно хоцорчээ. Льежийн их сургуулийн тэнхимд чиний чүү чамай орсныг бид Германд байхдаа олж сонсоод тун их сэтгэл зовж байлаа. Гэхдээ одоо бид, валлон омгийнхонд хэн болохоо үзүүлнэ. Хэний газар нутаг дээр оршин амьдарч байгааг нь тэдэнд үзүүлээд өгнө өө, гайгүй! Эрт дээр цагт энэ газар нутаг дээр «Жад ба нөхөр! Жад ба нөхөр!» гэж брюггийн өглөөний уншлага уншиж байсныг бид эргэж санах болно гэв.

	Брюггийн дархнуудын хийсэн шашны дайны үед ганц өглөө францаар ярьдаг бүх хүний хүйсийг тэмтрэн хядаад гаргасан уншлагыг Матерн босож уншлаа. 

	Тэгэхэд Ян хундагатай дарсаа орхиж, гарахыг завдан үүд рүү чиглэв.

	— Хүү маань ажилдаа яараад байна. Өртөөн дээр ажилладаг юм. Ажил хийхгүй бол амьдрахгүй нь байна... гэж би Яныг сэжиг мэдэгдүүлэхгүйг хичээж хэлэв.

	Гэтэл Ян маань хамаг хэргийг баллаж орхилоо.

	— Надад баллон омгийн найз нөхөд зөндөө бий! Дундад зуун нэгэнт өнгөрсөн шүү дээ, ахмад минь! гэж Ян хэлээд хаалга руу эргэв.

	— Тун тусгүй хүмүүжиж дээ! гэж Матерн үглээд: — Гэхдээ одоо үед арьс өнгөний үзэл сэргэж байна. Карл минь, энэ чөтгөрийн зулзага германы армийн жинхэнэ цэрэг болж үзнэ ээ гайгүй гэв.

	— Юу гэнэ ээ? Бельгичүүдийг бас цэрэгт дайчлах хэрэг үү?

	— Үгүй ээ үгүй, бүгдийг нь яалаа гэж. Олигтойхон шигийг нь л дайчилна, эрхэм найз минь! Одоо чинь фламандчууд немецийн зэр зэвсгээр л хамгаалуулж байна шүү дээ. Бид тэдний эрх дархыг сэргээнэ. Франц омгийн хүнээр герман цусны хүмүүсийг захируулж хэзээ ч болохгүй. Карл аа, чи нэг л хөгжиж өгөхгүй байна аа даа. Аа мэдлээ мэдлээ... Чамд мөнгө алга байх нь... гээд, ― Эдвин! гэж зарцаа дуудан ирүүлж: ― Чемодан дотроос жаахан мөнгө аваад ир. Гэхдээ мянга таван зуу, зуу... гүйцэтгэ!

	Тахианы шинэхэн өндөг авч яваа авгайчууд аятай тэр цэрэг цамцныхаа хормойд баахан мөнгө хормойлсоор орж ирэв. Нэгт нь хэдэн мянган мөнгөн тэмдэгт боосон олон арван боодол мөнгө ширээн дээр консервын лааз, дарсны шил хоёрын хооронд асгав. 

	Вольфганг сэтгэл хангамжтай байлаа.

	— За, энэ дээ гэж тэрээр боодолтой мөнгийг задлан, — Үүнийг бүгдийг нь чамд өгч байгаа юм. Карл минь, энэ бол сайхан сэтгэлээ үгээр биш ингэж илэрхийлэх нь арай илүү сайн хэрэг... Нөхрийн чанарыг «аморе, море, оре, ре...»-гээр танина гэсэн байдаг. Лицейд байхдаа латин хэлнээс би ердөө үүнийг санаж байна. Карл минь, хайр сэтгэл, ёс суртахуун, үг хэл, ажил хэргээр нөхрийг таньдаг гэдэг сэн. Энэ ч зөв өө!

	Би нэг мөнгөн тэмдэгтийг гартаа барьж сайтар ажиглаад: 

	— Матерн аа, энэ чинь манай улсын мөнгө биш байна! гэж би хэлэв.

	— Карл аа, би чинь чамайг хуурна гэж үү? Чи намайг гомдоож орхилоо.

	— Гэхдээ би ийм мөнгө үзээгүй!

	— Үнэндээ чи чинь мөнгө гэгчийг ер үзээгүй хүн байна шүү дээ. Энэ бол эзэмшлийн марк (Германы мөнгөний нэгж), Карл минь. Энэ маркны нэг нэгж нь бельгийн Леопольд хааны арван франктай тэнцэнэ.

	Тэр оройжин Матернтай цуг сууж наргилаа. Бид залуу цагийн дүрсгүй явдал, дээр үеийн найз нөхдийнхөө тухай дурсан ярив. Би ч удаж түдэлгүй согтож, түүний ярьсан цэргийн хүмүүсийн хошин яриаг сонсон инээн хөгжив. Миний хөөр хөгжөөн сэтгэл мэдрэлд маань харвалаа. Сүүлийн долоо хоног турш болсон аймшигт явдал намайг нөмрөв. Толгой дээгүүр маань Герингийн бөмбөгдөгч онгоц шуугин нисэж, гудамжаар дүүрэн цэргүүд цуварч, немецийн цэргийн захиргааны зэрлэг хатуу захирамж, тушаал сонстон, өмнө маань бөөн аймшиг тодорно... Гэнэт хажууд минь бөөн аймшигт гитлерийн офицер сууж байлаа... Үгүй энэ чинь офицер биш миний сургуулийн найз, Матерн байх чинь! Энэ маань юу яриад байна вэ? Ээ бас, ёстой л нэг инээдэмтэй юм болж байна... 

	Вольфганг, Динанд хүрэлцэн ирэх замын хагасыг эзэмшлийн цэргийн пайз тэмдэг бүхий ачааны том гэгчийн машинд сууж туулжээ. Германыхан өдий төдий олон машинаа өдөр шөнөгүй пайзлан тэмдэглэсэн юм санжээ. Тэдгээр дээр цэргийн хэрэгцээний шинэхэн авдар савтай юмс ачуулахаар офицерууд ирнэ. Энэ чинь ёстой л нэг инээдэмтэй хэрэг! Үмх талхны төлөө хүмүүс хөлс асгаруулан хөдөлмөрлөж, эрдэмтэн профессор эдийн засгийн тухай маргаж, сайдууд улсын хурал чуулган дээр төсвийн талаар элдвийн юм донгосож байна. Гэтэл энд... нэг падхийхэд л зуун марк, хоёр падхийхэд л мянган марк... 

	Фланмандчуудын талаар гэвэл Матерны зөв юм даа. Валлон омгийнхныг бодвол бидэнд ажил алба олохдоо хэцүү үе урьд цагт байсан л юм. Өнгөрсөн дайнд ялж гарсан францчууд Валлон омгийнхонд хамгаалан ивээгч нь болж байсан цаг бий. Харин одоо бол манай энд герман ирээд байна. Герман бол францаас хүчтэйгээр үл барам бүр хүчирхэг! Матерн ингэж хэлэв үү? Танк түрүүлж, их буу удаалж нисэх онгоц нисэж байна! Герман ялна!.. 

	Өглөө би сэрээд чухам юу болсныг эхлээд ойлгосонгүй ээ.

	Би толгойгоо ширээнээс өндийлгөв. Нүүрэнд ямар нэг юм наалджээ. Сайтар үзвэл дарс... Гудамжаар яваа танкны нижигнэх дууны ачаар ширээн дээрх лонхнууд доргилон чичирч байлаа. Матерн ирсэн, мөнгө өгсөн. 

	Хэчнээн олон юм бэ!

	— Ян аа, нааш ир! гэж би дуудав.

	Хэн ч хариу дуугарсангүй ээ. Янын тасалгаанд орлоо. Түүний ор хураалттай хэвээр байв. Цагаа харвал зургаан цаг. Хүү минь ирээгүй бололтой. Намайг Матерныг гэртээ орууллаа гээд тэр ирсэнгүй байх нь ээ! Түүнийг гэртээ оруулалгүй, хөөлтэй нь биш дээ! Матерн миний багын найз маань шүү дээ... 

	Гэхдээ тэр манайд миний найзын хувьд ирээгүй юм.

	— Ян ойлохгүй байна гэж үү? Матерн миний найр тавьсан маань санамсаргүй болсон хэрэг. Тэрээр эрээ цээргүй ч гэсэн цаанаа нэг л биш байсан... 

	Ян маань хаачаа вэ? Герман офицертай хамт дарс ууж суух байх гэж тэрээр намайг бодоогүй болоод надад гомджээ дээ. Би өчүүхэн хүн. Юмны аясыг тохируулах л хэрэгтэй шүү дээ. Байз, хэн хаалга цохив? 

	Энэ Ян байна. Ян маань байна!

	— Ян! гэж дуудсаар би шатаар уруудав. 

	Хаалгаа нээж харвал хар өнгийн ноосон цамц өмссөн нэгэн үл таних хүн зогсож байлаа.

	— Та Карл Меканикус мөн үү? гэж тэр хүн асуув.

	— Тийм ээ, би байна.

	— Та Янын эцэг биз дээ?

	— Тийм ээ, манай хүү хаана байна? Түүнд ямар нэг явдал тохиолдов уу?

	— Ян немецүүдэд баригдсан.

	— Яагаад? Та худлаа хэлж байх шиг байна!

	— Ян утсан харьцаа тасалсан хэргээр гитлерчүүдэд баригдсан.

	— Юм болгоныг надаас заавал асуудаг хүү. Надад хэлэхгүйгээр тийм юм хийх ёсгүй. Та хаанаас олж мэд ээ вэ?

	— Би Янтай цуг өртөөн дээр ажилладаг юм. Энэ явдал гармагц зам дагуу ажиллаж байсан болгоныг баривчилсан юм. Бид жаран хүн байсан юм. Харилцааны утас тасалсан хүн хэрэв урагшаа гарч ирэхгүй бол та нарыг бүгдийг чинь буудна гэж гитлерчүүд хэлэхэд, Ян ганцаараа гарсан юм. Тэгээд л түүнийг бариад явсан.

	— Гэхдээ манай хүү буруутан байх учиргүй. Би итгэхгүй байна.

	— Ян үнэндээ утас таслаагүй! Харилцааны утас гэдэг бол миний л мэргэжлийн ажил. Танай хүү нөхдөө аврахаар гарч ирсэн юм. Бид урьд өмнө нь инженерийн хүү гээд түүнд тэгтлээ их итгэдэггүй байсан л даа. Танай Ян... Ян бол ёстой сайн хүү... 

	— Аа, та юу? Мэдлээ, мэдлээ... Таны нэр хэн гэдэг бил ээ?

	— Жак Фрезер.

	— Валлон омогтон уу? Тийм байх нь... Манай хүү тийм юманд оролцохгүй нь битгий хэл сонин ч сонирхон уншдаггүй хүн. Та түүнийг ятган ухуулжээ!.. Одоо яадаг бил ээ? Хаашаа очих вэ?.. Түүнийг одоохон аврах хэрэгтэй, одоохон. Харин та бүхэнтэй ярих юм бий!

	— Миний амь нас таны гарт аа, найз нөхөр минь.

	— Найз нөхөр өө? Би таны найз нөхөр чинь биш! Та миний хүүгийн замыг алдууллаа. Миний хүү сургууль соёлын мөр хөөж, эрдэмтэн хүн болох байсан! Тэр тун сэргэлэн хурц ухаантай хүү! Яая гэх вэ дээ одоо!.. Би явлаа... Матеон руу очлоо. Би түүнийг олж, Яныгаа суллуулъя. Надад дотнын найз офицер бий. Тэр надад тусална... 

	Би, ахмад Матерныг тэр дороо олж уулзлаа. Түүнийг хавийн нь хүмүүс таньдаг байж билээ.

	— Карл минь юү болоов? Ямар их сандарч явах юм бэ? гэж тэрээр асуув.

	— Хүү маань баригджээ! Гэм хийгээгүй юм. Матерн минь түүнийг аварч үзээч!

	— Баригдлаа гэнэ ээ? Би жагсаалын цэргийн албан хаагч, тийм хэрэгтэй орооцолдох нь надад ерөнхийдөө эвгүй байна. Түүнийг хаанаас барьж ав аа вэ, өртөөн дээрээс үү?

	Матрен утасдав. Гялалзсан улаан өнгийн сундаг эдээр бүрсэн могой мэт утас татсан түүний ярьж буй хээрийн харилцуур утасны саарал хайрцгийг би мэргэч төлөгч юу гэхийг хүлээх адил ширтэж байлаа. Ийм л сундаг бүрээстэй утасны тасархайнаас болж Ян хүү минь зовлонд учирна гэдэг чухам тэнэг хэрэг юм.

	— Ахмад Матерн ярьж байна. Тийм ээ, тийм... Өчигдөр орой танайхан Меканикус Ян гэдэг хүүг барьж аваагүй биз? Тэр хүү миний найзын... Ээ тэг ээ юү? Пээ бас, тэгсэн хэрэг үү?.. 

	Миний дотор ширхийж, Матерн намайг харалгүй «Пээ...» гэсээр байлаа. Дараа нь Матерн харилцуурын чагнуурыг тавиад орох зөвшөөрлийн бичиг дээр гарын үсэг зурангуутаа: 

	— Карл чи, хүүгээ тун тусгүй хүмүүжүүлсэн юм байна даа. Их аймшигтай юм болж дээ! гэхэд нь

	— Вольфанг минь, юу болоов?! гэж би асуув.

	— Өөрийгөө их л тусгүй авч байж дээ... Хагас цагийн өмнө гүйцэтгэсэн байна... гэж над руу харалгүй хэлэв.

	— Гүйцэтгэсэн гэнэ ээ? Матерн минь, намайгаа бодож, тэднээс өршөөл гуйгаач дээ! Чи тэднийг танина шүү дээ!

	— Карл минь, хүүг чинь буудан алсан байна! Тоогүй юм болж дээ... 

	Тэр орой нүүрсэнд дарагдсан хормогч өмссөн ажилчин хүмүүс хүүгийн минь шарилыг авчирч билээ. Бид түүнийг хашаан дотор ханын дэргэд оршууллаа.

	— Танай хүү ёстой эх оронч хүү! (Түүний хэлсэн үг хайлуулсан төмөрлөгийн оч адил миний сэтгэл мэдрэлд туслаа) Ян шударга, зоригтой эр байсан! Тэрээр фашистын эсрэг тэмцэгчийг аврахыг зорьсон юм... гэж Фрезер өгүүлэв.

	 

	— II —

	Би амьдралын гуниг гасланд автагдаж гүйцлээ... Цонхныхоо дэргэд сууж, Маас голын цэнхэр усыг л ширтэн суудаг байлаа. Усан дээгүүр галт онгоцнууд цувран өнгөрч байна. Тэдгээрийн жолооных нь дэргэд герман цэрэг харагдана. Бага шиг хөлөг онгоц хөвж өнгөрлөө. Дээр нь герман цэрэг майргар том гуталтай хөлөө хөдөлгөж суугаа харагдлаа. Голын эргээр бельги урвагчид - рексистүүдийн4 нэг баг бас л явж байлаа. Тэд өөрснөө зэвсэглэсэн мөртөө гитлерийн цэргээр хамгаалуулсан харагдана... Булаан эзлэгчид юутай нүсэр хүнд алхалнам бэ!.. Тэднийг алхах гишгэх бүрд нь газар дэлхий, зовуурилан ёолох мэт дахиад хөлөг онгоц ямар юмаа зөөж яваа юм бол? Мөн дөө! Цэргүүдийн хүнсний талх ачиж явна. Шинэ журам бол идэмхий гэдэг нь жигтэйхэн. Хүн, талх, нүүрс... Гитлер «эзэнтэн»-д юу л бол юу л даа 

	Надад ямар нэг дөрвөлжин цаас авчирч өглөө. «Талх авдаг зөвшөөрлийн бичиг» гэж манай айлын авгай хэлж билээ. Тэр авгай дайны өмнө ил захидал, марк тэргүүтэн худалддаг байсныг нь би мэднэ. Тун ч их зовж явж тэр бичгийг надад олж авчирсан бололтой.

	Урьд өмнө үзэж хараагүй хүмүүс манайхаар ирдэг боллоо. Янын шарилыг оруулсан хаалга маань дандаа онгорхой байдаг байлаа. Тэд тэр бичгийн минь авч, бяцхан хэрчим талх ширээн дээр тавина... ирсэн хүн болгон миний ширээн дээрх ямар нэг юм руу хяламхийн хардаг байлаа. Тэгэхдээ тэд мөнгө рүү л хардаг бололтой. Шалан дээгүүр, ширээн дээр консервын лааз, дарсны лонхны хооронд энд тэндгүй л мөнгө хөглөрөн хэвтдэг байлаа. Би тэр мөнгөнд гараа ч хүргэдэггүй байв. Цус, бузар болсон мөнгө!.. Би хэрэв Матерныг гэртээ оруулаагүй бол Ян хүү маань олноос онцгойлон гарахгүй байсан юм биш байгаа? Амьд үлдэх байсан юм биш байгаа даа? 

	Амьд?! 

	Үгүй тэрээр ямар ч л байсан тэмцэгчдийг хамгаалахаа л хамгаалах сайн хүү!

	Тэмцээд үзэх үү, аль эсвэл манай ард түмнээс германы дээрэмдэж авсан талх тариа ачсан хөлөг онгоцыг л тоолон цонхны дэргэд гуньхран суугаад байх уу? Үгүй, ингэж сууж болохгүй! Тэд тэмцэж байна! Ян шиг баривчлагдаж, алагдсан мянга мянган хүний өшөөг авахад юу хийхээ Фрезерийг ирэхлээр асууя.

	Гэвч Фрезер яагаад ч юм бэ, ирсэнгүй. Долоо хоног болоход ганц ч үзэгдсэнгүй. Бүтэн долоо хоног шүү!.. Хэн нэг хүн шат өгсөн, хог шүүрдэж байна. Энэ чинь Март эмгэд байна. Түүний надад талх авчрах ээлж байх нь. Надад немецийн талх хэрэггүй, хэрэггүй! Би түүнийг шал дэмий идэхгүй! Би ажил хийнэ. Тэгэхдээ бүр хийсэн шиг хийнэ. Меканикусынхан чадал тэнхээтэй улс. Ян бол бүр эр чадалтай хүү байсан. Хэрвээ тэрээр өсөж, бүр том эр болсон бол доо!.. Үгүй, би хий дэмий талх идэж суухгүй... Гэхдээ би ганцхан юм чадна байх аа?

	Бүр орой бүрий болсон хойно Фрезер орж ирлээ. Тэрээр миний ард ирж зогсоод Маас гол руу ширтэв. Манай цонхны эсрэг талд хөлөг онгоцны зогсоол дээр духайлгаж асаасан улаан гэрэл дөлгөөн голын уснаа зүсэж тусна. Тэртээ тэнгэрийн хаяанд нарийхан улбар улаан туяа татаж, сүмийн оройн бөмбөгөр дэх ширмэн чимэг зүүлт тодрон үзэгдэж байлаа.

	— Нефть боловсруулдаг завод шатаж байна гэж Фрезер аяархан өгүүлээд: — Өчигдөр Антверпенд фашистууд еврей нарт тусгай пайз зүүх тушаал гаргасан юм. Гэтэл бүх хотоороо тийм пайз зүүгээд гарчээ гэв.

	— Тариачид юу болж байна? Фламандын тариачид яаж байна?

	— Эхлээд тусгүй л байлаа... 

	— Тэд немецүүдэд итгэсэн хэрэг үү?

	— Фашистын дээрэмчдийн суртал нэвтрүүлэгчид явангуут л албан татварын байцаагч нар ирж мал хөрөнгө, талх тариаг нь хурааж эхэллээ. Тэгэхэд нь л тэд сая сэхээрсэн юм... 

	— Сэхээрлээ гэнэ ээ?

	— Герман цэргүүд фламандын тосгоны гудамжаар ганц нэгээрээ явж зүрхлэхээ больсон. Савентгеймэд түймэр... Меканикус ноён, та тэр заводыг мэднэ биз дээ?

	— Бүрээсний завод уу? Мэднэ ээ.

	Бельги даяарт шатаж байна!.. 

	Бид голын зүг удтал ажигласны эцэст Фрезер явахыг завдав.

	— Жак аа, хүлээ! Би тантай хамт явна! гэж би хэлэв. 

	Фрезер дуртайяа эргэн,

	— Би маргааш ирнэ... гэв.

	Маргааш нь Фрезер ирж миний тасалгаанд байсан хуучин ангийн бууг авч ширээн дээр тавиад шүүмжлэнгүй харж байснаа:

	— Энэ чинь хэрэг болохгүй ээ! Харин та юу хийж чадах вэ? гэв.

	— Би сайн бууддаг хүн! Шагнал ч хүртэж явлаа. Фрезер та итгэхгүй байна уу?

	— Өөр юу хийж чадах вэ?

	— Би чадна... Би та бүхэнтэй хамт тэмцье гэж бодож байна.

	— Өөр юу хийж болмоор байна?

	— Би эрдэмтэн хүн. Ойлгож байгаа биз, Фрезер ээ? Химийн инженер... 

	— Та химич юм уу?! Одоо хүртэл яагаад та хэлсэнгүй вэ?

	— Одоо заводууд хэрэгтэй гэж үү?..

	— Та uэртээ эрдэм шинжилгээний ажил хийж чадах уу?

	— Чадалгүй яах вэ! Тэгэхдээ би сайн ойлгохгүй байна... 

	— Ингээд дуугүй бай! гэж Фрезер эрс өгүүлэв.

	Түүний ийнхүү ширүүн байдал нь чухамдаа миний сэтгэлийг хөдөлгөж: «Тэмцэж байгаа энэ хүмүүст би хэрэгтэй болох нь. Би Бельгийн ард түмэнд хэрэг болох нь» гэж бодов.

	— Би танд өөрийн шинжилгээ судалгааныхаа газрыг үзүүлж болох байна гэж би түүнд хэлэв.

	— Үзүүл дээ гэв.

	Бид миний шинжилгээ судалгааны газар оров. Чухал туршлагаа би завод дээр хийдэг байсан тул энэ маань төдийлөн том биш, гэхдээ л бодож боловсруулах ажилдаа хэрэглэдэг судалгааны газар минь юм.

	Фрезерд таалагджээ.

	— Ийм юм байхад хэлэхгүй байгаад байх гэж! За, Карл та юм хумаа засаж янзлаад эрдэм шинжилгээнийхээ ажлыг хийж үз. Тэгэхдээ дайны өмнөхөөс арай өөр юм шүү. Хүнд мэдэгдэхээргүй байх нь чухал. Цонхонд бид хөшиг татаж өгнө... Туслагч хэрэгтэй юу?.. Илгээж болно.

	— Надад Ян маань тусалж байсан юм... 

	— Танд нэг хөвгүүн илгээе. Надад бас нэг зүйл ч бий. Бидэнд тун хэрэг болох зүйл байгаа юм, ойлгож байгаа биз?

	— Мэдэж байна. Тэр бол мэдээжийн зүйл гэж би хариулав.

	— Гэхдээ бидэнд тун олон хэрэгтэй гэж Фрезер өгүүлэв.

	— Манай шалан доор зоорь бий шүү.

	— Тэнд ажиллаж болох уу?

	— Тэнд ажиллахад төдий л тохиромжтой биш. Гэхдээ олон үеийн турш ажиллаад ирсэн газар.

	Өөрийнхөө ажил үйлсэд ийм гавшгай байхыг би урьд өмнө хэзээ ч үзээгүй билээ. Зоорь дотор хоолойнууд гагнаж гарав. Фрезер, явган замын доогуур ухаж тавьсан цахилгаан гүйдлийн утаснаас гагнуурын хэрэгслийг маань холбож өгөв. Тэрээр цахилгааны талаар сайн мэргэжсэн хүн аж. Би авчирсан түүхий эдээр хэд хэдэн удаа урьдчилсан туршлага хийлээ. Надад ямар нэг эд юмс дутагдаж байсан удаагүйг хэлэх хэрэгтэй. Заримдаа хэн ч над дээр ирдэггүй байв. Тэгээд би ганцаар унтах болмогцоо гестапынхан ирэхээс болгоомжлон ширээн дээрээ дэлбэрэх хэрэгслээ бэлтгэн тавьдаг байлаа. Ямар нэг ер бишийн тайван байдал миний сэтгэлийг эзэмдэнэ. Тэртээд тэсрэлтийн дуу нүргэлэн, немецийн цэргийн эмнэлгийн машин дүнгэнэсэн шөнө л би онцгой бөх унтдаг сан. 

	Өөрийнхөө, хүүгийнхээ, эх орныхоо өшөөг би авч байлаа.

	Заримдаа Фрезер янз бүрийн тэсрэх дэлбэрэх зэвсгийг зохион бүтээх зураг авчирдаг байлаа. Тэгэхэд нь би тэсрэх эдийн хэрэгцээтэй найрлагыг тодорхойлон тогтоох хэрэгтэй болдог байв. Тэдгээр нь голдуу хөдөлгүүрт соронзон хальсны хэсэгтэй удаан үйлчилгээ бүхий минууд байдаг сан. Харин би зоориноос гарахдаа өөрийн жинхэнэ шинжилгээ судалгааныхаа орхисон газарт орж, багаж хэрэгслийнхээ тоосыг арилгаж, аар саар туршлага хийж байдаг байлаа. Заримдаа немецийн шинжлэх ухааны сэтгүүлүүдэд өгүүлэл бичиж илгээдэг байв. Миний өгүүллүүдийг дор нь буцаадаг байлаа. Би ч өгүүлэл илгээсэн тасалбараа нэгжлэгээс болгоомжлон хадгалдаг байж билээ.

	Манай байшин тун тохиромжтой газар байрласан юм. Манайхыг хэн ч тоож сонирхдоггүй байж билээ. Тэгэхдээ миний тэр их амгалан байдал маань хэний ч сэтгэлд ямар нэг сэжиг төрүүлээгүй байсан байж болох юм. Энд бас л миний фламанд угсаа маань чухал үүрэг гүйцэтгэж байсан. Энэ талаар үндэсний эрх ямба маань надад бүхнийг бий болгосон юм.

	 

	 

	— III —

	Нэлээд хэдэн жил өнгөрөв. 1944 оны есдүгээр сарын нэг өдөр Фрезер надад шинжилгээ судалгааныхаа газрыг өөр тийш нь шилжүүлье гэв. Шөнө дүл эсэргүүцлийн багаас хүмүүс ирж тэсрэх эд гаргаж авах хэрэгслийг тун болгоомжтой төхөөрч эхэллээ. Тэд тун чимээ анир багатай ажиллаж байв. Юутай ч болов зоориноос чимээ дуулдаж байгаа эсэхийг хаалган дээр очиж чагнаж үзнэ үү гэж Фрезерээс би хүсэв. Фрезер хаалга руу очоод удалгүй эргэн ирж, ямар нэг хүн хөлөөрөө хаалга балбаж, гудамжнаа ярилцах чимээ гарч байна гэж шивнэв. Би ухасхийн гол хаалган дээрээ очиж чагнавал хүмүүсийн ярилцах дуу үнэхээр сонсогдов.

	— Та нар явцгаа, би энд унтана! гэж хэлэх тун танил дуу сонсогдлоо. Би, Фрезерт нуугд гэж дохиод хаалгаа онгойлгов. 

	Үс сахалдаа баригдан, турж ядарчихсан Матерн зогсож байлаа.

	— Амрыг эрье, өвгөөн! Амрыг эрье, ёслолын буудлага! гэсээр Матерн орж ирээд: — Юунд зогсоод байгаа юм бэ? Урь л даа!.. Чамайг надад уурлаж байгаа гэдгийг би сайн мэдэж байна. Гэхдээ миний буруу биш биз дээ? гэв.

	Матерн бид хоёр дээд давхарт гарлаа. Матерн миний хамаг юмаа хөглөрүүлсэн зочдын өрөө рүү хараад ширээ рүү гар дэнлүүний гэрэл тусгав.

	— Чи архи ууж байгаа юм уу, Карл аа? гэж тэрээр надаас асууснаа, боодолтой хэвээр байгаа мөнгийг гайхан ширтээд: — Чи түүн рүү огт гар хүрээгүй юм уу? Тэгвэл сайн байна, гэснээ хоёр гурван боодлыг авч халаасандаа хийн: 

	— За, чи юу хийж байна? Дандаа л гуньхраад суугаа хэрэг үү? Ээ, Карл минь, ингэж болохгүй!.. Сэтгэлийнхээ зовлонг хагасалж үз! Ээ чиний энэ чинь немец хүний шинж биш... гэв

	Би түүнийг дагуулж шинжилгээ судалгааныхаа газар луу оруулав. Жижиг тэсрэлтэд түлэгдэж шарласан гантиг чулуун самбар дээр маань дөнгөж сая бэлтгэсэн дэлбэлгийн цэнэг хэвтэж байсан юм сан. Матерн гартаа байсан ноцоолгоо авалцуулж янжуураа асаав. Түүний хаван сууж, ядарсан царай харанхуйн дотроос ялгаран үзэгдэнэ. Би тасалгааны буланд босгосон немец их бууны сумны том хонгио дотор цуулж хийсэн нарийхан цуулбар модноос нэг багцыг авчирлаа. Матерн ч ноцоолгынхоо асаагуурын товчийг дарав. Мод ч дүрэлзэн аслаа.

	— За Карл минь, юу хийж байна даа? гэж тэрээр надаас асуув.

	— Юу хийж байгааг маань харж байгаа биз дээ... гэж би хариулаад дэлбэлгийн цэнэгийг ноцоож орхив. 

	Түүнээс бадарсан хурц гэрэл тасалгааг гэрэлтүүлж тэрчлэн Матерны мэгдсэн царайг гийгүүлэв.

	— Үгүй, энэ дэлбэлэгч цэнэг байх чинь юу вэ?!

	— Харж байгаа биз дээ!

	— Үүнийг чинь цаазалсан юм, Карл аа!

	— Одоо яах вэ... Танай цэргийн захиргааны тушаалыг дуулахаа больсон хойно! гээд инээд алдав.

	— Карл Меканикус, чамайг би дайчлан баривчиллаа! гээд Матерн гар буугаа сугалахад нь би түүний гараас нь шүүрэн барьж мушгихад тэрээр өвдсөндөө болж ёолон дуу алдав.

	— Карл, чи эндүүрч байна! Эндүүрч байна! Чи наашаа америкчууд хүрээд ирнэ гэж найдаж байна уу. Ха Ха... Фон Клюгийн армийн байрлан тулалдаж байгаа газраас дөнгөж сая би ирлээ... Юу ч боллоо гэсэн энэ дайнд бид ялахаа л нэг ялна гэдгийг би чамд ам бардам хэлье!

	Би, новшийн муу Матерны гараас бууг нь булаан авч зөөлөн сандал руу өөрийг нь түлхэв.

	— Найрамдал, тэгэхдээ салангид тусгай найрамдал тогтоох болно гэдгийг ойлгож байна уу? гэж Матерн аагь амьсгаагүй үргэлжлүүлэн: — Черчилль, Рузвельт хоёр Берлинд большевикийн цэргийг яасан ч оруулахгүй!

	Чи ойлгож байна уу, ингэхэд? Бид ялна... Карл чамд, миний өмнө буруугаа хүлээх цаг ирнэ дээ!.. Холбоотнууд өдрөөс өдөрт өөр хоорондоо муудалцаж байна! Америкийн Брэдли5 гэгч биедээ үстэй сармагчин, английн хуурай газрын царцаа гэж нэршсэн Монтгометртэй6 эвлэрч яасан ч таарахгүй. Бид бүгдийг нь мэдэж байна!.. Америкчууд, английнхныг дийлдэх болгонд баярлан архидаж байна. Тэднийг хоорондоо маргалдаж байх хоорондуур фон Клюги өөрийн шилдэг ангиудаа Фалезын бэхлэлтээс гаргасаар байна. Карл чи юу ч ойлгохгүй байна!.. Биднийг тийм ч хялбар дийлэхгүй шүү!.. гэв. 

	Тэрээр ерийнхөө төрх байдлаа бүгдийг нь алдаж, хиймэл юм аятай л ярьж байлаа.

	— Бид та нарт юу байдгаа үзүүлэмз! Харин чи! Ямар нэг тохиолдлоос авч бодоорой: Хэнийг тэнд буудан алж байна?.. Чи бол урвагч!.. Бид нарт ганц сар ч гэсэн Дорнодод фронтыг маань байлгавал... Бид бүгдэд нь үзүүлээд өгсөн!.. гэв.

	Матерныг өндийх гэхэд нь би түлхэн суулгав. Фрезер тасалгаанд орж ирээд, цонхны хөшгийг сайтар битүүлэн хааж, гэрэл асаав.

	— Үүнийг аваад яваач, ажилд саад болоод байна гэж би түүнд хэлэв.

	Сая л Матернд хэрэг явдал тодорхой болж ирэв. Түүний, царайд ч юм болсны учрыг ойлгосон шинж аяндаа илэрлээ. Матерныг ямар нэг зүйл хэлэхээр завдтал, Фрезер түүнийг цохиж унагав. Зоорь дотроос эсэргүүцлийн багийн хүмүүс болох миний нөхөд гарч ирэв. Матерныг аваад явлаа.

	— Энэ этгээд бидэнд хэрэг болно... гэж Фрезер хэлснээ: — Карл та одоо энд үлдэж болохгүй, бидэнтэй хамт яв! гэв.

	Дараагийн өдрүүдээс эхлэн немецийн ухарсан цэргүүд, Динаныг дайран цуврав. Эсэргүүцлийнхээ далд байдлаас ил гарлаа. Холбоотны цэрэг ирэхээс өмнө Бельги маань үнэн хэрэг дээрээ чөлөөлөгдлөө.

	1944 оны арван хоёр сард нацистын армийн танкнууд, Арденныг дайран Динан руу цөмрөх үеэр бид дахин гартаа зэвсэг барих хэрэгтэй болчихлоо. Гол хүчээ Зөвлөлтийн армид бут ниргүүлсэн гитлерийн балмад явдлын сүүлч болсон түүний цэргийн танкнууд Динанаас арваад километрийн тэртээ хөр цасанд шигдэн төгсгөл болж билээ.

	 


наймдугаар бүлэг : МЕКАНИКУСЫНХНЫ УДМЫНХНЫ ӨДҮҮЛСЭН «ГЭМТ ХЭРЭГ» УЛААН ҮРТЭСНИЙ НУУЦ

	— I —

	Удтал мөрөөдсөн ялалт ирлээ! Амьдрал ердийнхөө замдаа бага багаар ч гэсэн орж байлаа. Би Льежийн ойролцоох химийн заводод ажилд орлоо. Динанд орхисон гэртээ бүхэл бүтэн сар очиж чадсангүй.

	Фрезер маань заримдаа над дээр ирдэг байлаа. Тэр маань улс төрийн тулалдааны тал дунд ямагт амьдардаг хүн л дээ. Пьерлогийн7 засгийн газар, фашистын эсрэг эрэлхэг тэмцсэн эсэргүүцлийнхний зэвсгийг хураах шийдвэр өгч байж билээ. Католик шашны үзэлтнүүд, урвасан хааныг ширээнд нь эргүүлж суулгахыг шаардаж байлаа... Фламенган, рексистүүд дахин сэргэж, орон улс даяар юм юм гэгч боллоо.

	Хурц гялалзсан нүдтэй Фрезер над дээр хүрэлцэн ирж энэ бүхний тухай ярьдаг сан. Фрезерийн коммунист үзэл бодлоос нь хуваалцдаггүй хэр нь би түүнийг бишрэн хүндэтгэдэг юм. Энх тайван бол энх тайван, онцын их гай гамшиггүй л бол эцэс хойшдоо юм болгоны учир явдал олдох юм шиг надад санагддаг байж билээ.

	Бид хоёр заримдаа дайны үед дэлбэлэх бодис үйлдэж байсан судалгаа шинжилгээнийхээ газрын зоорь луу орж, саяхан болж өнгөрсөн явдлын тухай дурсдаг сан. Фрезерийн хэлсэнчлэн Маас голын дагууд энх амьдралын дууг бэлгэдэн галт онгоцны яндан хүнгэнэж гэгээн гэрэлт нарны туяа туссан дээр байгаа тасалгааны байдлаас шалан доорх зоорины байдал салангид биш байдаг сан.

	Удалгүй би ажлаасаа хэдэн өдрийн чөлөө авч Фрезерийн хамт Арденны орлоо. Үй түмэн танкны явж өнгөрсөн мөрний дэргэдүүрх хөдөө замаар явж байлаа. Фрезер маань амь үрэгдсэн дайчдын дурсгалыг надад үзүүлж, Арденны «түрэлт» гэгчийг сөнөөсөн цэргийн багт өөрөө оролцож явснаа ярьсан билээ.

	Бид Динандаа буцаж ирэхэд миний хойшдын амьдралд хамгийн гүн гүнзгий нөлөөлсөн нэгэн учрал тохиолдож билээ.

	Тавдугаар сарын нэгэнд би нэгэн захидал хүлээн авлаа. Миний эцэг Юстус Меканикустэй холбоотой нэгэн хэрэг явдлын учир надтай уулзахыг хүсэж буй тухай тэр захидалд дурджээ. Би тэр үл таних хүний бичсэн хаягийн дагуу явж, Льежийн нэгэн бяцхан зочид буудалд очлоо. Тэнд нас хэдий дээр гарсан боловч хөнгөн шингэн хөдөлгөөнтэй нэгэн настай хүн намайг хүлээж байлаа. Тэр хүн нэр овгоо хэлж надтай танилцав. Түүний нэр надад ихэд дуулдсан мэт боловч чухам хэдийд хаана сонссоноо бодоод би санаж эс чадлаа.

	— Олон жилийн тэртээ юм аа. Танай эцэг Меканикус Амедео Юстусийг би таньдаг байлаа, гэж өөрийгөө "бага зэрэг түүхч" гэж нэрлэсэн өмгөөлөгч Анри Рюдель надад хандан өгүүлээд: — Уучлаарай, тэр цагт та сураг ажиг ч үгүй байсан хэрэг. Мянга есөн зуун арван найман онд Парисыг орхин зайлах хэрэг надад тохиолдсон юм... Өмгөөлөгч хүн болгон юманд сонирхууч байдаг, нөлөө бүхий хэд хэдэн аюултай биш хүний гарал үүслийн хаялаг их үүх түүхийг би дэндүү их сонирхон хөөцөлдөж байсан юм сан... Тийм л юм, хонгор минь! Би таныг Юстус гэж нэрлэхийг хүсэж байна. Та түүнтэйгээ гайхалтай их адилхан юм... Францын түүхэнд юм их сонирхдог өмгөөлөгч хүн хамгийн аймшигтай цээрлэгдсэн явдал бишгүй байдаг. Коммуны өдрүүдэд үй олноор нь яргалж байх тэр үед Мильер8-ийг юутай муухай, юутай харгис шийтгэснийг хүн бүхэн жигшиж байсан. Мильер бол коммуныг талархаж байсан хүн. Тэгэхдээ тэрээр ерөнхий сайд Тьерийн хамсаатан, түүний гар хөл бологч хөрөнгөтний улс төрийн үзэлтний гутамшигт заль мэхийг илчилж зүрхэлснээрээ л цаазлагдсан хүн дээ. Би бол тийм харгислалаас зайлж чадсан хүн... Үүнд гайхах явдалгүй ээ. Энэ бол хорьдугаар зууны хориод оны үед болсон хэрэг. Би урьдчилсан тодорхой сэжиг аваад л Францыг, Парисыг орхин зайлах хэрэгтэй болсон юм. Яагаад ч юм, амьд явахыг л хүссэн юм гээд тэрээр инээд алдсанаа: — Эрхэм нөхөр Карл минь, одоо ч гэсэн бас л тэгж санаж байна. Харин би одоо наян нас хүрлээ. Ная шүү, найз минь!.. Дөнгөж сая л Францдаа эргэж ирж байна. Миний бүх хогшил хөрөнгө садны маань хүн дээр хадгалагдаж байлаа. Хөөрхий тэр маань аль эрт нас баржээ. Юм хумыг маань нэг тасалгаанд хийсэн байна. Тэгэхдээ бүрэн бүтэн шүү. Дөчин жилийн өмнө хүмүүсээс надад илгээсэн захидал хүртэл байна. Энэ ертөнцийг орхин одсон хүмүүсийн захидал ч байгаа юм. Тэдгээрийн дотроос таны эцгийн захидал олдлоо. Үнэндээ тэр бол захиа биш, томоо гэгчийн уут дүүрэн сонин хачин баримт бичиг байлаа гэв.

	Рюдель цүнхээ уудалж, том дугтуйтай бичиг гаргаж ирлээ. Хаяг бичсэн бэхний өнгө нь цагийн удаанд хувирчээ.

	— Жинхэнэ учрыг нь олох, тэгэхдээ Меканикусынхны гэр бүлийн зарим нэр бүхий баримт бичгийг араб хэлнээс орчуулах ёстой гэдгийг л би ойлгосон гэж тэрээр өгүүлээд; Араб Дорнын түүхээр мэргэжин, эрт дээр үеийн гар бичмэл сэлттэй ноцолдож байхдаа би шинжлэн магадлах, нууц түлхүүр бичиг бичиж сурахаар сонирхож, Парисын ул мөр шинжлэгчидтэй дотночлон ойртсон юм. Тэгэхдээ сониучирхаад л тэр шүү дээ... Би өмнөд америкт байхдаа л таны эцгийн нас барсныг дуулсан. Харин захидлын тухай юу ч сонсоогүй, саяхан Парист буцаж ирээд л хуучин захидлуудыг задлан үзээд нэг үе баярлаж, нэг үе гутарч суулаа. Миний анхаарлыг таны эцгийн илгээсэн баримт бичиг онцгой татлаа! Гайхалтай хувь зохиол бүхий энэ баримт бичгийг уншин судлах бүр танай эцгийг улам дуурслаа. Хөнхөр нүдтэй, өтгөн сахалтай, ер бишийн ухаалаг түүний дүр одоо хүртэл илхэн... Гэвч уучлаарай!.. Энэ бичиг сэлт бол тэр нэгэн цаг үед байсан чигээрээ байгаа жинхэнэ эх бичиг гэдэг нь эргэлзээгүй хэрэг. Энд Рожер Бэконы гарын үсэг байгаа юм. Харин юун тухай өгүүлж буйг мартсан юм уу, мэдэхгүй байж, та болох оо доо? гэв.

	— Энэ тухай би тодорхой санаж байна. Та яриагаа үргэлжлүүлнэ үү! гэж би яаран хэлэв.

	— Би Бэконы алдрыг сайн мэдэж байна. Энэ баримт бичиг бол надад онцгой их сонирхогдож байгаа юм»... гэв.

	Рюдель дугтуй дотроос тугалын арьсан бичиг гаргаж ирэхэд нь тэр бичгийг би шууд танилаа.

	— Энэ бичгийг танай өвөг дээдэс Одо Меканикус олон газар орноор тэнүүчлэн явахдаа ямагт биедээ авч явжээ. Үүний арын хуудсан дээр Одын бүхий л амьдралыг тусган байх юм. Энэ хуудсан дээр бичсэн зүйлийг тусгай арга хэрэглэж байж тодрууллаа. Хар даа, Рожер Бэконы бичсэн зүйл байгаа биз. Энэ хараач... 

	— Энд ямар нэг юм хуудсан дээгүүр нь латинаар хөндлөн бичсэн байна. «Константис» гэсэн үгийг л би ялгаж байна.

	— Яриагүй зөв байна! гэж Рюдель батлан хэлээд: — Тугалын арьсан хуудсан дээгүүр хөндлөн бичсэн энэ зүйл бол Одын анхны багш өвгөн Готфрид Компьеныг гутамшигтай доромжилсон зүйл болох нь гарцаа алга гэв.

	— Энэ чинь тэгэхлээр хуурагдсан захирагчийн тушаалаар бичсэн бичиг байх нь ээ?

	— Яг зөв! Энэ бичиг тодрон мэдэгдэж байгаа нь надад чухал зүйл болж байна. Бичгийн хэлбэр төрх, цаас бэх тэргүүтэн бүгд Одо Меканикусын жинхэнэ дурсамжийг тодорхойлж байгаа нь үнэнтэй байна уу? Тэр дурсамжийг эрт дээр цагт ямар нэг хүн үнэхээр бичиж тэмдэглэснийг та санаж байгаа биз? Энэ үнэн байж болох уу? Танай алдарт хөвгүүн Одо Меканикус тэр тугалын арьсан бичгийг дүүжлүүр дээрээс авсныг санаж байгаа биз, та? Үүнийг тэр л бичиж тэмдэглэсэн хэрэг. Яагаад баримт бичгийн ар талд нь гарын үсэг байдаггүй юм бол? Ойлгогдохгүй байгаа юм... Гарын үсгээ бэхээр биш ямар нэг амар хялбар арилах зүйл... жишээлбэл: нүүрс... модны нүүрсээр бичсэн байж болох оо гэж би бодсон юм. Туршиж үзвэл яг л тэгсэн байсан. Дэлхийн нэгдүгээр дайны үед германы тагнуул, үзгээр бэх хэрэглэлгүй бичиж тодруулдаг арга хэрэглэж байсны нь ул мөр судлан шинжлэгч нэг нэртэй сайн мэргэжилтэн санамсаргүй илрүүлснийг би санасан билээ... Та энэ тухай сонссон уу?.. Үгүй байх аа? Тэр бүрийг нь би тодорхой санахгүй байна. Гэхдээ иймэрхүү юм болсон л юм даа. Германы нэг тагнуул улсынхаа цэргийн нууцыг францын улс төрийн нэгэн зүтгэлтэнд үлэмж их мөнгөөр худалдахаар хэлэлцэн тэрхүү нууцаа нууц бэхээр биш, жирийн хүйтэн усаар бичиж ирүүлэхээр тогтсон юм санжээ. Тэр нь илэрч, мөрдлөгт орсон юм гэнэ билээ. Тагнуул хөнгөн үзгээ цаасанд нэг их хүргэлгүй зөвхөн, түүний хурц үзүүр төдийхнөөр нь цаасны өнгөн давхаргыг үрэх байдлаар бичсэн юм байжээ. Тэрхүү нүднээ үл үзэгдэгч үрэлт нь төмөрлөгийн иодын уурт тодорсон юм гэв.

	Рюдель зочид буудлын үйлчлэгчийг дуудан оройныхоо хоолыг тасалгаандаа захиалав.

	— Тэгээд би нэг хэсэг төмөрлөгийн иод олж, энгийн олон арван хуудсан дээр туршсаны эцэст танай энэ баримт бичиг дээр хийж үзлээ. Хуудсаа иод урсахаар хэлтийлгэн тавьж, үзэг хүрсэн газраар нь иодын хүрэн уур гүйлгэж үзвэл нууц илэрч, үсгүүд нь тодорлоо. «Мөнгөн усыг тогтвортой болгож би чадлаа...» гэж би ч уншлаа. Энэ бол захирагч Адальберон Юлихийн бичсэн бичиг байлаа. Одо Меканикус үнэн өгүүлсэн байсан гэж Рюдель үргэлжлүүлэн өгүүлээд: — Араб бичмэлийг уншиж үзэхэд надад ер бишийн сонирхолтой санагдсан билээ. Би танд тэр бичгийг тэр чигээр нь ерөнхий агуулгыг нь тайлбарлаж өгье. Та түүнийг уншиж чадахгүй байх гэж би бодож байна. Ийнхүү баримт бичгийг есдүгээр зууны эхээр зарим үе Жабир ибн Хайан гэж нэрлэдэг Геберийн нэг шавь бичиж зохиосон юм байжээ. Энэтхэгийн дарсны модны давирхай идэж амьдардаг шавжийн төрлөөс гаргаж авсан эдийг «бурхны авралт» аугаа их багштан хэрхэн туршсан тухай түүний дотор өгүүлж байна. Тэрхүү шавж нь шумуулаас томгүй урт хөлтэй амьтан юм. Хэдэн удаагийн туршлагын эцэст амжилт олж үүнийхээ үр дүнд ховор чухаг үнэт нандин будаг гаргаж авсан юм байжээ. Тэр үед багштан шавь нартайгаа гал өрдөж энгийн маягийн багаж хэрэгсэл үйлдэж дараа нь гурав хоног судалгаа - дархны газраа орхидог заншилтай байжээ. Дөрөв дахь удаагийн туршилтын үед сонирхолтой явдал тохиолдсон гэж бичгийн дотор өгүүлж байна. Хайанын нэг шавь нь гурван хоног арай болоогүй байхад судалгааны газраа ороод эргэж гарч чадаагүй юм гэнэ. Түүнийг олж авахад юм ярьж ч харж ч чадахгүй болчихсон байжээ... Зөвхөн олон сарын дараа л тэрээр хэвийнхээ байдалд орж өөрийн биеэр багш, нөхдөдөө энэ тухайгаа мэдээлж чаджээ. Будаг гарган авдаг сав руу дөхөж очоод л «хамаг юмаа мартаж», гэнэт сохорчээ. Тэр шавь эрүүл саруул болсон боловч шинжлэх ухаанаар оролдох тэнхэлгүй болж, багшийгаа орхин одсон тухай тэр бичгийн дотор өгүүлж байна гэв.

	— Би химийн тэмдэг тэгтлээ их сайн мэддэг хүн биш гэж Рюдель өгүүлэн, ширээн дээр авчирсан оройн хоолноос идэлцэхийг уриад: 

	— Нэрэлхэлгүй хэлчихэд би мэддэггүй хүн. Бэконы хийсэн орчуулгыг уншихад тэрээр араб хэл мэддэг, баримт бичгийн гол утгыг ерөнхийд нь гаргаж чадсан байна. Бэконтой олон жил хамт амьдарсан Одо Меканикус түүний бичгийг надаас илүү гаргаж учрыг нь сайн олох нь лавтай юм. Би Араб баримт бичгийг уншиж үзээд эргүүлэн дугтуйлж, танд илгээхээр завдаж байтал гэнэт нэг бодол сэтгэлийг минь зовоож орхилоо... Танай энэ нууц баримт бичиг тун хачин, тэгэхдээ бүр олон зүйлийг агуулсан юм гэж хэлж болно... Санахгүй байна уу? Нэгд тугалын арьсан араб бичиг, хоёрт Одо Меканикусын тэмдэглэл, гуравт арван зургаадугаар зууны эхнээс мянга таван зуун далан хоёр он хүртэл Меканикусынхны хөтлөн тэмдэглэсэн худалдаа наймааны хэргийн гэрийн ном байсан юм. Одо Меканикус худалдааны хэргийн номд ямар хамаатай, энэ гурван баримт бичгийг юунд тэгтэл нууцалсан юм бол? Хэдийгээр дөчин жил өнгөрч, та намайг хүсэн хүлээгээгүй боловч би азнасхийхээр шийдсэн юм... гээд тэрээр инээд алдсанаа: 

	— Ийм нэг учрал тус болсон юм. Би мөнгө сангаа хэмнэж байж Бразилаас нэг цэцэг авчирч билээ. Тэр цэцэг миний ширээн дээр байж байдаг байв. Түүнийг би дандаа том саваар усалж дадсан юм л даа. Тэгтэл нэг өдөр цэцгээ усалж байгаад баахан ус ширээн дээрээ асгаж орхилоо... Танай эцгийн илгээсэн баримт бичгийн зүйлийг та бүгдийн нь лав санаж байгаа байх тэр нууц бичгийн дотроос боодолтой үртэсний зүйл олдсон юм. Тэр үртэс миний ширээн дээр л хэвтэж байдаг байлаа. Заримдаа би түүний тоосыг гөвнө. Ширээн дээр гоожсон өнөө ус үртсэнд хүрч, боосон бөс даавууг нь дэвтээж орхиход даавуугаа харамсан усыг нь базаж хатаав. Тэгтэл бөс даавуу маань юутай ер бишийн сайхан өнгөтэй болсон гэж санана гэв.

	Рюдель залирхгаар нүдээ анивчсанаа: 

	— Тэр өнгийг би үзээд, шавь Хайнын бичсэн нөгөө будгийг бөс эдийн судалд нэвтрүүлбэл ийм гялалзсан өнгө гарах юм биш байгаа? гэж би бодсон шүү. Худалдааны хэргийн номоо бичсэнийг уншаад байвал урам хугармаар ч зүйл байх л юм... Ийм юм илчилдэг авьяастайгаа би, яриад байх нь ямар вэ, ноён Меканикус ээ? Би өөрөө мэдэхгүй л байна шүү гэв.

	— Ноён Рюдель та ярьж үз. Одоогийн гал цогтой үетэй, манай өвгөд дээдсийн хийж үйлдэж байсныг зэрэгцүүлэн харахад алс хол, гэнэн хонгор санагддаг. Надад тэр талаар эрээлж цээрлэх юм огт алга!

	— Сайхан хэрэг! Таны омог дээрэнгүй биш байдал энэ ажлын замыг шулуутгаж байна. Танай өвөг дээдэс гэмт хэрэг үйлдсэний ачаар баяжсан удаатай. Тэд тэр цагийн хуульд тэрс худалдааны томоохон гэмт хэрэг үйлдсэн юм байжээ. Ганцаар ч зогсоогүй хоёрыг ч үйлдсэн юм байна. Одоо нэгэнт хорьдугаар зуун байгаа болохоор арван зургаадугаар зууны дунд үеийн юмыг та, тайван сууж чагнаж болно... Миний өвөг дээдсийн хэн нэг нь хөгжилтэй сайхандуу зохиосныхоо уршгаар католик шашин эсэргүүцэгчдийг залхаах газар очиж золтой л балрах дөхсөн гэдэг. Гэхдээ энэ нь надад зөөлөн сэтгэлт католик шашинтан болоход маань саад болоогүй юм даа... Бидний ярилцах зүйл үүнээс шал өөр юм аа. Та ер нь химич хүн байх аа? гэв.

	— Меканикусынхны удам бүгд химич шүү дээ гэж би хариулав.

	— Анхааралтайхан байж үз, энд химич хүнд хэрэг болох бага сага юм гарч ирнэ. За, Меканикусынхны анхдугаар гэмт хэрэг нь гэвэл: танай өвөг дээдэс энэтхэг гарлын улаан будаг наймаалдаг байж гэнэ. Тэд түүнийг Антверпын гаваниас ирсэн худалдаачдаас худалдан авч улмаар Маасын сувгаар явж Шельдийг өгсөж наймаалдаг байжээ. Түүнийг ачиж буулгах бүрдээ мөнгө төлдөг байсан гэж худалдааны хэргийн номноо тэмдэглэсэн байна. Тэр бүрийн үнэ нэмэгдсээр энэтхэг маягийн улаан будаг маань бусад бараатай жишиж үзэхэд жигтэйхэн үнэтэй болдог гэж тэмдэглэсэн байх юм. Гаалийн болоод хотын албаны хүмүүст зохих хээл хахууль өгдөг байсныг нь бас дурдсан байна... Энэ чинь гэмт явдал биз дээ? Тэр үед европын гар урчуудын хөх будаг нэмж байж юм болгодог Вайдын ургамал тарьдаг эзэд засгийн газартаа, Энэтхэгээс тэндхийн гарлын будаг тээвэрлэхийг цаазлахыг шаардаж байжээ. Танай өвөг дээдсийн анхны гэмт хэрэг ердөө л энэ дээ... 

	— Үүнд чинь нэг их аюултай юм алга шиг надад санагдаж байна.

	— Надад ч гэсэн мөн ялгаа алга. Ингээд хоёрдугаар гэмт хэрэгт нь шилжье. Танай өвөг дээдэс ямар нэг ер бишийн эрдэнэт будаг худалдаж байсан юм, эрхэм Меканикус минь. Тэд тэр цагтаа ховор чухаг эрдэнэс болж байсан час улаан будгийн оронд түүнийг худалддаг байжээ! Тэрхүү будгийг сүм хийдийн газар аваачихад үлэмж их үнэнд хүрдэг байжээ. Хамба, цорж ер нь л сүм хийдийн дээгүүрхэн мяндаг тушаалтан хувцас хунарынхаа зарим чухал хэсгийг будахад түүнийг хэрэглэдэг байсан аж. Нөгөө талаар дундад зууны түүхэнд гайхамшиг болсон тэр будгийг Дорно дахинаас маш бага хэмжээгээр худалдаж авч байсан нь үнэнтэй. Тэгвэл тэдний хийж байсан тэр будаг тийм бага биш байсан юм. Буруугүй мөртөө буруудсан танай өвөг дээдсийн хоёр дахь үйлдсэн гэмт хэрэг нь энэ.

	— Дуусав уу?

	— Үгүй дөнгөж эхэлж байна. Танай өвөг дээдэс Альба Вангийн эсрэг дайнд мордсон юм байжээ. Тэгэхдээ хуяг дуулга өмсөж, жад сэлэм бариад тулалдсан бол гайхалтай хэрэг! Харин танай өвөг дээдэс тэгсэнгүй, тасалгаа дотор цаас шагайж суужээ. Танайхан мөнгө төгрөгөө нууцалж байсан удаагүй нь надад тодорхой байна. Мөнгө гэвэл тэдэнд байсан л юм. Яагаад худалдааны хэргийн ном нууцалсан нь надад ойлгомжтой. Түүн дотор хамаг нууц нь агуулагдаж байжээ. Одо Меканикусын тэмдэглэл яагаад, тэгж их үнэ хүндтэй болов оо? Гэрийн тахилга шүтээн нь байв уу?Тэр тэмдэглэл, танай өвөг дээдсийнхний уг сурвалжийн тухай баталж чадахгүй байгаад нь л эргэлзэх юм байгаа билээ. Ийм юм, найз минь! Тугалын арьсан араб бичгийн ар талд Рожер Бэконы хийсэн орчуулгыг үндэслэж танай өвөг дээдэс, Меканикусынхны гэр бүлд баялгийг авчирсан будгийн зүйлийг үйлдэж байсан байна. Меканикусынхны худалдааны хэргийн номыг хөтлөн тэмдэглэгчийн гарын үсгээр бичсэн «Энэ үнэн» гэсэн хоёр үгийг би олж илрүүлсэн юм... гэж тэрээр өгүүлэв.

	— Гэхдээ та Одо Меканикусын тэмдэглэлийг нууцалсны учрыг тайлбарласангүй шүү дээ.

	— Үгүй, тайлбарласан... Танай өвөг дээдэс час улаан будаг хийдэг нууцыг эзэмшсэн эрхийнхээ жинхэнэ гэрчилгээ болгож тэр баримт бичгийг нууцалж байсан юм! Тэр цагт зохион бүтээгчийн эрхийг хамгаалах горим баталгаа гэгч юм байсангүй шүү дээ. Энэ хэсэг бол түүхчин миний хувьд гоц сонирхолтой юм. Энэ зүйл бол тэр их эрт дээр цагт хүртэл зохиогчийн эрхийг хамгаалах нь зайлшгүй чухал болж байсныг гэрчилж байна... гэж Рюдель хэлээд хэсэг чимээгүй болсноо нэн залхуутайяа өгүүлсэн нь: 

	— Танай талийгаач эцгийн илгээсэн баримт бичгийг уншиж тайлсанд миний сэтгэл туйлын хангамжтай боллоо. Би бол ажил хэрэгч хүн юм шүү, ноён Карл Меканикус минь. Түүхч, цаашилбал ул мөр шинжлэгчийн хийсэн бүтээсэн зүйл ариун шударга хүнд ашиг орлого өгнө гэж би хэлж чадахгүй гэв.

	— Гэхдээ надад одоохондоо хүндхэн байдалтай байна гэж би хэллээ.

	— Би бүгдийг нь ойлгож байна. Хэрэв миний орчуулсан орчуулгын дагуу будгийн зүйл танд ашиг өгвөл уг ашгийн арван хувийг миний нэр дээр илгээж байхыг амласан бяцхан баримт бичиг бичиж гарынхаа үсгийг зурна уу, гэж Рюдель хэлэв.

	— Тэгж амлая! гэж би инээмсэглэн хэлэв.

	— Бяцхан баримт бичиг үйлдэхийг би танаас гуйя. Намайг түмэнтэй уучлах биз. Тэгээд энд хэлэлцсэн ёсоор «Зөвхөн амжилт гарвал» гээд цааш нь... бичих юм шүү.

	Би уг бичгийг үйлдэж Рюдельд гардуулаад: 

	— Эрхэм Рюдель минь, химийн хүчирхэг хүнд үйлдвэр хөгжиж будгийн шинэ шинэ эд өдөр тутам гаргаж гэрчилгээ баталгаа олгосоор байгаа одоо үед, дундад зууны будгаар би оролдох хэрэг үү? гэв.

	— Хэрэв будгийн зүйл хиймэл час улаан будаг байвал яана? гэж Рюдель лавлаад нүдээ ирмэхэд нь түүний царайд залирхаг байдал тодорч байлаа.

	— Час улаан будаг ч байг л даа! Орчин үеийн хими час улаан будгийг эртний финчүүд шиг далайн хавчаар биш дуураймал аргаар боловсруулдаг болсон шүү дээ.

	Рюдель миний бичсэн зүйлийг далд хийгээд чемоданаа уудлан цаасанд боодолтой юм гаргаж ирлээ. Тэрээр боодлыг нь тайлан, дотроос нь ер бишийн будагтай эвхмэл бөс даавуу гаргалаа. Би тийм өнгө байдгийг ер мэддэггүй явжээ. Энэ нь энгийн хурц тод улаанаар зогсохгүй тун гайхалтай хачин өнгө байлаа. Өнгө нь солонгорон гялалзана. Өнгө гаргасан энэ үртэснээс нүд салгамгүй сайхан байлаа.

	— Ийм л юм танай баримт бичгийн дотор боодолтой байсан юм даа гэж Рюдель өгүүлээд: — Би бол эд бөс буддаг мэргэжлийн хүн биш. Гэхдээ хүүхнүүд ийм өнгөнд шохоорхож, санамсаргүй ихээр хэрэглэх болно гэдэгт би итгэж байна гэв.

	Би Рюделийн хаягийг тэмдэглэн аваад түүнийг шөнийн галт тэргэнд суулгаж өглөө.

	 

	 

	— II —

	Оройн чөлөө цагаар би, Рюделийн орчуулсныг тун ч нарийвчлан судаллаа. Миний байшингийн доод давхрын хоёр өрөөнд ирж суусан английн армид алба хааж байгаад халагдсан католик лам түүгээр оролдохыг шахан сануулсан юм. Тэрээр уг нь Бельгийн сүмд лам байжээ. Гадаадад явж байгаад Английн цэрэгт дайчлагдан, Бельгийг булаан эзлэгчдээс чөлөөлөх тулалдаанд оролцсон юм. Цэргээс халагдаад Брюггийн ойролцоох төрсөн хотдоо очихоор завдаж байсан билээ.

	Ламыг Рене Годар гэж нэрлэдэг бөгөөд тэрээр орой бүр надтай шатар нүүдэг сэн. Түүний тавил бүр нь сонирхолтой, тийм ухаалаг нүүдэг хүн би огт үзээгүй билээ. Ялангуяа шатрынхаа хөлгийн эсрэг, тасалгааны булан руу буруу харж суучхаад түүний «таамгаар» тавьдаг шатрын тавил надад юутай их гайхал төрүүлдэг байсан гэж санана. Би шатар өрсөн хөлөг рүүгээ харж суусан хэр нь хэчнээн мэрийгээд ч түүнд дорхноо хожигддог сон. Ялангуяа хаашаа ч хөдөлж чадахгүй баригдчих нь надад даанч эвгүй байдаг сан. Энэ талаар лам гойд чадварлаг хүн байлаа.

	— Годар, танд, санваартанд биш, цэргийн жанжинд баймаар ухаан байх юм гэж би түүнд хэлдэг байлаа.

	Годар дуугүйхэн инээмсэглэчхээд л шатраа өрж байдаг сан. Би шатар тоглох чөлөөндөө Годарт, Рюделийн өгсөн эрт дээр цагийн баримт бичгийн түүхийг ярьж өгдөг байлаа. Би түүний өргөн их мэдлэгтэй, өндөр боловсрол бүхий хүн болохыг нь санамсаргүй байж мэдсэн юм.

	— Би л химич хүн байсан бол үүгээр оролдоод л үзнэ гэж тэрээр надад өгүүлдэг байлаа.

	Час улаан будаг таргаж авах эдийн талаар тэрээр ер санаа зовохгүй байлаа.

	— Үүнийг кошениль гэдэг будгийн хорхойноос гаргаж болно. Тэр бол эрдэнэт улаан кармин (будгийн хорхойны нэр) будаг гаргаж авдаг далавчгүй бяцхан эм шавж юм гэж тэрээр өгүүлэв.

	— Арабчууд кармин хорхойг мэддэг байсан гэж үү? гэхэд, Годар намайг зэмлэсэн байдлаар хараад өгүүлсэн нь:

	— «Кармин» гэдэг бол «кирмиз» гэсэн араб үг. Харин латинаар засамжилсан юм шүү дээ! Жабир ибн Хайан Энэтхэг буюу Алжираас авчирсан карминыг туршиж байсан нь магадтай хэрэг.

	— Жабир ибн Хайан. Түүний эрдэм шинжилгээний бүхий л үйл хэрэг нь жинхэнэ амьд ажил хэрэгт чиглэгдсэн шинжтэй байлаа. Арьбис химичдийн аугаа их шидэд тэрээр шүлт бэлтгэн тодорхойлохыг чухалчилдаг байсан юм.

	— Мөнгөн усны цагаан оо, цацыг хүртэл Хайан тодорхойлж байсан гэж Годар нэмлээ.

	Мянга илүү жилийн тэртээ Жабирын хийж бүтээж амжсаныг тайлан тайлбарлахад Годар хамгийн идэвхтэй оролцлоо. Рюделийн орчуулга, Бэконы тэмдэг ёсоор бол кармин боловсруулахад далайн давс ямар нэг үүрэг гүйцэтгэсэн байлаа. Удалгүй бид Жабирын мэдээгүй байсан зүйл далайн давснаас бромыг ялгаж карминыг бромдож амжлаа. Рюделийн надад өгсөн будагт бөс даавууг задлан шинжилж үзвэл үнэхээр бромын зүйл илэрлээ. Эрт дээр үеийн үнэт гайхамшигт час улаан будгийг орчин үеийн химийн хэлээр, «ди броминдиго» гэж нэрлэдэг болохоор энэ нь тийм гайхмаар юм биш байлаа. Эрт дээр цагийн гайхамшигт хоёр будаг: Энэтхэг гарлын цэнхэр будаг, час улаан будаг бол химийн найрлагаараа хоорондоо тун төсөөтэй байлаа. Харин Жабирын шавьд яагаад тийм оньсого мэт явдал тохиолдсон юм бол? Годар энэ явдлыг бүхнээс илүү сонирхож байлаа. Харин би түүнийг төдий л хайхарсангүй ээ.

	— Мянган жилийн тэртээ тэр залуу эр юунаас болж ухаан алдсаныг олж хэлэхэд бэрх юм... гэж би хэлэв.

	Годар намайг хуруугаараа зангаж л байлаа.

	— Тэр залуу, согтуу юм уу, нэг хүүхэнд дэндүү дурлачихсан, аль эсвэл наранд цохиулсан байж ч болох юм гэж би өгүүлэв.

	— Түр зуурын явдлаас тийм их хүчтэй хор үүснэ гэж үү? гэж Годар асуув.

	— Шахах шүүгээнд оруулж бин битүү байдалд шалган үзье л дээ гэж би хариуллаа.

	Би хэд хэдэн туршлага хийж үзлээ. Туршлага болгон урагштай болоогүй ч гэсэн будгийн зүйл гаргаж авлаа. Удалгүй би, цайвар улаан өнгийн ашигт будаг ялгаж чадсан билээ. Би ч түүнийгээ батлуулж, баталгаа олгодог хэд хэдэн ч товчоо надад гэрчилгээ олголоо. Хэдэн өдрийн дараа ноос, дуураймал үслэг буддаг үйлдвэрийн эзэн хүрэлцэн ирж, будгийн шинэ нээлт гэж нэрлэх болсон диоромкарминыг үйлдэх тусгай цех барьж болох эрхийн зөвшөөрлийг надаас худалдан авлаа. Будгийн нэг маань түүний бүрэлдэхүүнийг яг тодорхойлж эс чадаж байлаа.

	Ажил хэрэг маань ч урагштай л байв. Би Рюдельд олсон мөнгөнийхөө зохих хувийг илгээж, амжилтынхаа тухай, захиа бичлээ. Мэргэжлийн химичээс илүү холыг харсандаа тэрээр баярлаж, өнгөрсөн үеийн ололтыг хайрлан үзэж, зөв харьцаж байх тухай өдий төдий зүйл сургамжилсан захиа бичиж ирүүллээ.

	Манай лам явахаар завдаж эхэллээ. Нэг талаар лам маань миний хамгийн дотнын хүн болж, нөгөө талаар, Фрезер, улс төрөөр оролдоод завгүй байсан болохоор би түүнийг явахад дурамжхан л байлаа. Түүний юм онцгой мэргэн боддог, ардчилсан үзэлтэйг нь би мэдсэн билээ. Хэн нэг хүн бидний ярилцаж суухыг олж сонсвол хоёр хувраг л хоорондоо хүүрнэлдэж байна гэж бодохоор байдаг сан.

	Тэр үед би гэртээ байгаа судалгаа шинжилгээний газраа үлэмж өргөтгөж болохоор боллоо. Гэвч нэг хачин тохиолдол болж миний амгалан тайван амьдралыг цочоосон билээ.

	Бромын махбодод орсон бодис хүний мэдрэлийн эрхтэн, нүдний салст бүрхэвчинд хүчтэй нөлөөлдгийг би сайн мэдэх билээ. Мэдрэлийн өвчин анагаахад бромыг хэрэглэж, хордуулах чанартай зүйлд бромбензолыг ашигладаг нь хэн бүхэнд илэрхий. Тийм ч учраас будаг гаргах ажиллагааны бүхий л явцыг пиг битүү саван дотор гүйцэтгээрэй гэж үйлдвэрийн эзэнд би урьдчилан сануулсан билээ.

	Тусгай цех байгуулсны дараахан гэнэт би 

	 

	«Ажилчин олноороо хордож, үйлдвэр зогслоо. 

	Нэн даруй хүрэлцэн ирнэ үү. 

	Үйлдвэрийн эзэн» 

	 

	гэсэн цахилгаан утас хүлээн авлаа.

	 


Есдүгээр бүлэг : АЙМШИГТАЙ АЖИЛ ХАЯЛТ, ГОДАР МӨРГӨЖ, ФРЕЗЕР ЭРЭЛХИЙЛСЭН НЬ

	— I —

	Фрезер бид хоёр тэр үйлдвэр лүү явлаа. Дибромкармины цех рүү хүрэлцэн очиход бидний нүдэнд өртөн тодрохоор юм үзэгдсэнгүй. Цехийн байшинг хүний хэнхдэгээр татахуйц чулуун хашаагаар хүрээлжээ. Эргэн тойронд нь хүмүүс дүүрэн зогсож байлаа. Тэд дотор нь байгаа хүмүүсийн гэргий, хүүхэд, нөхөд нь байлаа. Химийн урвал үргэлжилсээр л байлаа. Түүнийг зөвхөн цехийн дэвсгэр газраас зогсоож болох байсан юм. Гэхдээ түүн дотор шурган орох ямар ч боломжгүй байж билээ.

	Цех дотор юу бол оо вэ?

	Өглөөний ээлжнээ хүрэлцэн ирсэн ажилчид будаг үйлддэг багаж хэрэгслийн хажууд хэвтэх нь хэвтэж, зогсох нь зогсож байгаа харагдлаа. Нэлээд байзнасны дараа тэдний зарим өндийж, тэмтрэн мөлхөх боловч, зогсолгүй ажиллаж байгаа хэрэгслийн халуун төмөр хоолой мөргөн бархирч, ухран мөлхөнө. Энэ жигтэйхэн явдал надад гэнэтийн явдал, цугларсан олонд эс ойлгогдох, аймшигт зүйл боллоо. Инженерүүд нь намайг тойрон хоргоож байв. Тэд үнэндээ юу ч ойлгосонгүй ээ.

	— Аврах бүлгийнхэн! Заводын аврах бүлгийг юунд дуудсангүй вэ? гэж асуухад,

	— Цех дотор орчихсон. Аврагчид маань багтай хэр нь хордож ажилчидтай цуг хэвтээ гэж нэг инженер надад хэлэв.

	— Энэ лав ажил хаяж байгаа хэрэг шүү, би тэгж хардаад байна гэж үйлдвэрийн болох тамхинд шарласан том том шар шүдтэй туранхай хүн өгүүлж байлаа.

	— Шал дэмий юм ярьж байх юм. Ажилчид тэнд ороод бүтэн гурван цаг боллоо. Эмч хүртэл тэнд байгаа шүү дээ. Цагаан хормогчтой хүн будгийн хэрэгслийн дэргэд хэвтэж байгааг нь хар л даа гэж инженер эсэргүүцэн өгүүлэв.

	Цугларсан олны дунд уйлах, хараал тавих дуу сонсогдов. Миний ойролцоо зогсож байсан өндөр нуруутай нэг залуу эр ухасхийн хашаан дээгүүр харайн ам хамраа гараараа таглан цех рүү орж ямар нэг хэрэгслийг тойрон ундуй сундуй хэвтээ настай хэдэн ажилчин руу ухасхийв. Тэднийг харахад амарч хэвтээ юм шиг үзэгдэнэ... Залуу эр тэдний дэргэд гүйж хүрмэгцээ шургачин унаад дахин өндийх гээд эс чадлаа... 

	Цугларсан олны дотроос нэг хүн гарч зэвэрч хуучирсан муу төмөр хувин босгон тавьж дөрвөлжилж харуулдсан модоор дэлдэн: 

	— Хүүе, будгийн хорхойчид оо бос! Бос! гэж хашхирав.

	— Босоорой! Босоорой! гэж олноороо өргөн хашхирав.

	Цех дотор байгаа хүмүүс хөдлөн өндийж, хэрэгслүүдийн дэргэдээс мөлхөн зайлах гэж хичээгээд эс дийлэн дахин хэвтээд өгөв.

	Намрын ширүүн салхины чиг эрс өөрчлөгдөн бидэн тийш чиглэхэд хамраар юм ханхлан, магнай өвдөн, толгой эргэж эхлэв. Шуугилдсан олон хүн дайвалзан үзэгдэж хүний дүрс балран, зэрэглээтсэн гонзгор юм болж харагдах нь тэр. Салхины чиг дахин өөрчлөгдөхөд ухаан саруул болов... Надтай зэргэлдээ зогссон хүн болгон яг л над шиг болох шиг боллоо.

	— Энэ яриагүй хий байна гэж инженер өгүүлэв.

	— Шарлеруагаас аврах бүлэг яаралтай дуудах хэрэгтэй байна! Зардлаас нь хулчийгаад байна уу? Тэндхийн уурхайд хүчилтөрөгчийн багтай аврагчид бий?Жирийн баг ямар ч хэрэг болохгүй! гэж Фрезер өндөр дуугаар өгүүлэв.

	Үйлдвэрийн эзэн түүнийг зэвүүн муухай хялайсан боловч хэлснийг нь ёсчлон дагав. Хэдэн цагийн дараа аврагчид суусан ачааны машин давхин ирлээ.

	Тэд хордсон хүмүүсийг нэг нэгээр нь гаргаж байлаа. Нэг инженер хүчилтөрөгчийн баг өмсөж, цехэд ороод дамжуулагч хоолойг хаав. Би бас баг өмсөж, түүнтэй хамт ажиллалаа. Хэд хэдэн дамжуулах хоолойн доод хэсэгт байгаа өөрөө үйлчлэгч ороомог миний анхаарлыг татлаа. Энэ цехийг төхөөрөмжлөхөд би биеэр оролцсон боловч, зэсээр хийсэн салхивчны сэнс тавьсан эсэхийг сайн санахгүй байлаа... 

	— Хэзээ салхивчны сэнсийг нь сольсон бэ? гэж би цехээс гарах зуураа инженерээс асуув.

	— Өчигдөр гэж инженер багаа тайлах зуураа өгүүлээд: — Энэ болж буй явдалтай ямар холбоотой юм бэ? Ингэхэд та, битүүлгийг дутуу хийсэн гэж бодож байна уу? Их халуун дунд ажиллахад зарим салхивчны сэнс халууны хүчийг үнэхээр бага бууруулдаг. Манай үйлдвэрчний байгууллага, шинээр, шаардагдаж байгаа аливаа зүйлийг ер хойш тавьдаггүй юм гэв.

	— Зэс. Зэс... гэж би давтан хэлээд: — Зэсэд хамаг учир нь байж болох юм гэв. 

	Бид хордсон ажилчдын дэргэд очив. Тэдний зарим нь бүр сэргэчихсэн байлаа. Шарлеруагийн аврагчидтай хамт ирсэн эмч тэнд зогсоогүй ажиллаж байлаа.

	— Аюултай юм болж уу? гэж би асуулаа.

	— Одоохондоо мэдэгдэх юм алга. Тэгэхдээ чухам юу болсныг хэн ч мэдэхгүй байна шүү гэж эмч хариуллаа. Хашаан дээгүүр харайн орсон өнөө залуу эцгийнхээ мөрөөс түшиж байгаа харагдав. Би тэднээс салгалгүй ширтсээр байлаа. Тэр настайвтар ажилчин паалантай хувингаас ус ууж байлаа. Нүүр нь ус болсон, нүд нь дутуу аниатай харагдлаа.

	— Боллоо! гээд тэрээр өврөөсөө улаан өнгийн алчуур гарган амаа арчин (Би тэр алчуурт миний гайхамшигт будгийн өнгө байгааг хараад танилаа. Заводын бүх ажилчин хаягдал ашиглан хүзүүнийхээ ороолтыг бүгд миний будгаар буджээ). Баста, гүйцлээ! Энэ цехэд бид дахин шагайхгүй. Химийн ухааны доктор чинь хэн сэн бил ээ? гэв.

	— ... Меканикус гэж олны дотроос нэг нь өгүүлэв.

	— Тэгвэл доктор Меканикус авгай л өөрөө ажиллаг! 

	Би цехийн булан бүрд тархсан хийнээс бага зэрэг авахыг гуйв. Ингээд дараах өдрүүдэд нь Годар, Фрезер бид гурав түүний чанарыг задлан шинжлэв.

	Хий, усанд тун хялбар уусдаг, үнэр, өнгөгүй байв. Түүнийг тун ялимгүй ч гэсэн үнэрлэхэд ухаан санаа хачин болж байсан нь үнэмшихийн аргагүй байж билээ. Энэ хий хаанаас гарах нь энэ вэ? Урьд нь гэрт жирийн хэрэгслээр туршиж байхад гараагүй мөртөө дибромкармины цех дотор үүсэн бий болдог нь ямар учиртай хэрэг бил ээ?

	Би гэртээ бяцхан хэрэгсэл дээр дибромкармин гаргаж үзлээ. Мөн задлан шинжилж ч үзлээ. Гэвч төсөөтэй юм огт гарч ирсэнгүй. Учир нь хаана байна? Хэдэн өдөр болоод гарсан тэр хачин ослыг цех дотор бий болгочихоор засварын тийм ажлын бүртгэлийг Фрезер дахин очиж шалгаж үзлээ. Үйлдвэрийн эзэн урьдын адил «зальтай ажил хаялт» гэж тооцсон хэвээр байсан аж. Ер нь дайны дараах Бельгийн аль ч заводын эзний хамгийн айдаг зүйл нь ажил хаялт байлаа.

	— Салхивчны сэнсийг нь л зөвхөн сольсон байна! Ган сэнсийг нь немец шар зэсэн сэнсээр сольсон байна гэж Фрезер миний судалгаа шинжилгээний газар орж ирмэгцээ л өгүүлэв.

	Би, Одо Меканикусын араб баримт бичгийг нэн даруй эрэн олж, орчуулгыг нь анхааралтай судлан уншлаа. Жабирын шавь урьдчилан сануулсан байна шүү!.. Яг л энэ жигтэйхэн үзэгдлийн тухай өгүүлж байна.

	Бэконы хийсэн орчуулгын дотор гурван хоног гэсэн тэмдгийг гурав дахин давтан тэмдэглэсний учир нь энэ байжээ! Гурав хоногийн турш судалгаа шинжилгээний газар орж болохгүй аж. Энэ туршлагын улмаас хамгийн түрүүн Жабирын нэг шавь хэлмэгджээ. Гэхдээ зэс тэнд ямар үүрэг гүйцэтгэ ээ вэ? Тийм, тийм, арабын аргаар энэ будгийг бэлтгэхэд ордог зүйлийг нь зэс савд хийсэн байсан.

	Бидний эрэл шинэ чиглэлтэй боллоо. Дибромкармин гарган авдаг хэрэгслийнхээ хэдэн талд Фрезерийн цахилгааны зэс түлхүүрээр огтлон хийсэн зэсэн хавтгайг тавьж үзлээ. Будгийн зүйлийн нийлэг урвал болох үед зэс аюул учруулдаг нь туршлагаар шууд батлагдлаа. Будаг гарлаа ч гэсэн зэсийн өнгөн судалд нүүч хорт хий бий болгодог дагалдан үйлчилгээ тодордог ажээ.

	 

	 

	— II —

	Фрезерийг цонх онгойлгоход тасалгаанд чийглэг, сэнгэнэсэн салхи манантан орж ирлээ. Фрезер намайг, цонхны хажуугийн зөөлөн сандал дээр суулган, өөрөө суух сандлаа тасалгааны гол руу ойртуулж яагаад ганц тун их шил шалан дээр унаган хагалав... Найман цагийн үед сая ухаан орлоо. Бүхэл бүтэн дөрвөн цаг ухаан солиотой байсан аж. Тэр хугацаанд бид юу ч харж, юу ч сонссонгүй ээ. Фрезер тун хий бүхий шилэн савыг унагаж дараа нь орчин тойрон маань бүрэг бараг «хэлхээтэй» юмс болон үзэгдсэн шиг надад санагдаж байлаа. Хэрэв хурдхан шиг эргэсэн сэн бол нүдний өмнө шинэ зүйлс тодорч, тодхон өнгөтэй юмс үзэгдээд алга болох байсныг би таамаглаж байлаа. Маас голыг сөрөн өгсөж яваа хөгжилтэй завины тодорхой бараан дүр тасалгааны цонхон дээрээс дандаа харагдаж байдаг нь сонисон голын эргийн галт онгоцны зогсоол өртөөний дун цагаан өнгө ч нүднээ эс үзэгдсэн.

	Энэ бяцхан ажиглалт үйлчилж буй хорын учрыг тайлах зам руу хөтөллөө.

	«Зэсийн дашрамд урвалдан хувирсан үйлчилгээ л осол гарахын шалтаг болжээ. Салхивчнаасаа эхлээд бүх зэсэн эдлэлийг нэн даруй шугамаас холдуул» гэсэн цахилгаан утас заводын эзэнд илгээв.

	Ажил яг ид дундаа байх үеэр би Льежид хүрэлцэн ирлээ.

	— Үйлдвэр маань үлэмж их алдагдалд орлоо. Бид тантай шүүхэд заргалдах гэж байгаа даа гэж заводын эзэн өгүүлэв.

	— Тэгдэг юм биш ээ! Цех ашиглалтад орсон хойно осол гарсан шүү дээ. Салхивчийг нь солих хэрэггүй байсан шүү! гэж би хариулав.

	— Доктор Меканикус та, түүнийг сольсноор ийм аюул болно гэдгийг бидэнд урьдчилан сануулаагүй шүү дээ! гэж эзэн эрс эсэргүүцэв.

	— Таныг үйлдвэрийнхээ ямар ч зүйлийг солих юм бил ээ, урьдаас тэр бүрийг олж мэдэж чадахгүй шүү дээ. Та хамаг юмаа ч өөрчилж болох юм...

	— Доктор Меканикус! гэж эзэн миний яриаг таслан, — Наад базаахгүй яриагаа зогсож, энэ уйтгартай баримт бичигтэй танилцаж үз гэв. 

	Тэр нь ажилчдын эрүүл мэндийн талаар тодорхойлон тогтоосон баримт бичиг байлаа. Албан ёсны бичиг баримтад үйлдвэрчний байгууллагын тэргүүлэгчид, Льежийн нэртэй мэргэжилтэн эмч нар гарынхаа үсгийг зуржээ. Юу нь ч тодорхойгүй хий маягийн эдэнд хордсон хорин найман хүн гэмтэлгүй өнгөрч, долоон хүн удтал солиорсон хэвээр байна гэжээ. Хорт хийн дотор гурван цаг хэвтсэн хүн л онцгой хүндээр нэрвэгджээ. Ухаанаа хагас юм уу бүрэн алдаж, хөдөлгөөний чиг баримжаагүй болж, юм харж, сонсохоо больсон ажээ... 

	Албан ёсны баримт бичгээс гэмгүй номхон хүмүүсийн уй гашуу намайг хялайн ширтэх мэт байж билээ.

	 

	 

	— III —

	Орой бүрий болсон хойно би гэртээ эргэж ирлээ. Фрезер, ламтай шатар нүүж, ямар нэг зүйл маргаж суув. Намайг хараад сэтгэл нь тавгүй болсон тэд өмнөөс минь угтаж бослоо. Надад хэнтэй ч уулзан ярилцах хүсэл байсангүй... 

	— Карл та, буруутан биш болохоор шүүх цагаатгах биз гэж Фрезер өгүүлэв.

	— Тийм ээ, би буруутан биш... Гэхдээ Жак, Рене хоёр минь намайг ойлго! Шүүх ч яах вэ намайг цагаатгадаг юм гэж саная. Тэгэхдээ би ажилчдыг хордуулаадахъя гэж огт бодоогүй шүү дээ. Ингэж намайг хардана гэдэг инээдэмтэй хэрэг! Би байгаагүй бол... 

	— ... Будаг гарахгүй байсан хэрэг үү? гэж Фрезер егөөдөн асуув.

	— Тийм ч байг. Энэ л эртний тугалын арьсан баримт бичгээс л бүх хэрэг эхэлснийг үз ээ биз дээ! гэж би хариулав.

	Би хананд өлгөөтэй байсан тэрхүү баримт бичгийг хуулан авлаа. Заводын нэг мастер хүн түүнийг гялгар цааснаа нямбайлан боолоо.

	— Ар тал дээр нь гурван хоногийн явдлын тухай Рожер Бэконы тодорхой тэмдэг байсан. Араб хэлнээс Рюделийн орчуулсан орчуулгын дотор ч гэсэн Жабирын шавь судалгаа шинжилгээний газар ороод ухаан алдсан тухай өгүүлдэг... «Тэрээр бурхнаа, өөрийнхөө нэрийг, ер л хамаг юмаа мартсан байсан» гэж тэмдэглэсэн байлаа. Үгүй, би буруутан байх нь... 

	— Өөр юм бодох хэрэгтэй байна. Хэлмэгдэгчдэд хэрхэн туслах тухай л бодоцгооё гэж Жак өгүүллээ.

	— Чи тун зүйтэй санал гаргалаа. Одоогоос эхлээд миний энэ хогшил хөрөнгө миний юм биш болог! Үүнийг бүгдийг нь хэлмэгдсэн хүмүүсийг эмчлэх, гэр бүлийг нь тэтгэхэд зориулъя.

	— Тэгэхгүй ээ, доктор Меканикус минь, ганцхан өглөг өрөвч сэтгэл юу ч болохгүй... гэж Фрезерийн хэлэхэд,

	— Мөргөх хэрэгтэй тэгвэл... гэж Годар аяархан өгүүлэв. Миний хэрхсэнийг сонсоод түүний сэтгэл ихэд зовж билээ.

	— Годар, та л тэр мөргөлөө өөрөө хий! гэж Фрезер эрс өгүүлээд, — Харин бид бол ажиллах ёстой гэв.

	— Жак аа чи, хор арилгадаг юм олж болно гэж бодож байна уу? гэж Фрезерээс асуув.

	— Тийм ээ, хор эсэргүүцдэг зүйл л хэрэгтэй байна. Энэ хий ухаан мэдрэл сулруулж байгаа хойно доо... гэхэд

	— Хор эсэргүүцэх... гэж би Фрезерийн санааг угтан авч, — Түүнтэй ойролцоо бүрэлдэхүүнтэй зүйлээр ухаан мэдрэл сэргээж болно гэв.

	— Бүрэн бололцоотой зүйл шүү дээ гэж Годар нэмэв.

	— Та яаж түүнийг мэд ээ вэ? Тийм зүйл шашны сургуульд судалдаг гэж үү? гэж Фрезер гайхав.

	— Үгүй ээ, шашны сургуульд судалдаггүй юм гэж Рене хариулаад: — Би бол физиологийн зүй сонирхон оролддог хүн. Тэр талаар миний хэд хэдэн ажил бий гэв.

	— Та физиологийн зүй мэддэг хэрэг үү? Тантай ямар ч холбоогүй зүйл биз дээ? Тэгэхлээр та бидэнд тусалж чадах уу? гэж Фрезер баярлан гайхав.

	— Тийм ээ, надад ганцхан зөвшөөрөл л гуйх хэрэгтэй... Ноён Фрезер та миний мяндгийг сүм хийдийг тун ч тохуурхах дуртай хүн юм аа даа. Та бүр мартаж ээ...

	— Намайг бурхан тэнгэрийн хилэгнэлээр битгий сүрдүүл л дээ! гэж Фрезер чангаар өгүүлээд: — Эзлэлтэд байх үед бидний зэвүүг хүргэсэн тагтааны зураг бүхий бурхан шашны ил захидлын хуудас зөндөө үзэж байсан билээ гэв.

	— Ингэхэд ноён Фрезер та, энэ тухай яг л над шиг мартаагүй юм байна. Харин та, хэн соёлын үрийг тарьж, хэн материалист шинжлэх ухааны суурийг тавьсан тухай мартаж орхижээ. Тэр хүмүүс бол танай биш манай хүмүүс байсан шүү дээ.

	— Манайх, танайх гэдэг чинь юу гэсэн үг вэ? 

	— Шинжлэх ухаанд дахин сэргэлтийн үе эхлэхэд ертөнцийн хөдөлгөөний хуулийг нээсэн эрдэмтэн Коперник юу байлаа? Коперник лам, тэгэхдээ бүр сүм хийдийн бүхэл бүтэн тойрог захирсан том толгой лам байсан шүү дээ!

	— Өөрийн зохиол судраа хэвлүүлэхээсээ хэдэн арван жил эргэлзэж явсан... Тэгэхээр барах уу! Коперникийн үе залгамжлагчдыг яргалан сүйтгэсэн сүм хийд эрдэмтэн мэргэдийг хэрхэх нь тодорхой юм.

	— Жишээлбэл? гэж Рене асуулаа.

	— Жордано Бруно... 

	— Бруно гэдэг нэрийг хэлмэгц л мэдлээ шүү дээ! Жордано Бруно бол гүн ухаантан, одон орны шинжигч байсан, гэхдээ сүм хийдэд сууж байсан лам шүү дээ. Филиппо гэсэн нэртэй байсан. Арван таван наснаасаа Жордано Бруно Доминикийн Ариун санваартны сүмд шавилан суусан хүн... 

	— Цэцгийн талбай дээр «ариун санваартан» шашны залхаан цээрлүүлэгчид түүнийг шатаасан биш бил үү!?

	— Тийм ээ, тэгэхдээ шашны залхаан цээрлүүлэгчид бол «юм мэддэггүй бүдүүлэг лам нар» байгаа юм. Гэхдээ энд шашин бурхан ямар хамаатай юм бэ? Шашин бурхан руу зогсоо чөлөөгүй дайрч байгаад чинь би бүр залхаж гүйцлээ. Таныг коммунист үзэл санаанд нэвтэрч гүйцсэн хүн гэдгийг би мэдэж байна. Гэхдээ залуу эр та, нийгмийн сайн сайхан байгуулалтын тухай мөрөөдөл санааг бий болгосон Томмазо Кампанеллыг9 сайн мэднэ. Түүний жинхэнэ нэр нь Жованни Доменико! Бас л лам байсан хүн шүү дээ. Ноён Фрезер та, ховч заргач, дамчин, харамч, зусарч, хардагч... байхгүй тийм үе ирээдүйд ноёрхох тухай эн тэргүүн өгүүлсэн Франсуа Раблег10 юу эс андах вэ дээ.

	— Ноён Годар минь, юуны өмнө хуурамч сүсэгтэн, худал явдалтан байхгүй гэсэн шүү дээ! гэж Фрезер няцаан өгүүлээд: — Телемийн сүмийн үүднээ тэгж бичсэн байсан шүү дээ! гзв.

	— Зөв өө, зөв гэж Годар зөвшөөрөөд, — Гоёч явдалтан, хуурам сүсэгтэн л юуны өмнө тохирохгүй гэсэн! Энэ гайхамшигт үгсийг лам хүн бичсэн! Франсуа Раблед мөн л шашны хүндэт цолтой байсан хүн гэв.

	— Тэр чинь католик шашны сүм хийдийнхний заналаас нуугдсан, лам нарт цаазлагдахаар шийтгэгдсэн лам шүү дээ гэж Фрезер өгүүлэхэд,

	— Ноён Фрезер ээ, эдгээр суут ухаантан, аугаа их эрдэмтдийг бурхан биш ухаан бодолгүй мухар сүсэгтнүүд л шийтгэсэн хэрэг! гэж Годар хэлэв.

	— Годар та, сүм хийдэд л сууж байсан хүмүүсээс гайхамшигт эрдэмтэд олноор төрж хүн төрөлхтнийг хоосон санаагаар мунхруулахын чацуу шашин бурханд тэрсэлсэн үлэмж гайхамшигт шинжлэх ухаан бий болгон өгөгчид гарч ирсэн мэт батлах гэж байх шив дээ!.. Тэгэхдээ чухам яасхийж төрөн гарч ирэв ээ? Ном судар цуглуулж хадгалсан сүмд тэд уйтгарлан суухдаа ном үзэж, ном бясалгаж, аливааг эргэцүүлж суух л бололцоо олсон. Тэд сүсэг бишрэлийн үхширмэл байдлыг нарийвчлан үзэж сүм хийдийнхний хэлэх үг, хийх ажлын зөрөөг тодорхой ялгах боломжтой байлаа... Ингээд үнэний учрыг ялган танимагцаа сүм хийдийн эсрэг эргэлтгүй ханддаг. Годар таны хэлж байгаа чинь сүм хийдийн аймшигт явдлыг Цагаатгаж буй хэрэг биш үү?

	Ингэж гэв гэнэт шатан оволзсон маргаан төгслөө. 

	Тэгэхдээ тэр маргаан зохих үүрэг гүйцэтгэсэн билээ. Хоёр найзын маань хооронд эв түнжин тогтлоо. Фрезер, Годарыг «манай ламтан» гэж нэрлэхээ зогсож, Годар ч гэсэн Фрезерийг дайран муучлахаа болилоо. Амьдралаас тасарсан ийм маргаан нэн даруйдаа шинэ аймшигтай бодолд хүргэж болох юм гэж би бодож чадна гэж үү?

	Ямар ч гэсэн бидэнд найрамдал л хэрэгтэй! Бие биедээ эвгүйцдэг байснаа больж тэвчээртэй харьцахын жишээг үзүүлсэн нөхдөдөө би талархлаа... Энэ өдрөөс манай эрэлхийлэх ажил эхэлж билээ. Хорны эсрэг зүйл эрж олон хэлмэгдсэн ажилчдад тусална гэдэг бол бидний зүрх сэтгэлийн зорилт болж байна.

	Бид хэдүүлээ эрэн хайх ажилдаа орлоо. Олон зүйлийг хэлэлцэн ярилцах хэрэгтэй болж байлаа. Өдөр ирэх тутам шинэ зүйл угтдаг байлаа. Фрезерийн өглөөнөөс эхлэн татсан тамхины утаа миний тасалгаанд пиг дүүрнэ. Намайг дүгнэлт хийсний дараа, бид өрөө өрөө рүүгээ ордог байлаа. Хэдэн цагийн дараа бид дахин цугларч хэлэлцэн ярилцана. 

	Фрезер унтаж ч чадахгүй юм бодсоор байдаг байлаа.

	— Ажилчдын тэр хачин байдлыг би ердөө ч мартаж чадахгүй... Дуудаад байхад тэд сонсон өндийж жаал зугаа хөдөлснөө юу хийхээ мартаж, үзэж сонирхохгүй байсан... Энэ тасалгаанд шилтэй тун хий хагалсан туршлагыг санаж байгаа биз, Карл аа? Юутай аймшигтай нь одоо тодорхой боллоо. Бараг сохор болгочихсоныг санаж байгаа биз? Та юу ч харж, сонсохгүй байсан шүү.

	— Арай ч тийм байгаагүй ээ... гэж би өөрийнхөө байсан байдлыг эргэцүүлэн санах зуураа: — Арай ч тийм байгаагүй... Бараг л юм үзэж сонсохгүй байсан. Бараг л! гэв.

	— Тийм, тийм! гэж Фрезерийн сэтгэл догдлон хэлэхэд нь би түүний таамагласныг лавшруулав бололтой, — Тийм, тийм бүгдээрээ үнэн сүүлийн үед би кибернетикийн ухааны талын утга зохиол онцгой сонирхдог боллоо. Нэг л бодол, миний толгой дотроос салахаа байлаа. Зурагт радиогийн нэвтрүүлгийн дохионд хамгийн дээд зэргийн өндөр хэлбэлзэл шаарддаг байхад хүний нүд хамгийн нам хэлбэлзлээс зайлсхийдгийн учир юу вэ? гэв.

	— Чухам ямар учиртайг би хэлж мэдэхгүй байна...

	— Хамгийн дотно, хамгийн ойр зүйл байхгүй юу. Тооны ухаан, бие махбодын зүй, сэтгэхүйн зүй, цахилгаан судлалын ухааны нэгдэл дээр үүссэн хамгийн сүүлийн шинжлэх ухаан кибернетикийн ухааны тухай өгүүллийг саяхан би саваагүйтэж уншсан юм. Тусгал зураглалын нэвтрүүлэг ой ухаан хоёрын хоорондын холбооны тухай тэнд өгүүлсэн нь миний анхаарлыг ихэд татлаа. Зурагт радио шүү! Хөдөлгөөн, өөрчлөлтгүй хоцрох дүрслэлийг үзэгчдэд дандаа нэвтрүүлээд байх нь хэрэгцээгүй юм шиг санагдсан. За жишээлбэл: Би яриад та намайг нүд салгалгүй ширтээд байя гэж бодъё. Миний нүүр төдийлөн их хөдлөхгүй, зөвхөн л уруул хөдлөөд байх болно.

	Хэрвээ зурагт радиод оруулан харвал зөвхөн л уруулын хөдөлгөөний нэвтрүүлэг төдий болно гэсэн үг юм гэж Фрезер сандран өгүүлэв.

	— Ойлгож байна аа! гэж Годарт үүний ярьж байгааг таслан, — Нэвтрүүлгийн үед тусгал дүрслэлийн иймэрхүү үйлчилгээ нүднээс тархи мэдрэлд шилжин үүсдэг юм шиг надад санагддаг. Өөрчлөгдөн хувирч байдаг тусгал дүрслэлийн гол хэсэг л ганцхан нэвтрэгдэхээс биш үлдсэн бүх зүйл нь ой ухаан дотор хоцорно гэж өгүүлэв.

	— Нөхөд минь сонсооч, энэ чинь бидний шийдвэрлэх асуудлын нэг хэсэг нь байна шүү дээ! Ямар ч гэсэн одоо нэлээд юм ойлгомжтой!.. гэж би дуу алдав.

	Гэтэл Годар, Фрезер хоёр дарвин хөөрч ямар нэг юм хашхиралдан ярилцаж байлаа.

	— Жак, Рен хоёр оо, байзнаарай! гэж би тэднийг нэлээд тайвширсны эцэст хэлээд: — Хэрэв энэ зүйл магадтай болбол одоо бид тун олон зүйл тодорхой болох нь шиг байна. Золгүй муу хийн зүйл чинь харах эрхтэнд тусаж, түүнийг сулруулан, бараг сохор болгочихдогийн учрыг одоо л сайн ойлгож байна. Жишээлбэл, би үргэлж харж байдаг хөгжилтэй завь юугаа голын ус аажимхан сөрж явсныг нь үзсэн байна...

	— Яагаад гэвэл тэр хөдөлж байжээ! гэж Фрезер дуу алдав.

	— Гэхдээ би бүр Маас голын долгионыг бас харсан... 

	— Тэгээд л салхи үелзэж долгион дээрх цагаан толбо дүрсээ үргэлж өөрчлөөд байсан хэрэг!

	— Хүний тархи мэдрэлийн «ухагдахууны бүтэц»-ийн ямар нэг хэсгийг сулруулдаг мэдрэлийн хор бидэнд мэдэгдлээ... гэж Годар дүгнэв.

	Тэр дорхноо бидэнд нэгэн загвар үйлдэх үүрэг тулгарлаа. Шинэ маягийн хорыг юунд хэрхэн магадлан турших бил ээ? Фрезер бид хоёрын хийсэнчлэн туршвал, тэнэг явдал болох нь үзтэл илэрхий. Нөгөө талаар дээд зэргийн нарийн бүтэцтэй амьд махбод дээр туршиж үзэх хэрэгтэй байлаа.

	— Бид нохой олбол зүгээр юм гэж Годар хэлээд: — Нохойн удамшилт дадлыг (рефлекс) эвдэх замаар бид ямар нэгэн бодисын үйлчилгээний тухай авч ярилцаж болох байна гэв. Ламын сэдэж хэлсэн «Бид» гэдгийг ойшоон үзэж би сэтгэлээ нэгтгэлээ. 

	... Удалгүй Годар туршлагад авч хэрэглэх зүйлийг мэддэг, түүнийг шургуу бэлтгэдэг хүн болохоо харуулахад Жак бид хоёрын санал түүнтэй нийлэв.

	Хэдхэн өдрийн дараа манай байшинд арваад нохойн чихнээ аятай хуцах хуцалт сонсогдох болов. Фрезер, Годар хоёр хашаан дотор нохдод зориулан уран аятайхан, чингэлэг барьж, туршлагын үед нохой уях тусгай газар хүртэл байгууллаа.

	Фрезер ч ажилдаа шуурхайлан орлоо. Эсэргүүцлийн өдрүүдэд Фрезер маань партизаны нэвтрүүлэг холбоонд зориулан, хэд хэдэн радио төхөөрөмжийн зүйл цуглуулж, засварлаж байсан нь талаар биш боллоо. Одоо тэрээр радио хэрэгсэл, гагнуурын хөөрөг хоёроос өдөржин салахаа болилоо. Түүний ажилладаг тасалгаанд лав, давирхайн хурц үнэр ханхалж байдаг сан Жак бараг л өдөр болгон цахилгаан идэвхжүүлэгч (генератор) эвлүүлэн бүтээж радио хоолойд залган чихнээ чийртэй дуу шуугиан дэгдээнэ. Годар минь түүний бүтээсэн тэдгээр зүйлийг янз бүрийн удамшилт дадлыг (рефлекс) боловсруулахад чухал гэдэгт итгэж байгаа.

	Би ч гэсэн зүгээр суусангүй. Брюссель хот руу хэд хэдэн удаа явж сав суулга, урвалын эд худалдан авчирч, шинжилгээ хийх хөтөлбөрөө боловсруулж байлаа.

	Бид орой бүр цугларч өдрийн болсон явдлын талаар хэлэлцэн ярилцдаг байлаа. Амьд амьтан дээр үйлчилгээг нь туршсан мэдрэлийн хорны бүхэл бүтэн найрлага тогтоох асуудал шийдлээ. Миний даралтын хуучин шүүгээний дардаг хүч нь ч дийлэхээ болиод нэмэлт даралтын зүйл хийх хэрэгтэй боллоо.

	 


Аравдугаар бүлэг : ХИЙН ЗҮЙЛ ГАРГАН АВЧ; ЭЦСИЙН ЭЦЭСТ ГОДАР ШАТАРТ ХОЖИГДОН, АЛЬМА НОХОЙГ ЯРЬЖ СУРГАСАН НЬ: 

	— I —

	Льежээс мэдээ чимээ тасрахаа болилоо. Эмчлэн сувилуулах газар хэвтэж байсан дөрвөн хүний гурав нь эмнэлгээс гарсан хэдий боловч тэднийг бүрэн эдгэрсэн гэх найдвар эмч нарт үнэндээ алга байж билээ. Хэлмэгдсэн хүмүүс тохиолдсон зовлонгоо нэгд нэгэнгүй тоочин тодорхойлж байлаа. Юуны өмнө ухаан санаа нь эвдэрч, юм мэдрэхдээ мохоо болсон тэдний биеийн байдлыг мэдэж авах нь бидний ажилд хэрэг болсон юм. Тэр нэгэн золгүй өдөр хэлмэгдсэн хүмүүс хөдөлж бүхий юм яг л тун хийт хуруу шил хагарах үед Фрезер бид хоёрт харагдсан шиг л нарийхан зураас төдийхөн болж эрээлжлэн харагдаж байжээ.

	Бид олон арван бодис нэгтгэн нийлүүллээ. Тэдгээрийн нэг хэсэг нь мэдрэлийн эрхтэнд огтхон ч үйлчлэхгүй байхад нөгөө зарим нь туршлагад хэрэглэхээр авчирсан усан гахайг дор нь алж орхилоо. Мөн урьдчилсан туршлага нэг хэсгээр нь хийлээ. Миний тасалгаа усны амьтан агуулан тэжээдэг шилэн сав адил тунгалаг саруул болж орхиод байлаа. Тасалгаанаа дамжуулах хоолойгоор хий цутгах хэдий боловч туршлагын дараа цэвэр агаар оруулдаг байв.

	Би тасалгаандаа химийн нэгдлийн талаар өөрсдийнхөө хийсэн туршлагыг тодорхойлох асар том хүснэгт үзүүлэнд зориулж өлгөж байж билээ. Хүснэгтийн зай цонх бүр нь бөглөгдсөөр байлаа. Бодисын молекулын бүрэлдэхүүнд орсон: Нүүрстөрөгч, устөрөгч, хүчилтөрөгчийн атомын загварыг өнгөт хуванцар эвэрлэг болоод шилэн эдээр зорж хийдэг байлаа. Тиймэрхүү «атом» бүр нь хоорондоо оосор, зураасаар холбогдсон бөөрөнхий хэлбэртэй байдаг сан. Би тэр «атом»-аа сав л хийвэл хооронд нь хэлхэж байдаг байлаа.

	Тэр үед би толгойгоо эргүүлсэн ямар нэг тоглоомоор улайран оролдсон хүүхэд адил болчихсон байдаг билээ.

	Аажмаар би, гарган авсан хийн зүйлийнхээ онцлогийг молекулын доторх атомуудын тодорхой ангилалд нэгтгэж үзлээ.

	Туршсан зүйл маань учир утгатай юм болж ирлээ. Энэхүү ангиллынхаа хийн зүйлийн чанарыг би баттай тодорхойлж бараг л чадахаар боллоо. Эцэст нь хийн зүйл доторх хүчтэй хор гэм учруулдаг атомын илэрхий хэсэг тодорсны нь бид тэр дор нь арилгаж чадсан юм. Ажил үйлс бүтэх тун ойртож бүр хаяанд ч ирсэн юм шиг надад санагдаж байлаа. Онолын талаар гүнзгий судлах явдал зайлшгүй чухал байлаа. Гэвч яарах хэрэгтэй байсан болохоор онолоор тэгтлээ хөөцөлдөөд байхыг хүссэнгүй ээ. Хүмүүс өвчилсөн хэвээр л байна шүү дээ!

	 

	 

	Хэрэг болохоор үйлчилгээ үзүүлэхүйц бодисууд нэгтгэж байтал гэнэт нэгэн хачин бодол сэтгэл санааг минь эзэмдэж орхилоо... Ер нь сэтгэл маань шинэчлэгдэн өөрчлөгдсөн юм шиг боллоо.

	Эцсийн эцэст хорт хий эсэргүүцэх бодисын маань молекул ямар байх ёстой нь надад тодорхой мэдэгдлээ. Хор эсэргүүцэх бодисоо бид «мнемонал» (сэхээрүүлэгч гэсэн утгатай үг) гэж нэрлэсэн билээ. Санаан дотроо хоёр бензольт цагаригийг авч үзвэл нүүрс хүчлийн атомуудын бромдсон «сүүл» бүхий дөрвөн гишүүнт нэгдэлт цагариг гарч ирэх нь тэр. Молекулын бүрэлдэхүүн дотор нь гучин таван атом байгааг би мэдэж байлаа... Ийм нэгдэл л ажилчдыг өвчлүүлж, мэдрэлийг нь хордуулсан хорны эсрэг үйлчлэх чадалтай нь гарцаагүй хэрэг!

	Өнгөт шингэний зүйл хайлмагтан буцалж тунгалагжиж буй хэрэгслийнхээ дэргэд би зогсож байлаа... Тэгтэл гэнэт дэргэд маань байсан тэдгээр зүйлс харагдахаа болив! Сохров уу гэсэн чинь, үгүй ээ. Харин хамаг юмны молекул л харагдаад байх юм. Тэгэхдээ бүр молекулын мөчирлөсөн олон салбар дотор орчихсон атом болгоны гялалзах гадаргууг илээд үзчихэж болохоор надад санагдлаа. Аль ч атомын гадна талын багтаамж, түүний цахилгаан цэнэгийн бүрхэвчээр тодорхойлогддог тухай л би санаж байлаа. Гэтэл молекулуудын атом бүр нь гялалзаж эхэллээ. Одоо л нэг бидний хайгаад байгаа хийн зүйл маань гарч ирлээ гэж сая би ойлголоо!

	— Фрезер ээ! Годар аа! Цонх хаалгаа онгойлгоод, шалавхан гэрээс гараарай! Унтраалгаа дарж, гэрлээ унтраагаарай! Фрезер ээ, тээр доор байгааг чи мэднэ шүү дээ! Тасалгаанд дахин бүү ороорой! гэж би хашхирав.

	Би аль болохоор хөдлөхгүйг хичээв. Удаж түдэлгүй хийн зүйл гаргадаг бодис бүхий шилэн бумба халааж байсан цахилгаан зуух хөрж эхэллээ. Үйлчилгээ ч зогслоо. Гэрэл цацарсан галт судал татав. Тэнд цонх байна хөөе! Би түүн тийш тэмтчин хүрч онгойлгов. Сэтгэл дотор үзэгдэл хоромхон зуур арилав. Бодит ертөнц нүдэнд маань тодорлоо.

	Хожимдохоос нь өмнө бид тохиолдсон явдлыг шүүж хэлэлцэв. Бидний гаргаж авсан хийн зүйл хэрэгслийн нэг талаар сийгэн урсаж байсныг нь олж таглав.

	Би маргааш нь Льеж явлаа. Эмчлэн сувилах газрынхан миний хэлснийг төдийлөн итгэхгүй байсан боловч юутай ч гэсэн үзээд алдахаар шийдлээ. Эмч нар эмчилгээг нэлээд болтол үргэлжлүүлэхээр шийдсэн тул би тэдэнд мнемоналыг тугнан хэмжиж өгөхөд нь туслахаар үлдлээ. Ер нь тэдний зөв бололтой байсан билээ.

	 

	 

	— II —

	Динанед ажил жигтэйхэн их боллоо. Годар туршиж олсон өдий төдий олон янзын бодисын зүйл надад гарган өгч байлаа.

	Үүнийг бяцхан хэмжээгээр хэрэглэвэл нойрсуулагч шинэ маягийн эм болно. Өвдөж барих зовлонгүйхэн л ухаан санаа сарниулна... гэж Рене өгүүлдэг байлаа.

	Би мнемонал эмээ үргэлжлүүлэн судалсаар л байлаа. Түүнийг усанд тун сайн уусдаг болоод ирэхэд нь би Годарыг нэг удаа тохуурхаж билээ.

	Би мнемонал эмээ гуурст бумбанаа хийсэн усанд шингээн аваад Годарын тасалгаанд орлоо. Тэрээр намайг шатарт хожих гэж тэсгэлгүй хүлээж, хөлөг дээрээ шатраа өрчихсөн сууж байв.

	Годар намайг хялбархан аргаар хурдхан шиг хожиж дадсан тул арваад нүүдлийн дараа миний тал сүрхий хүндэрч, шатраа хутгаад хаячихмаар болох нь тэр. 

	Би Годарыг зогсоон барьсаар байлаа.

	― Одоо ч таны тал найдваргүй болов шив дээ! гэж Годар надад хандан өгүүлэв.

	― Арай ч болоогүй байна аа... гэж би татгалзан хэлээд гуурст бумбаас хийт ус шилэн аяганд болгоомжтой гэгч хийж, нэг хоёр балган: ― Байдал хүндэрсэн гэж би тооцохгүй байна... гэв.

	Годар миний талаас идсэн бэрсээрээ шатрын хөлгийг тогшин намайг доогтойхон харж суулаа. Надад орчны юм бүдгэрэн, оронд нь шатрын өрөл тодрон харагдах нь тэр.

	Нүдэнд маань томоо гэгчийн номын тавиур харагдан, тавиурын өрөө бүр нь шатрын хөлөг болон тодорч буй хачин үзэгдлийг л би зөвхөн тоймлож болохоор байлаа. Хөлөг болгон дээр шатрын тов тодорхойяа үзэгдэх хүү, бодыг эгнүүлэн өрсөн харагдлаа. Номын тавиурын эхний өрөөнд нь нүүлгэж хөдөлгөөгүй өрөөтэй шатар харагдлаа. Хоёр дахь дээр нь Годар, бид хоёрын нүүдэл байж байлаа... Хөлгийн дээр хөлөг, нүүдлийн дараа нүүдэл харагдана. Би л нүүдлийнхээ ээдрээг тун ч хялбархан оллоо. Тавилаа үргэлжлүүлэхээр завдан бодтол л номын аугаа том сан өргөгдөн цаашилж байгаа нь нүдний өмнө илхэн үзэгдлээ. Би тавилынхаа аргыг өөрчилсөөр байлаа. «Үгүй ээ, ингэхгүй...» гэж бодсоор байлаа. Бараатай юмгүй болоод ирлээ. Годарын доог болоод байсан миний нүүдэл хайнцах тийшээ хандсаныг би өөрөө ойлголоо. Годар ч намайг дооглохоо больж, хожно гэхээсээ хайнцах нь гэж бодох нь илүү болов. Намайг шатрынхаа хөлгийг чүү чамай харах нь ээ бүр ялалтад хүргэчихсэн үзэгдэнэ!.. 

	Арваад нүүдлийн эцэст Годар бүр бууж өгөх нь тэр.

	— Карл Меканикус, та мнемонал үнэрлэсэн нь илт боллоо! Хаана байна тэр? Тавилын эхэнд та ерийнхөө байдлаар, өөрөөр хэлбэл аажим аажимдаа хожигдож байсан шүү дээ гэж Годар өгүүлэв.

	Мнемонал уусгасан гуурст бумбаа Годарт дөхүүлэхэд тэрээр учрыг ойлголоо.

	Годар уснаас шилэн аяганд хийн балгаж үзээд хэсэг дуугүй сууснаа гэнэт ам нээн: 

	— Карл аа, нэг л дотор аягүй оргиод байна. Одоо л сайн ойлголоо. Цэргээс халагдсанаасаа хойш би сүм хийдэд шавилан суухаа болино гэж шийдсэн шүү дээ. Намайг лав уучлахгүй байх даа! гэв. 

	― Шатраар надтай дахиад үзэлцэхгүй юу гэж би инээд алдан, — Гайхамшигтай л юм болно доо гэж түүнд өгүүллээ.

	— Байзнаарай, Карл аа! Би, Бельгийн хамба ламтан, түүний ажлын ширээг яах аргагүй хараад байх юм. Түүний гарт лав л миний захиа байж байна!.. 

	— Хөөрхий амьтан, Рене минь, чиний ухаан солиорч байна. Сэргээгч хий далдыг мэдэх авьяас заяахгүй, ганцхан л ой ухааныг онцгой сэргээнэ гэдэгт итгэ. Юу л бодсоноо тодорхой харах шиг болж болох юм.

	— Харин бид үүнийг шалгаж болно! Карл, чи зэргэлдээх тасалгаанд ороод орхи. Би чиний юу хийж байгааг чинь мэдээд хэлье. Учрыг нь олохыг бодъё... гэж Годар өгүүлэв.

	— Годар уснаас хэд хэд шуналтай балгаснаа нэг байрнаа хөдлөлгүй суулаа. Би ч тасалгаанаас шалавхан гарлаа.

	Байшингийн хонгилд би бодлого болон зогслоо. Ер нь Годар миний чухам юу хийж байгааг далдаас хараад тааварлахааргүй байлаа.

	— Чи одоо пальтогоо цэвэрлэж байна... Тэгэхдээ сойзоор цэвэрлэж байна шүү, Карл аа! Би тодорхой харж байна гэж Годар хашхирлаа.

	— Чи юу ч харахгүй, санаанаасаа зохиож байна!

	— За чи... чи шалан дээр суулаа! Тийм биз, Карл аа?

	— Үгүй. Би юу хийхээ ч бодоогүй байна.

	Годар маань тайвширлаа. Гэвч түүний хэлсэн үнэнтэй байх билээ. Ер нь сүм хийдийнхэн Годар шиг ийм хурц оюун билигтэй зарцаасаа хагацахыг хүсэхгүй юм.

	 

	 

	— III —

	Годар өдөр, шөнөгүй ажилладаг боллоо. Байгалийн шинжлэх ухаанд татагдсан түүний гүн далдын их сонирхлын ер бишийн хүч нь эрдэм ухаанд шунах шунал болж эхэллээ. Шашны байгууллагын тамга тэмдэг бүхий дугтуйг нь задлаагүй захидал түүний ширээн дээр хөглөрөн хэвтдэг боллоо. Миний хувьд гэвэл сэтгэл зүрхээ, ажилчид хэвтэж буй Льежийн эмчлэн сувилах газарт шилжүүлж орхиод: байлаа.

	— Маргааш бид чамд ямар нэг зүйл үзүүлэх болно гэж Годар надад өгүүлээд, — Тийм биз Жак аа? гэв.

	Маргааш нь тэд надад мнемоналын үнэхээр гайхамшигт үйлчилгээг үзүүллээ. 

	Годар, Фрезер хоёр ноход дээр бүхэл бүтэн цуврал туршлага хийв.

	— Рефлексийн талаар Фрезер бидний боловсруулсан зүйлс маань мнемоналтай нийцээд нэгэн бүхэл бүтэн үйл ажиллагаа болоод ирэхлээр заавал нэгийг бүтээнэ гэж би найдаж байна гэж Годар өгүүлэв.

	— Гэхдээ ямар зорилгод? Та бүхэн нохойг бодож, сэтгэгч амьтан болгон хувиргахаар бодож байна гэж үү? Яаж? Болно гэж үү? хэмээн би асуув.

	— Энэ бол чухал бөгөөд сонирхолтой зүйл, Карл аа!

	— Наадах чинь шал хэрэггүй зүйл, Рене минь! Чи чинь лам хувцсаа циркийн алиалагчийн эрээн мяраан гоёлоор солих гэж бод оо юу? Тийм нохой бол ганцхан циркийн тоглолтод л хэрэг болно... 

	— Битгий даажин хий, Карл аа! Нохойнд онцгой оюун ухаан байгааг би хэрэв олж мэдсэн бол яана... 

	— Аа, тийм хэрэг үү! Ер нь нохойн хөгжөөгүй тархинд тийм их ухаан оруулж бий одоохондоо бардаг хэрэг биш! Болох ч үгүй!

	— Болно оо, болно... Ийм илбэтэй юм бүтээж байгаагаа би өөрөө ч сайн итгэхгүй байна гэж Годар тэр даруй хариуллаа.

	Тасалгаанд Альма нэртэй залуу бөгөөд шөрмөслөг овчарк нохой хөтөлж авчирлаа.

	— Алив нэг юм хэл дээ. Үүнд! Энэ нохой олон юмны нэр мэднэ. Ямар нэг юм аваад ир гээч гэж Годар өгүүлэв.

	— Годарын эсгий малгайг аваад ир! гэж би тохуурхан хэллээ.

	Миний хэлснийг тэр нохой ойлгоно гэж бодож болох уу даа? 

	Гэвч Альма ойлгож орхижээ. Тэр нохой ухасхийн өлгүүр өөд цоройн Годарын хар эсгий малгайг шалан дээр унагаагаад дараа нь надад зууж авчирч өгөв.

	Альма миний хэлснийг анхааралтай чагнан, үнэхээр ойлгож байлаа. Хааяа л нэг дутуу дулим ойлгосон бололтой эргэлзэнэ.

	— Альма чиний дуунд сайн дасаагүй байна гэж Годар надад өгүүллээ.

	— Чөтгөр ав! гэж Фрезер хараагаад: — Үүнийг ярихгүй байх гэж би яасан ч бодохгүй байна. Хааяа Альма юм залгиж байгаа аятай хоолойгоо хөдөлгөөд байдаг юм гэв.

	— Ярьдаг болно л доо... гэж Годар өдөөж хэллээ.

	Альма нохойтой эрхлэхээ түр зогсов. Цахилгаан утас ирсэн нь намайг Льежид дууджээ.

	— Наадах чинь юун цахилгаан утас вэ? Үйлдвэрийн эзэн шүүхэд заргалдсан юм биш биз? гэж Годар асуулаа.

	Эмчлэн сувилах газраас ирсэн цахилгаан утас байж билээ.

	Бид гурвуулаа явлаа.

	 

	 

	Бидэнтэй хүмүүс баяртай уулзаж билээ. Сүүлчийн удаа миний ирэхдээ авчирсан төдий л их биш хэмжээний мнемонал маань хэлмэгдсэн хүмүүсийн өвчнийг анагаан эдгэрүүлж бүрэн хүрэлцсэн аж. Эмчлэн сувилах газрын удирдлагууд бидэнтэй удтал ярилцаад, мнемоналыг маань мэдрэлийн өвчин анагаах асар их ирээдүй бүхий шинэ зүйл гэж хэлэв. Ажилчин олон, түүний гэр бүлийнхэн, үр хүүхдийн нь өмнө буруу хэрэг хийснээ энэ өдөр хүртэл ямагт гэмшиж явсан миний юутай их баярласныг ойлгоход бэрхтэй билээ.

	Би ажилчин олонтой нүүр учран уулзлаа. Тэд дахин хараа орж, бие биеэ, ойр дотнынхоо хүнийг хардаг болж, эмчлэн сувилах газар хэчнээн удаан хэвтсэнийг нь хэлэхэд үнэхээр гайхаж байлаа. Эмнэлгийн байшингийн өмнө талд ажилчид цугларан бидний гарыг барин талархаж байв. Нэг ажилчин Ренейн гарыг өвдтөл нь чанга атгахад тэр үед тэрээр хурц талт эрих гартаа барьж байсан нь алганд нь шигдэж орхисон билээ.

	— Рене ээ, чи энэ муу эрихнээсээ үүрд холдох цаг болж шүү дээ гэж Фрезер эрихийг нь барин өгүүлээд, ― За, за битгий гайхан хар л даа. Би таныг голдуу л ажиглаж явлаа... Та ёстой л нэг эрдэмтэн, байгалийн шинжлэлтэн хүн байна. Харин яагаад лам болж орхисон юм бэ?! гэв.

	Фрезер ч «лам» гэсэн үгийг хошигнон хэлэхдээ сурамгай, Годар ч түүнд нь нэг биш удаа гомдсон билээ. 

	― Тийм ээ, энэ үнэн. Өөрөөр байж надад болохгүй байсан юм. Эцэг эхийнхээ сэтгэлийг бодож тийм болсон билээ гэж тэрээр хариулав.

	Маргааш өглөө нь зочид буудлын газраа эмийн үйлдвэрийн эзэн бидэн дээр хүрэлцэн ирж хэд хэдэн гэрээ байгуулахыг хүсэв. Хэлмэгдсэн ажилчдын эмчилгээ сувилгааны зардлыг би нэгэнт төлөх болсон болохоор арга буюу нэрээ банкны тэмдэгт бичиг дээр бичүүлэхэд хүрч билээ.

	Бид Динандаа буцаж ирлээ. Годар ч бас л нохой туршин сорих ажилдаа орлоо.

	— Шехерезадийн үлгэрт гардаг шидтэн ганцхан адгуусан амьтны хэл ойлгодог байсан гэж бид нэгэн удаа хэлэхэд,

	— Бид Альмаг ярьдаг болгож сургана. Тэгнэ ч гэж төлөвлөөд байгаа юм!.. гэж Годар энгийн байдлаар хариуллаа.

	Годар над бяцхан хуудас цаас өглөө. Түүн дээр радиотехник зохион бүтээх зураг төсөл цоохорлосон харагдлаа.

	— Би, Альмад цахилгаан дамжуурга суулгана. Тэгэхдээ яг энд... гэж Годар өгүүлээд, цаасан дээр нохойны толгойд дүрс гаргаж, хошууг нь харандаагаар тод гэгч нь тойруулан зураад яг хоолой орчныг нь зааж: 

	— Энд л дууны хэлхээнд залгах юм. Цахилгаан дамжуулагчийг мөнгөөр үйлдэж тусгай хүзүүвчийн дээр тусгаарлан суулгана. Хүзүүвч дээр тусгай зохиомж бүхий хэрэгсэлд залгасан байнгын даралт байх болно гэв.

	— Ингэхэд, энэ тусгай хэрэгсэл ярих уу? Эсвэл нохой ярих хэрэг үү? гэж би лавлав.

	— Карл чи, дандаа дооглоод байдаг болохоор чамтай ярихад зовлонтой байна. Энэ хэрэглэл ярих болно.

	— Тэгвэл нохой хэрэггүй болох нь байна шүү дээ!

	— Карл минь, энэ чинь тоглоом биш! Нохой олон янзын дуу гаргаж ярьдаггүй ч гэсэн энэ хэрэгслийг хөтлөн жолоодож байх болно. Ойлгов уу? Энэ бол амьд бие мах бодоор жолоодуулсан өвөрмөц янзын хэл ярианы хиймэл эрхтэн юм. Фрезер бид хоёр Альмаг ярьж сургах дасгал үйлдэхээр тогтсон юм гэв.

	— Тэгвэл «Алиалагчдын» наргиа дуунаас дөнгүүр дуулаг л даа.

	— Карл чиний эсэргүүцээд байгааг хайхрахаа больё ... Бид үзээд л алдана. Хэдий хэцүү ч байлаа гэсэн болно гэдэгт итгэх хэрэгтэй юм... Энэ бяцхан хайрцаг дотор Фрезер авианы хэлбэлзлийн цахилгаан генератор тогтооно. Тэгэхэд Альмад жолоодогдож байх өндөр авиа бяцхан радио хоолой зогсолтгүй шуугих болно. Анхандаа нохой өөрийн эрхшээлд байгаа радио хоолойд үүсэх дуу авианы зүйлийг ойлгож чадахгүй болохоор энэ маань уг яриаг «жолоодох»-гүй юм.

	— Эцэстээ нохой яаж ойлгох хэрэг вэ? Ер нь л болох нь ээ, дээ!

	— Карл чи, хошигнон шоолсоор л байна аа даа! гэж Годар баяртайгаар өгүүлээд: — Нохойд ярих бололцоо гарч ирлээ гэдгийг нь яаж мэдэгдэх вэ, гээч? Энэ бол маш нарийн төвөгтэй бөгөөд сонирхолтой зорилт мөн... Бид одоо өөр зүйл сэдэж байгаа. Нохойн дуу авианы хэлхээнд дөхөж очих тийм махбодыг ихэсгэж болох юм гэж Фрезер үзэж байгаа гэв.

	— Гэхдээ тэр махбод гэдэг чинь нохойн ердийн хуцах авиатай адил юм биш үү?

	— Хэргийн учир тэр биш! Нохой, олон арван үгийн учир холбогдлыг андахгүй мэддэг хэр нь түүнээ нэрлэн дуудаж чаддаггүйдээ сүрхий зовлонтой байдгийг Карл чи анхаардаггүй хэрэг үү? Олон мянган жилийн турш хүнтэй хамт амьдарсан удамшил нь одоогийн нохойд ул мөргүй өнгөрөөгүй бололтой. Нохойд ярих эрхтэн дутуу байгаа нь түүнд хамгийн энгийн хялбар ганц үгийг ч болов хэлж дуугарахад нь саад тотгор болсоор байдаг аж. Альма дандаа л миний лам дээлийн хормойноос зуурч шалан дээгүүр чирэгдэн, гийнан цовхорч байснаа уярангуй байдлаар юм аждаг. Тэгээд тэрээр үг хэлэх шиг болдог... Хэрвээ нохойнд дуу авиаг нэгтгэж, үг хэлчихмээр өчүүхэн төдий ч гэсэн боломж байвал түүний нь чадал тэнхээг нь Фрезер хоёр гурван сая дахин нэмэгдүүлж чадна. Радио хоолой дотроос нохойн хуцалт биш харин хүний дуу л гарах болтугай.

	— Жак юу гэж бодож байна, ингэхэд? гэж би асуугаад: — Хэл яриа бол хамтын хүчний үр дүн гэж үзэх ёстой биз? Энэ бол надад илэрхий байна. Энгельс тэгж бичсэн байх аа? Хэл яриа бол хөдөлмөрийн үр дагавар, хамтын хөдөлмөрийн үр дүн гэв.

	— Жак амжилт олно гэдэгт эргэлзээгүй итгэж байгаа юм гэж Годар түргэн хариулаад, — Энэ талаар Энгельс үнэн зөв, нарийн тодорхой хэд хэдэн дүгнэлт хийсэн... Үүнтэй Фрезер намайг танилцуулсан юм. Тэгэхлээр Карл чи тохуурхах явдалгүй. Үнэндээ адгуус амьтан жинхэнэ байгалийнхаа орчин нөхцөлд байхдаа ярьж эс чаддагтаа хэзээ ч бухимдахгүй шүү дээ. Адгуус, түүний дотор нохой, адуу зэрэг амьтан хүнтэй мянга түмэн жил цуг амьдарсныхаа эцэст одоо үлэмж сонор соргог мэдрэх эрхтэнтэй болоод байгаа юм. Нохой, адуу хүний хэлний аялга дуудлагыг зөвхөн ойлгоод зогсохгүй үгсийн авиазүйн бүрэлдэхүүн, авиаг ялгаж салгаж чаддаг болсон юм. Бүдүүлэг байлаа ч гэсэн үг ярианы талын зарим нэг зүйл тэдгээрт бий болоод байгаа юм гэдэгт эргэлзэх хэрэг алга. Хэлэх ярих эрхтэн дутуу байгаад л гол саад нь байгаа билээ. Гэхдээ дуу авианы эрхтэн бий болгоод л орхивол адгуусан амьтан маш өчүүхэн хүрээний дотор зарим нэг юмыг ярьж хэлэлцдэг болоод ирнэ шүү дээ... гэв.

	— Тотийн тухай ярих гэж байна уу?.. Тоть зүгээр л дуурайж дуугардаг шүү дээ!

	— Тийм биш, энэ чинь эндүүрэл! Тотинд үгийн сан тийм ч бага биш байдаг. Тоть уурлахаараа харааж байгаа аятай хашхирч, хоол идэх болохоороо нэгийг нөгөөтэй нь андуурахгүй амттай идээ гуйдаг юм. Түүнийг ямар нэг усан цэрэг тэгж л сургасан хэрэг. Энэ бол тоть! Харин нохойд тотиноос илүү хөгжсөн тархи бий. Ганцхан л хэл ярианы эрхтэн дутаад байгаа юм. Бид түүнийг бий болгоно! гэж Годар өгүүлэв.

	— Та юуг нь тооцоолоод байгаа юм бэ? Тархинаас ямар нэг хүчин зүйл хиймэл дуу авианд цутган орж болох юм гэдгийг би зөвшөөрч байна. Мэдрэлийн хүчин зүйл бол мэдрэлийнхээрээ л байна уу гэхээс биш, цахилгааных байж яасан ч таарахгүй. Тархи гэдэг бол харилцуур утасны дамжуурга өртөө биш шүү дээ! Үнэндээ би амьд махбодын зүй судлаагүй... гэж би хэллээ.

	— Шашны сургуулийн тухай чи ярих гээд байна, уу? гэж Годар гомдсон янзтай толгойгоо өргөөд: — Энд ганцхан л Альма нохойн тухай л ярилцаж байна. Бид түүнд туслах ёстой. Бид түүнийг хий бүхий агаарт байлгаж хийнийхээ зүйлээс өчүүхэн бага амсуулаад янз янзын үүрэг өгч гүйцэтгүүлэхэд нохой маань өөрийнхөө мэдэлд орж ирсэн ямар нэг авиаг сонсож эхэлнэ гэв.

	— Электрот гэж нэрлээд байгаа тэр хоёр нарийхан цахилгаан гүйдэл дамжуулагч утсаа чиний хоолойнд чинь шургуулсан гэж түүнд тайлбарлах гэж чи бодож байх нь ээ дээ?

	— Үгүй ээ, энэ бол тийм хялбар зүйл биш... Өөрийнхөө төсөөлөөд байгааг яг тийм гэж тодорхойлж хэлэхэд надад ч хэцүү байна. Өөрт хүн юм хэлэх буюу өөрөө хүнээс юм горьдож хүсэх болгонд нь хуцалт ч биш, гийналт ч биш нэг л хачин өөр авиа гараад байхыг Альма анхаарах ёстой гэж би бодож байна. Ухаантайхан нохой эзнийгээ «ёотон гуй, ёотон гэж хэл!» гэхэд ямаршуу байдалтай болчихдогийг санах хэрэгтэй. Тийм үед нохой хуцдаггүй харин гаслан гийнаж ёстой л нэг байж ядан ямар нэг юм хэлэх гэж оролддог. Тэр чинь л хагас хугас үгний тасархай гэсэн үг шүү дээ. Нохой бол юм ойлгодог, юм хэлэх гэж хичээдэг... Альмагийн анхны хэлэх үгс нь сургууль сайтай ухаантайхан нохойн «толь бичгийн» энгийн үгс байх болно гэж би бодож байна. Гэвч манай Альма их ухаантай нохой шүү. Альма заримдаа олон арван үгийн учир утгыг мэдээд зогсохгүй. Миний санаж бодож байгааг хүртэл тааварлаад байх шиг надад санагддаг юм.

	Годар сорилтоо Альмад шууд туршсангүй. Нохойны биеийн зүйн сурах бичиг, зураг сэлтээр өөрийгөө тойруулан нохойн бие махбодыг цахилгааны зүйлд дасгал зорилгоор хэд хэдэн нохойнд мэс засал хийж үзлээ. Нохойн бие махбод ч цахилгаанд ижилсэн дасаж байлаа. Харин цахилгаан дамжуулах нарийн утаснаас тайван хэсэг нь нохойг дэндүү цочмог болгож байлаа. Амьд бие махбод дотор удаан хугацаанд байхдаа зэвэрч исэлддэггүй уян хатан тохиромжтой төмөрлөгийн зүйл нэн даруй олох хэрэгтэй байлаа. Энэ зүйлээ амжуулахад нь Годарт би тусалсан билээ.

	Шарлеруа дахь ажил хаялттай холбогдсон ажилтай байсан тул Фрезер тун ховор үзэгдэх боллоо. Үнэндээ ч Годарт туслаад байх юм нэг их байхгүй байлаа. Гурвал гэгч хагас дамжуулагч цахилгаан дэн угсарсан бөгөөд цахилгааны тэжээл бүхий бяцхан хайрцагтай, Фрезерийн хийсэн саадгүй сайн ажилладаг хэрэгсэл байж билээ. Түүнд бяцхан радио хоолой угсарсан байлаа. Бид, түүний үйлчилгээг гарынхаа амьд хөдөлгөөнөөр туршин үзлээ.

	Хэрэгслийн аман талтай холбосон зэс товх дээр гараа чангахан шиг хүргэвэл радио хоолой дотор дууны нам өнгөтэй төсөөтэй тун нарийн авиа гарна. Хүргэсэн гараа атгаад орхивол дуу нь чангарч ирнэ. Харин гараа тэнийлгэвэл дууны өнгө нь өөр болж, жигтэйхэн паржигнана.

	Альмад хийсэн мэс засал хэдэн долоо хоногийн дараа эдгэрлээ. Түүний хүзүүнд мөнгөн авалцуур тогтоож биеийг нь цахилгааны гүйдэлд дасгасан ажээ. Фрезер, Годар хоёр Альмаг дууны янз бүрийн өнгөнд дасгах гэж өдөржин ноцолддог байлаа.

	Дууны намуухан өнгө гарвал сая идүүр дотроо мах тавина гэдгийг Альма анддаггүй боллоо. Яваандаа түүнд өндөр дууны өнгөн урвал хуримтлагдлаа.

	Эцэст нь түүний хүзүүнд радио хоолой бүхий хэрэгсэл угсарлаа. Тасалгаа дотор янз янзын дуу авиа ч сонсогдох боллоо. Эдгээр янз янзын дуу авиа түүний хүслийн дагуу өөрөөс нь гарч буйг Альма удтал ухаарч ядна. Ингэж «ойлгож» ядаж байсан авч уг байдлыг яваандаа мэдэрсэн юм.

	Годар, Альмагийн чингэлэгт төмөрлөг шал дэвсэв. Түүнтэйгээ аягүй цочмог цахилгаан гүйдэл гаргадаг цахилгаан идэвхжүүлэгч ороомог залгав. Ингээд л тасалгаа дотор нохойноос гарах дууны өнгөний хэлбэлзлийг сонсогдох болгов. Эхлээд Альма их л тайван байдаг байлаа. Түүний цээжинд бэхэлсэн радио хоолой зогсоо зайгүй шуугина. Харин идэвхжүүлэгч ороомогтой холбосон, шалан дээр гарах үед түүнд зүүлттэй радио хоолой, өнөө их исгэрэн дүнгэнэх шуугиан дотроос гэнэт авиа тодордог байв. Ер нь Альма чингэлэг дотроо байхдаа сүрхий сандарч мэгддэг байж билээ. Түүнийг би өрөвдөнө. Ороомгийн бие эвгүйцүүлдэг хүчдэлийг аль болохоор багасгахыг Годараас хүсэмжлээд би шинжилгээ судалгааныхаа газраас гарч одлоо.

	Хориод цагийн дараа Альма ч тайвширчээ. Годар намайг сэрээв. Би ч босож тасалгаанаас гарлаа. Альмаг чингэлэг дотроо ажиг ч үгүй сэлгүүцэн ус ууж, хоол идэж буйг хараад гайхаж билээ. Түүнд зүүсэн радио хоолой урьдын адил учир зүггүй шуугьж байлаа. Гэхдээ Альмагийн биеийг эвгүйцүүлдэг дуу үүсгэгч цахилгаан гүйдэл арилсан байв. Ингээд Альма хиймэл «дуундаа» байсан аюултай авианаас ангижирчээ. Альма «ойлгодог» боллоо. Энэ сорилт маань радио хоолойноос гарах дуу авиаг анхаардаг болгон сургах дасгал Альмагаар цаашид хийлгэхэд чухал үүрэг гүйцэтгэсэн юм.

	Дараагийн шат нь идэш уушны зүйл дээр дасгал хийх ажил байлаа. Шинжилгээ судалгааны өрөөнд бэхэлсэн дуудлагын бүрээг Фрезер юм уу, Годар хоёрын аль нэг нь дуугаргасны дараа л сая Альма хоол иддэг боллоо. Бүрээ үргэлжлэн дуугарсны эцэст хоол өгдөг гэдгийг Альма нэн даруй ойлголоо. Гэвч өдөр ирэх тутам бүрээн дуу ховордож, түүнийг дагалдан хоол өгөх нь бас цөөрөв. Альма хорин найман цагийн турш идэх юмгүй сойгдсоны эцэст гэнэт «тэмтчин» өөрийн хиймэл «хоолойгоороо» дуу гарч, хоол өгдөг бүрээн дуутай төсөөтэй авиа гаргав... Тэгэхэд нь түүний өмнө зоосон тусгай идүүр дотор бяцхан хэрчим мах хаяж өгөв. Альма тэр гайхамшигт авиагаараа хэд дахин дуу гаргав. Дуугарах болгоны нь дараа мах хаяж өгөөд байлаа.

	— Бүгдийг нь идчихлээ шүү! гэж Фрезер өгүүлэхэд:

	— Идэг л дээ, идэг. Одоо бид Альмаг «Сэнхрүүлэх»-гүйгээр яасан ч болохгүй. Үүнийг өөрөөр үзэхгүй бол биднийг ойлгохоо больчихно.

	Дохио өгснийх нь дараа Альмаг бид хооллохоос өөр аргагүй байлаа. Фрезер лаазтай консерв онгойлгож, Годар хиам хэрчиж бас сахар, бяслаг тавьж нэгэн төрлийн зууш бэлтгэн идүүр дотор нь хийв. Тэгэхэд нь Альма сүүлээ хөдөлгөн маасганаж байлаа... Нохой хоолондоо цадаад унтлаа. 

	Бид түүний чингэлгийн дэргэд амьсгаа даран ажиглаж зогслоо. Альма нойрон дундаа гийнаж байв.

	 

	[image: зурах, хувцас-г агуулсан зураг

AI-generated content may be incorrect.]

	Удалгүй олон арван эд юмыг таних авиа дохионы бүхэл бүтэн цоморлог бүрдлээ. Альма ус уух, хоол идэх, салхинд гарахаа тус бүрд нь ялган салгаж дуугардаг боллоо. Зарим үе Фрезер түүний хүзүүвч дэх хэрэгслийн ажиллагааг түр зогсоодог байж билээ. Удаж түдэлгүй Альма маань биедээ сураар бэхлээтэй байгаа саарал хайрцгийг өөрийн нь шууд хараат зүйл гэдгийг тун сайн ойлгох боллоо. Үнэндээ тэр хайрцаг түүнд ертөнцийн гайхамшгийг нээж, хүслийг нь хангаж өгчээ.

	— Фрезер, амьд мах бодыг өөрчлөн хувиргагчийг боловсрууллаа гэж Годар тайлбарлаад, тэрээр Альмаг ярьдаг болгох гэж л бодсон юм. Энэ хэргийг бид биелүүлнэ гэж би бодож байна гэхэд нь,

	— Хүний хэлээр ярих хэрэг үү? Харин бурхан гэгээнтэн яах бол? гээр би Годараас асуув.

	Годар хариу хэлэлгүй гараараа дурамжхан дохиж,

	— Чарлз Шеррингтон, Иван Павлов түүний шавь нарын нээлт амьд бодисын зүйлээс өөр бурхан байхгүй гэсэн байдаг гэж тэрээр нам дуугаар хариуллаа.

	— Ноён Годар аа, шашин бурхан юу болсон бил ээ! «Бурхан үүсвэр» маань яасан бэ? Байгалийн нууцыг ганцхан «амьд сүнс» л зааж залж байдаг гэж ямар нэг талаар баталж байснаа санаж байна уу? Хүний шуналыг шашин бурхан барьж тогтоож болно гэсэн шүү дээ.

	— Ээ, Карл минь, үнэндээ би буруу юманд төөрөгдөж байсан хэрэг! Гэхдээ миний хүслийг үүгээр тайлбарлаж болохгүй гэдгийг итгэ! Би хүн алж, хүрээ талах гэж бодохгүй. Номнол сургаалыг эвдэн зөрчихийг би хүсэхгүй. Үнэндээ сэтгэл санааны хувьд хөндий хоосон, тав муутай явжээ... Би бүгчим тасалгаанаа цаг үргэлж тиймэрхүү л амьдарч байсан. Эргэн тойронд тоос шороонд дарагдсан, хуучирсан ширээ сандал, шүүгээ сав хүрээлэн, муу сайн новш хөглөрч, түүнд би дасчихсан байж билээ. Заримдаа ухаантан мэргэд гэж хэлэхээр бүр хөгширч өгөршсөн өвгөд тасалгаа дотор минь үймэлдэнэ. Тэдэнтэй л би зовлон ярилцдаг сан... Харин одоогийн хувьд гэвэл хоосон хөндий мэт боловч орчин үеийн чөлөөт гэгээн саруул тасалгаанд сууж байна. Тасалгаанд байгаа тавил хэрэглэл нь сэтгэлд таатай зайлшгүй, чухал, хана туурга нь хүртэл нүдэнд дулаахан үзэгдэнэ. Хоосон хөндий ч гэсэн гэрэл гэгээтэй. Мэдлэг ухааны үүд хаалга нээлттэй, түүний цаана нь алс ирээдүй цэлийн үзэгдэж байна. Амьсгалахад ч уужим сайхан байна. Сэтгэл санаа минь шинэчлэгдэж, залуужих шиг гээд Годар шивгэнэн өгүүлснээ: — Карл аа, би бурханд мөргөхөө больсон гэв.

	 

	 

	— IV —

	Дараагийнх нь бүтээсэн ажлыг тэр бүр дэлгэрэнгүй бичихээ больё. Тэдгээрийн дотор «Банзал цамцаа гээсэн, оргодол лам» гэж Жакийн нэрлэдэг болсон Годарын маань бүхий л оюун санаагаа амьд бодисын ухааны талаар мэддэг чаддаг болгоноо зарцуулж байж хийсэн онцгой нарийн төвөгтэй ажил ч байж билээ. 

	Фрезер дууны ухаан, радио техник, зохион бүтээлтийн талаар мэддэг, чаддаг болгоноо харамгүй зарцууллаа.

	Альмаг тусгай тавиур дээр зогсоож, түүний тархи мэдрэлийн хүчдэлийг мэдрэмтгий багажаар хэмжин, өчүүхэн төдий болов өөрчлөгдсөн өгсөлт бууралтыг нь бүртгэн авч байлаа.

	Альмагийн өмнүүр тусгай бэлтгэсэн дэлгэц дээр хүн, амьтан, эд юмс ээлжлэн гарч ирж, түүнийг дагалдан нарийн төвөгтэй, чанга цуурайтсан авиа үргэлжлэн сонсогддог байлаа. Альма хүний ярианы үгсийн авианы хуулбарыг тогтоож байлаа... Альмагийн хэлдэг «үгс» учир тодорхойгүй мөртөө дууны өргөлт дээрээ яг таг тохирч аажимдаа хурц тод болоод ирдэг байлаа. Ер нь нохой бидний хэлийг сурсанчлан бид нохойн хэлийг сурах болж билээ.

	Альма юмыг тэр бүр нэрлэн дуудаж төдийлөн сайн чаддаггүй байсан цаг билээ. Нэг өдөр Фрезерийн бүтээсэн, бидний «Альмагийн хоолой» гэж хошигнон нэрлэдэг багажийг би өвөртлөөд, Альмаг дагуулан салхинд гарч явлаа. Альма маань сүү ногоо зах дээр хүргэж ирсэн тэрэгчин дагаж яваа нохдыг огтхон ч анзаарахгүй тун тайван явж байлаа. Тэгэхдээ Альмад нохойн төрөлтнөөс аль нэг талаараа ялгагдах шинж илрээд байх шиг надад санагдлаа. Түүний явдал нь хүртэл өөрчлөгдсөн шиг байлаа. Фрезер түүнийг цоо эрүүл болгосон боловч Альма Годарын бага зэрэг доголж явдгийг дуурайж хойд хөлөө мижилзүүлэн явлаа.

	Альма бид хоёр гэрээсээ нэлээд холдон хуучин муу сувгийн хажуугаар явж байлаа. Би түүний хүзүүнд багажаа зүүв. Радио хоолой намуухан шуугина. Ширмэн хашлага чимэг бүхий голын ус руу уруудсан эргийн чулуун шатны тушаа хүрч очлоо. Намуухан урсгалт усны толин гадаргуу дээгүүр зөөлнөө хөвөх том хөлөг онгоц манан дунд ороод бүдгэрч харагдав. Альма газар оцойн суутал чулуун шатны ус руу уруудсан ирмэг дээр том биетэй шар муур зогсож байлаа. Альма ухасхийн босож, түүнийг нүд салгалгүй ширтсэнээ, «Мул» гэж чанга гэгч хэллээ. Нохой маань яах аргагүй үг хэллээ! Би бүр гайхаж орхив... Би өвөртөө байсан нэг ёотонг түүнд гаргаж өгөв. Альма ёотон мэрж байснаа «Мул» гэж дахин хэллээ.

	Миний бие, Брюссельд очиж зөвлөгөө өгөх ажлаар явсан учир шинээр хийсэн цуврал туршлагыг нүдээр үзээгүйдээ гүнээ харамсаж байж билээ. Намайг гэртээ буцаж иртэл тасалгаа дүүрэн, хүүхэд цугларчихсан байлаа. Годарын шинжилгээ судалгааны өрөөнөөс хүүхдийн шуугилдах дуу дуулдана. Бүхэл бүтэн ангиас дутуугүй олон хүүхэд цугларсан байлаа. Хичээлийн жилийн төгсгөлтийг тохиолдуулан тавьж өгсөн католик шашны эргэл мөргөлд хэрэглэдэг үүргэвчийнхээ зүйлээ тэд үүдний өрөөнд эвтэйхэн хурааж тавьсан харагдлаа. Би хаалга руу сэмээрхэн гэтэн очиж шагайн хартал, хүүхдүүд ширээн дээр зогсож буй Альмаг тойрон суучихсан түүнтэй ярилцаж байлаа. Нохой, хүүхдүүд тэрхүү хичээлдээ тун сүрхий шамдаж байлаа. Жак намайг дуудаж, Альмагийн амжилтын тухай ярив. Би ч Альмагийн ярихыг сонслоо. Нохой маань үгсийг хазгай удаан тасалдангуй хэлэх боловч ярьж л байлаа.

	Жаргалтай сайхан үе байсан юм сан! Бид хамтран ажиллаж, амарч, аялан зугаацаж явдаг байж билээ. Годарын хөдөлмөрч хичээнгүй, цагаан санаатай эрмэлзэл ихтэй, амьдрал түүний нууц, хэлхээ холбоо; хууль зүйг гүнээ сонирхдог чанар Фрезер бид хоёрын сэтгэлийг эзэмдлээ... Заримдаа тэрээр өрөөндөө хаалгаа түгжиж ямар нэг урт захидал бичиж суудаг байлаа. Годарт ямар нэт бүтэмжгүй явдал тохиолдоод байгаа нь бидэнд илэрхий байлаа. Гэвч тэрээр түүнээ бидэнтэй хуваалцаагүй юм.

	 


Арван нэгдүгээр бүлэг : ДУНДАД ЗУУНЫ ҮЕИЙН БУРАНГУЙ БҮДҮҮЛЭГ ДАХИН СЭРГЭСНИЙГ СОНСООД УНШИГЧ ОЛОН ГАЙХАХ БОЛНО

	— I —

	Нэг өдөр манайд пад хар хувцастай хүн хүрэлцэн ирлээ. Тэр хүн бүхий л байдал төрхөөрөө лам хувраг хүн болохоо харуулж байлаа. Тэрээр онцгой сайхан зүс царайтай, ухаалаг байрын хүн байж билээ. Ирсэн тэр эр, ганцхан немец хэл мэддэг байсан тул фламанд хэлэндээ дасчихсан Фрезер түүний яриаг тэр бүр сайн ойлгохгүй байлаа. Өглөөгүүр юманд явчхаад байсан Годарын маань эрүүл мэнд, ажил төрлийн тухай асуухад нь бид, түүнийг Годарын найз нь юм гэж итгэлээ. Гэвч бид түүний асуултад хариулахаас зайлахыг хичээж байлаа. Эрдэм шинжилгээний гайхамшигт туршлагаа үйлдэж байгаагийнхаа хувьд Годарын бүрэн магтагдах болсон тухай намайг ам нээн өгүүлэх гэтэл Фрезер бидний хоорондуур хаалга руу тулан ирж хөл дээр минь өвдтөл гишгэн болиулав.

	— Годар хэдэн минутын дараа ирэх ёстой. Та түүнтэй, ирэхлээр нь ярилц л даа... гэж миний хэлэхэд,

	— Хэдэн минутын дараа ирнэ гэнэ ээ? Тун харамсалтай хэрэг болж дээ, гэж тэр хүн цаанаа л нэг янзтайхан өгүүлээд инээмсэглэж билээ.

	Түүний инээмсэглэлийг санах бүр одоо ч гэсэн нүдэнд минь үзэгдэх шиг болдог юм.

	Годар хэдэн минут байтугай хэдэн өдрийн дараа эргэж эс ирлээ. Тэрээр алга болжээ. Рене Годар бол сүү шиг цагаан сэтгэл, тэсвэр хатуужил бүхий ухаалаг эрдэмтэн хүн байсан юм сан... 

	Аймшиг гаслантай үйл явдал аятай сайхнаар төгсөх эсэхийг би мэдэж чадахгүй байлаа. Түүний төгсгөл нь надаас далд байж билээ.

	Маргааш өдөр нь Фрезер бид хоёр Годарыг эрж цагдаагийн газруудаар хөлөө хөштөл явлаа. Яг тэр үед би Баруун Германаас нэгэн бяцхан захидал хүлээн авч үзтэл Вупперталд болох гэж буй бодисын зүйн ухаан судлагчдын багахан их хуралд оролцохыг тун найрсгаар урьсан зүйл байлаа. Урилгын бичиг дээр холбооны Бүгд Найрамдах Герман Улсын бодисын зүй судлагч нэртэй эрдэмтдийн гарын үсэг байж билээ. Фрезер тэдгээр гарын усгийг цаанаа ямар нэг чухал учир нууцалсан болов уу гэсэн байдлаар тун ч анхааралтай ажиглаж байсан билээ. Годарыг хайсан эрэлд хатаад бид тэр урилгыг таг мартаж орхисон юм. Би, Брюссель явж дотоод явдлын яамны сайдтай учрах гэсэн боловч намайг хүлээж авахаас татгалзлаа. Үнэндээ «юм болгоныг зориуд үйлдээд» Годарыг хайсан эрэл маань ч туршлагатай сайн тагнуулчид л хийж байгууштай ажил боллоо гэж би бодох болов.

	Яах бил ээ? Би бодоод олохоо болилоо. Бидний эрлийн талаар эхлээд сүрхий сонирхож байсан цагдаагийн газрын өмгөөлөгч, мөрдөн байцаагч Фрер гэнэт хүйтэн зэвүүн болж орхилоо.

	Годарыг Динанаас автобусанд сууж яваад Льежид очиж трамвайнд шилжин сууж байхад нь тэндхийн цагдаагийн газрынхан гэрэл зургаар нь таньсан байна гэж тэрээр тодорхойлж байлаа.

	Годар бидэнд урьдчилан хэлэлгүй, эд хогшил, мөнгө ч үгүй, тийм удаан явах ёсгүй. Ингэхлээр түүнийг сайтар эрэх хэрэгтэй гэж би эрс шаардаж байлаа. Годарын зан авирыг сайтар мэдэх тул түүнийг өнөө эс боловч маргааш ирнэ байх гэдэгт би эргэлзэхгүй байлаа.

	Мөрдөн байцаагч намайг анхааралтай гэгч ширтэж бодолхийлснээ, миний чихэнд шивгэнэн: 

	— Танай нөхөр Бельгид алга... гэв. Яг энэ үед цагдаагийн газраар нэлээд том алба хаадаг бололтой нэг түшмэл тасалгаанд орж ирэн,

	— Өмгөөлөгч Фрер таныг утсан дээр дуудаж байна. Манай тасалгаанд орно уу... гэж чанга хэлээд, — Та биднийг уучлаарай гэж над руу хандан өгүүлснээ: — Тэгэхдээ тун чухал ажил гараад байна. Ингэхэд та чинь ямар хэргээр яваа бил ээ? гэв.

	— Би өөрийн дотнын нөхөр Рене Годарыг хайж яваа хүн гэж хэлтэл,

	— Өө, өнөө хувраг. Аа тийм, түүний тухай сонссон юм байх чинь. Тун тоогүй дээ, хөөрхий!.. Түүний шүтлэг багассан гэдэг байх аа? Ойр хавийн нүх сүв болгоноор шагайх хэрэгтэй болж дээ... гэв.

	— Намайг санахад Годар... 

	— Томоотой төвшин хүн биз? гэж түшмэл инээд алдсанаа: — Өөрийгөө эрх чөлөөтэй болгосон лам хүн ямар ч нүх сүвэнд орчихоосоо буцахгүй гэдэгт итгэж үз! Ноён Меканикус та (би түүнд нэр усаа, хэрэг зоригоо хэлээгүй хэр нь бүгдийг нь мэдэж байсан билээ) Германд эзлэгдэж байх үед манай эх оронд томоохон гавьяа байгуулж өгсөн гэдэг байх аа? Энэ бол бахархах зүйл... гэв.

	Тэр түшмэл зориуд өдөж уурыг минь хүргээд байхаар нь би салах ёс ч хийлгүй шуудхан гарч одлоо. Мөрдөн байцаагч залуу цааш нь юу хэлэх гэж бодож байсан юм бол? Дотнын нөхөр Годарын маань Бельгид алга гэдгийг л ганцхан хэлэх гээ юу? Гэхдээ Годар яагаад бидэнд юу ч дурсалгүй, хэрэгтэй юм хумаа ч орхиод явдаг бил ээ? Яасан ч тэгэхгүй, цагдаагийн газрын комиссар хөрвөж гуйвганаж байгаа хэрэг... 

	Фрезер, Альма нохойгоо аваад Годарын мөр хөөж одов. Би ч гэсэн байж сууж чадахгүй байлаа. Шөнө дүл болсон хойно намайг сэрээж.

	 

	Марбургт хүрэлцэн ирнэ үү.

	Рене Годарт золгүй явдал тохиолдоод байна. Таныг тосон хүлээе 

	 

	гэсэн цахилгаан утас авчирч өгөв. Маргааш өдөр нь миний бие зам явах бичиг сэлтээ гүйцээж авлаа. Фрезер эргэж ирээгүй байлаа. Би түүнд захиа бичиж үлдээгээд явж одлоо.

	Очих газраа хүрэлгүй зам зуур Франкфуртэд унаанд шилжин суух үед намайг хүмүүс тосон уулзлаа. Цэргийн ноёдтой төсөө бүхий тун хянуур, биеэ барьсан хүмүүс намайг угтаж, бяцхан тээшийг маань шүүрэн авч, өөрсдийгөө, Годар илгээлээ гэж хэлээд төмөр замын өртөөний байшингийн өмнөтэй зогсож байсан том гэгч цагаан саарал өнгийн машинд аваачиж суулгав. 

	«Годар тун муу байгаа. Түргэн очилгүй горьгүй» гэж тэдний нэг нь хэлэв. Машин ч хурдаа нэмлээ. Би захаа босгочхоод нойрмоглож суугаа хоёр залуугийн хооронд орж сууж явлаа. Уусан пиво гараад ирэхийн үед тэд хурхирч гарлаа. Машины цонхоор хойш урагш ажиглатал шаргал нүдтэй хар мууртай адил нэлээд хүчтэй маягийн суудлын машин биднийг дагаж яваа үзэгдлээ. Цутгамал чулуун, өндөр ханаар хүрээлэгдсэн давчуухан хашаанд машин давхин орохтой зэрэг хүмүүсийн хянуур, найрсаг байдал арилах нь тэр. Цутгамал чулуун ханыг хуучин сүмийн өргөн бөгөөд намхан хаяавч суурин дээр барьж дуусаж байгаа харагдлаа. Түүн дээр ажиллаж буй хүмүүсийн зүг хандан миний дагуулууд ямар нэг зүйл хашхиран хэлэхэд тэд хоромхон зуур хананы тал руу ороод алга боллоо. Хашаан дотор томоо гэгчийн хуучин байшин харагдлаа. Намайг ганц хүний суух намхан тасалгаанд хөтлөн орууллаа. Би дагалдан яваа хүмүүсээс ямар нэг зүйл асуух гэсэн боловч найрсаг байдлаа орхиж ичгүүр сонжуургүй бүдүүлэг хэрцгий болсон тэд юм асууж шалгаахаа боль гэж надад чангалан тушаав.

	Тэгээд л хаалга тасхийтэл хаав. Төмөр ор тавьж, төмөрлөж бэхэлсэн хаалга бүхий тасалгааны дээр гэгч байгаа онигор цонхны бүдүүн төмөр торонд миний бие, нарийхан муу ширээн дээр нь гарч зогсоод ч хүрэхийн арга алга... Шорон уу? Дээрэмчдийн үүр үү? Ширээн дээр хуванцраар үйлдсэн бэхийн сав эрэгдэж бэхлээд бичгийн цаас давхарлан хураажээ. Байшингийн адраас дүүжлээстэй бяцхан цахилгаан дэнгийн гэрэлд хуудас цааснуудыг сайтар ажиглаж үзтэл тусгай усан тэмдгээр бүгдийг нь дугаарлаж орхисон байлаа. Надад одоо айх эмээх юм алга болжээ! Аймшигтай би сөрөн үзэлцэх боллоо. Арчаагүй болсон сэтгэлд маань үзэн ядах хилэн буцлав. Энэ чинь хорьдугаар зуун шүү дээ?! Ван эзэнд хулгайлагдсан дундад зууны сонгомол арьбис химичдийн байдал сэтгэлд маань буулаа. Надаас чадал мэдлэгийг маань салгаж авах гэж л энэ цаасыг энд тавихаас өөрөөр яав гэж дээ, эд. Эд нар намайг тулган шахаж болно гэж яаж бодоов? Гэхдээ эд хэн бэ?

	Би тасалгаанд байгаа эд юмс бүрийг ахин дахин ажиж тэмтрэн үзэж байлаа. Хөнжлийн цагаан даавуун дээр, «Люфтваффе», «цэргийн нисэх хүчин» гэсэн үг бүхий уусмал будган эв хавгүй тамга харагдлаа. Дэрний уутан дээр ч вермахтын тамга үзэгдэх нь тэр. Энэ тасалгаат гитлерийн цэргийн дайны хэрэгслийн үлдэгдлээр төхөөрөмжилсөн бололтой.

	Орны эсрэг талын хананд бүдэг ором байсан нь миний анхаарлыг татаж ойртож харахад хүргэлээ. Хэлбэр нь загалмай маягтай харагдахад «Энд чинь хас тэмдэг хадаж байжээ дээ» гэж би бодож билээ. Миний бие, насан туршдаа өдөр болгон, цаг тутам аюулд тулгарч явсан болохоор аймшигт явдлаас яасан ч эмээхгүй юм... Хэчнээн химичид нүд эрхтнээсээ хагацаж эрүүл мэнддээ хор учрууллаа даа... Тэгтэл надад хамгийн аюултай, хамгийн төвөгтэй юмаар оролдон ажилласан бишгүй дээ. Би нүцгэн гараараа энгийн бүдүүлэг аргаар олон зуун килограмм тэсрэх бодис үйлдэж явлаа. Харин энэ үл мэдэгдэх явдал намайг нэрвэн дарлаж байна. Эд нарт би ямар хэрэг бол оо вэ?.. Годар маань яав аа? Түүнийг ийм газар аваачсан байж болох оо доо? Эсвэл ямар нэг торонд оруулж орхив уу? Би хувцастайгаа орон дээр хөрвөн хэвтлээ. Үүр хаяарах үеэр жаахан дугхийсэн боловч хүнд том хаалга чахрах чимээгээр сэрж орхилоо. Шалавхан босож төмбөгөр адар бүхий давчуухан хонгилд гарлаа. Тэртээ дээр дүүжлээстэй хонх маягийн радио хоолой шуухитнан дуугарч, түүнийг ажиллуулж эхлэх нь сонсогдож хэн нэг хүн паргиа дуугаар: 

	— Форвертс! Урагш аа! гэж бархирав.

	Би онгорхой хаалгаар урагшлан алхаж, дээр нь тэнгэр цэлийн харагдсан хавчиг цутгамал саарал чулуун хана руу явтал,

	— Хорин минут нарла! гэж хаа нэгтэйгээс хашхирах нь сонсогдлоо.

	Би ч «нарлаж» эхэллээ. Шал дэмий хэргээр шахаж шаардаж гаргасанд би тэсэж эс ядаад инээд алдчихав. Шоронгийн хахир хатуу дэглэм эхлээд чимээ аниргүй болгож эцэст нь чангаар инээд алдуулахад хүртэл тулган шахлаа. Миний энэ тэс зөрүү байдал хоорондоо огтхон ч нийцэж өгөхгүй байж билээ. За тэгээд би дангинатал түгжсэн хаалга бүхий хашаан дунд орж зогсоод үүлс шууран нүүсэн хүйтэн хөх тэнгэр өөд толгойгоо өлийлгөн инээж байсан юм... Зэвүүн өнгөт байшингийн нэг цонхны хаалт онгойн хэн нэг этгээд намайг ажиглалаа. Өөрийгөө ажиглаж буй тэр хүний улаавтар царай, цайвар үсээр нь миний өчигдрийн дагуулуудын нэг болохыг танив. Цонх дахин хаагдав.

	Хашаан дотор!.. Энд бараг л эрх чөлөө гэсэн үг. Хана хэрэм рүү дөхөж, эргэж тойрч, сууж босож, харайж цовхорч болно. Гэхдээ чулуугаар үйлдсэн уут савтай адил төсөөтэй хашаанд хэл мэдээгүй ганц бие хориглон буй намайг үүнээс өөрөөр хэрхэн «хүмүүжүүлэн боловсруулах» билээ.

	— Боллоо! Нарлаж дууслаа. Байрандаа ор! гэсэн хэн нэгэн хүний дуу цуурайтав.

	Би ойлгоогүй дүр үзүүлэн, өнгөлж гялталзуулсан хачин цоож, цүү цуургаас нь дүүжлээстэй хаалган тийш дөхөв.

	— Гэртээ ор гэм! гэхэд,

	— Би тэр өөдөө явж байна! гэж би чангаар хариулав. Энэхэн давчуу хашаанд миний дууны цуурай бөглүү байшингийнх нь аль ч өнцөгт хүрнэ гэж би итгэж байлаа.

	— Бельги рүүгээ, гэр өөдөө явж байна гэж би дахин хариу хашхирав.

	Миний хэлсэн дуулдаж орхижээ. Нүсэр хүнд хөлийн чимээ сонсогдон, хашаан дотор өндөр, тагдгар янз бүрийн хүмүүс гүйн гарч ирээд намайг шавав. Тэд шашны академийн сонсогчид гэхэд арай биш, цагдаагийн сургуулийн сурагчид гэхэд арай биш тийм пад хар хувцас өмссөн аж. Хоёр нь миний гараас шүүрч авахад нь би тэр хоёрыг түлхэж унагаав. Миний эсэргүүцэл тэднийг сандрааж орхилоо. Нойргүй хоносондоо хөрзийж ядарсан, нас нь дээр гарсан над шиг хүнийг ийнхүү үзэлцэнэ гэж тэдний хэн нь ч санасангүй ээ.

	Меканикусын гар зөвхөн туршлын шилэн гуурс барьж шил милхэнтэй зууралдаж байдаггүй юм байна шүү гэдгийг би тэдэнд үзүүллээ... Болхи мунхаг харчуултай би бахаа ханатал үзэлцлээ. Гэлээ ч гэсэн тэд намайг дийлж шорон ч юм уу, зүгээр ч тасалгаа юм уу, нэг л өрөө рүү түлхэн оруулав. Тэр өрөөг юу гэж нэрлэхээ би мэдэхгүй байлаа... Үгүй, энэ чинь юу вэ? Дээгүүр нь өглөөний зууш өрөөстэй, цасан цагаан бүтээлгээр бүтээсэн ширээ байх чинь.

	Идэх үү, байх уу? Ээ дээ, энэ чинь горьгүй асуудал. Хоол иднэ ээ гэдэг чинь хүчээ сэлбэнэ гэсэн үг. Тэнхээнийхээ хэрээр хүчээ үзэлцэж яваад гараа хэчнээн шалбалчихсанаа дөнгөж сая л мэдлээ. Энэ өрөөтэй зуушинд хор холиогүй нь лавтай. Учир нь намайг хорлох л гэсэн бол аль эрт цааш нь харуулчих байсан билээ. Хэрэв эзэнд миний мэдлэг эрдэм хэрэгтэй л бол намайг амьд мэнд байлгах ёстой. Гэвч энэ зуушинд юу ч хольсон байж болох оо доо? Зуушны зүйлийг ой ухаан дотроо задлан үзтэл сэтгэл мэдрэл маань наадах чинь алзахгүй гэж аяндаа хэлээд өглөө. Би ч жигтэйхэн их өлсөж байх шиг боллоо. Удаж түдэлгүй байгаа зуушийг бүгдийг нь идэж хоосон цаасан таваг ширээн дээр үлдлээ. Тэгээд би шоронгийнхоо хуягаас аливааг асууж шалгаахаар бэлтгэж суулаа. Хуяг аяга, тавгаа хураахаар заавал ирэх ёстой шүү дээ. Цаг мөч өнгөрөвч намайг мартсан мэт таг чиг. Би байшингийн хонгилд гарах гэж оролдов. Гэтэл хүний хөлийн чимээ гарч, хаалга цаанаас нь бэхлэн хааж, дангинатал түгжив.

	Орой намайг адгуус мал тууж яваа юм аятай нэг байрнаас нөгөө байр луу элдэж гарлаа. Хонгилын хана дагууд залуухан монхордуу хамартай лам нар эгнэн жагсчихсан үзэгдэнэ. Католик шашны ямар нэг эвслийнхний гарт иржээ гэдгээ би сая л эргэлзээтүй ухаарлаа.

	Шинээр оруулж ирсэн байр нь саяхан будсан цагаахан хана, шаргал өнгийн харуулдсан шал бүхий аж. Бүдүүн төмөр тор хадсан уужим саруул тасалгаанаа яван явсаар орж билээ. Энэ нь шинжилгээ судалгааны газар байлаа. Түүнийг хараад миний сэтгэл нэг л хачин болж орхилоо. Үгүй энэ чинь, миний гэрийн шинжилгээ судалгааны хэрэгсэл байх нь юу бил ээ! Юм болгоныг нь үнэмшихийн аргагүй хуулбарлан дуурайлгасан байна шүү. Шахуургын шүүгээг маань тавьчихсан байхыг нь урвал найрлага үйлдэхдээ суудаг өндөр сандал минь хүртэл байна хөөе... Би чүдэнз зурж, хийн дэндүүг асаав. Хөвөн гол нь тэгшхэн ноцлоо. Энд ажиллахад юм болгон бэлэн зэлэн. Хажуугийн өндөр шүүгээнд немецийн дээгүүрхэн үйлдвэрт үйлдсэн урвалын бодисууд харагдлаа. Дугаарлаж давхарласан хуудас цааснууд ширээн дээрх хайрцагт, цонхны тавиур дээр миний хаана л юу сэтгэнэ, түүнээ тэмдэглэхэд бэлэн зэхээстэй...

	«Ингэхэд эд нар юу сонирхоод байгаа юм бол?» гэж би бодлоо. Химичийн хувьд би эдэнд хэрэгтэй болсон нь одоо бүр тодорхой боллоо. Тэгээгүй л юм бол Динанд байдаг минийх шиг тийм судалгаа шинжилгээний газар энд байгуулах хэрэлцээгүй байсан шүү дээ.

	Өндөр гэгчийн шилэн бумба миний анхаарлыг татлаа. Манай байшинд яг тийм бумба байдаг байж билээ. Гэрээсээ гарахынхаа өмнөхөн түүн дотор ямар нэг уусмал хийж байсан юм сан. Аа тийм Монсны фабрикийн захиалгаар үйлдэж байсан юм. Дэцийн (никель) хольцоо тогтоох гэж байсан байх, нээрэн би чинь дэц бий болгох гэж байсан шүү дээ... Би бумбыг гартаа авч, бүр ойртуулан харав. Түүний ёроолд ердийн ногоовтор шавхруу үлдсэнийг үзээд ухаан санаа хачин боллоо. Тэр бумбыг миний тасалгаанаас авчирчээ!

	Тэр дороо би диметилглиоксоо11 хайтал Чугаевын12 урвалаар үйлдсэн нь тэр чигээрээ харагдаж байлаа. Хундан улаан өнгөтэй урвалын зөвийг баталсан шавхруу байна. Энэ чинь миний шилэн бумба, миний судалгаа шинжилгээний газар байна. Шилэн бумба халааж байсан дэнлүүний шажигнасан үеэр би хүн ирж явсныг анзаарсангүй байжээ. Толгойгоо өргөн хартал өмнө талд маань Фрезер зогсож байлаа. Гайхаж, самгардсан Жак Фрезер намайг таньж ядан ширтэж байлаа. Харин хаалганы дэргэд Альма оцойн суучихсан урд хоёр хөлөө солбин хөдөлгөж аяархан гийнана.

	— Карл минь, чи энд юу хийж байгаа юм бэ? Годар хаана байна? гэж Фрезер асуув.

	— Хэн чамайг дуудсан бэ? Ямар хэргээр ирэв?

	— Чи өөр газар ажиллахыг зөвшөөр өө юү? Харин Годар хаана, юу болж явна?

	— Годар аа? Эд нар түүнийг хаана нууж орхисныг нь хэн мэдэх бил ээ! Чи яагаад энд ороод ирэв?

	— Карл аа, би чиний илгээсэн цахилгаан утсыг хүлээж авсан. За энэ дээ... гээд тэрээр надад «Годарыг оллоо. Нэн даруй хүрэлцэн ир. Карл» гэсэн хуудас өгөв.

	— Одоо яая гэх вэ, яг л над шиг чи урхинд орж орхижээ. Годар ч ингэсэн байж болох. Зөвхөн бүгдийг нь... 

	Дасаж дадсан бараг л хуучин орчиндоо, Жакийн хамт байгаа болохоор миний сэтгэл уужирч эхэллээ. Гэхдээ мөн л үл ойлгогдох орчин биднийг хүрээлнэ. Энэ бүхнийг юуны тулд үйлдэв? Яагаад надад юу ч ярьдаггүй бил ээ? Годар хаана байна?

	 

	 

	— II —

	Өдөрт нэг удаа биднийг хашаанд гарахыг зөвшөөрдөг боллоо. Гэхдээ энэ хашаа бол урьдах шиг тийм давчуу, бүгчим биш. Өргөн их хуучин цэцэрлэг сүмийн ханан дагуу үргэлжилнэ. Эргэн тойрны хэрмэн хаалт дээр зэвсэглэсэн харуул байрлаж, шувууны үүр шиг өндөр цамхаг дээр нь пулемёт зоосон манаанууд зогсоно. Бид бүх талаараа орчноос тусгаарлагдмал байлаа.

	Альма, санамсаргүй байтал бидэнд тусаллаа. Альмаг немец хэлтэй нэгэн гарал бүхий фламанд хэлэнд эхлэн сургасан нь бидэнд чухал завшаантай хэрэг боллоо. Альма нэн даруй энгийн немец олон үг сурч бидэнд сонирхолтой мэдээ дандаа авчирна. Альмагийн бидэнд мэдээлээд байгаа юм бол ихэнхдээ түүнд өөрт нь ойлгогдохгүй зүйл байсан билээ. Бүх юмны жинхэнэ учир зүйг эс олдгийнхоо хар гайгаар Альма биднийг нэг удаа баллах шахаж билээ.

	Лагерийн харуулынхан уйтгараа сэргээх гэж Альмагийн үзүүлэх илбийг хааяа сонирхдог байлаа. Тэд түүний онцгой ойлгомжтойг гайхна. Нэг өдөр харуулынхаа ээлжээсээ буусан залуус Альмагийн тоглолт болгоныг сонирхон инээж байтал,

	— Ээ энэ чинь хүн юм хөөе! гэж тэдний нэг нь тохуурхан өгүүлэв.

	Магтаалд Альмагийн сэтгэл нь хөөрөхгүй байж чадсангүй, хойд хоёр хөл дээрээ босож хөгжилтэй үсрэхэд нь,

	— Ганцхан л ярих нь дутаад байна... гэж тэдний нэг нэмж өгүүлэв.

	Альма Фрезер лүү ухасхийн, түүний халаасанд байсан ярианы хэрэгслээ суга татан авлаа. 

	Фрезер мэгдэн сандарч,

	— Болохгүй, боль Альма, тайвшир! гэж тэрээр хэллээ.

	Ярьж чаддагаа үзүүлэх гэж хүссэн болохоор Альма гомдож орхилоо. Тэр үед Альма, хүний хэлснийг дуурайж дуугарахдаа онцгой сайжирч хэлсэн ярьсныг ганцхан удаа сонсоод л бүгдийг нь ойлгохгүй ч гэсэн тэр чигээр нь дурайн хэлэхдээ гайхалтай байж билээ.

	Альмаг хаана ч чөлөөтэй нэвтрүүлдэг байлаа. Нэг удаа нохой маань тун удаан алга болоод маш их цухалдсан байдалтай эргэж ирлээ. Фрезер амьтны нүднээс ялимгүй далд газар очоод ярьдаг хэрэгслээ халааснаасаа гарган, нохойн хүзүүвчний авалцаанд залгав. 

	Альма ч удаж түдэлгүй:

	— Альма хэрэмд... үүд хийлээ... хол очиж зугаацах гэсэн юм... гэж хэлэв.

	Нохой маань үнэхээр өргөстэй төмөр торон хашаан доогуур нүх гаргаж амжжээ. Фрезер түргэхэн очиж тэр нүхийг нь хуурай өвсөөр өнгөлөн далдлав.

	Маргааш нь биднийг баривчилсан хүнтэй нүүр учран ярилцах тохиолдол болов. Том саруул тасалгаанд эелдэг зантай хижээл хүн надтай уулзлаа.

	Лам өмсгөлийнхөө ханцуйнаас оосорлож уясан тэжээврийн бяцхан хэрмээ илэн таалж сууснаа тэрээр зөөлнөөр ийнхүү өгүүлрүүн: 

	— Та ямар нэг зүйлээр дутагдаж гачигдаагүй биз? Та өөрийнхөө судалгаа шинжилгээний газартай болж, бас туслагчаа авчруулсан. Та юм болгоноор хангагдсан... Ингээд ажилла!

	— Надад эрх чөлөө хэрэгтэй! гэж би өгүүлэв.

	— Харин таны мнемонал бидэнд хэрэгтэй! гэж ламтан эрс шулуун өгүүлээд: — Гайхууштай сайхан нээлт гэж залирхгаар үргэлжлүүлэн, гайхууштай сайхан! Гайхууштай... бурхан заяаны гэвэл ч бүр болмоор... Доктор Меканикус та баян, тэгэхдээ бүр их баян хүн болох болно! Харин юу хийж суугааг хэн ч мэдэх ёсгүй юм. Бид таны нэрийн өмнөөс сэтгүүлүүдэд таны санамсаргүй байж бичиж илгээсэн өгүүлэл сэлтийг бүгдийг нь урьдчилан хянахаар шаардаж, таны бүх гэрээ хэлэлцээрийг хүчингүй болгосон. Зарласан... Бусниулан төвөргөх зүйл үйлдлээ гэж битгий бодоорой! Та бол химийн шинжлэх ухаан, шинжилгээний ажилд зориулагдсан хүн. Та ажиллах ёстой. Доктор Меканикус та ажиллах болно доо! гэв

	— Ингэхэд Рене Годар хаа байна вэ? гэж би асуув.

	— Хэн? Та хэн гэж хэлэв ээ? гэж ламтан лавласнаа, — Рене Годар гэнэ ээ? Ийм нэрийг би анх удаа л сонсож байна... гэв.

	Ингээд би түүний аяыг дагаж зөвшөөрөв. Үнэндээ лам нар чинь бидний азаар техникийн асуудалд дөшөө улс! Би Мнемонал үйлдэн бүтээхийн тулд хамгийн ховор чухаг урвалын эд нэхэн шаардлаа. Надад хамгийн дээд зэргийн чанарын зүйлс олж өгдөг байлаа. Хэдхэн өдрийн дараа Фрезер анхныхаа бөмбөгийг хийгээд орхих нь тэр.

	Би, нүд хуурахын тулд бага шиг тун мнемонал хиймэл аргаар гаргаж авлаа. Түүнийг эндээс оргоход ашиглая гэсэн санаа бид хоёрт нэгэн зэрэг төрлөө.

	— Жак аа, энэ бузар хийг бид үйлдэх болох нь ээ дээ! гэж би хэлэв.

	Фрезер толгой дохин: 

	— Яриа юу байх вэ! Бүр ихээр ч үйлдэх болно... гэв.

	Удалгүй би заводод хагас боловсруулагдсан тоногоор багаж хэрэгслээ угсарч эхэллээ. Лам нар ч баяртай байлаа... Тэдэнд миний үйлдсэн хийн зүйл юунд хэрэгтэй болохыг таагаад таагаад би мэдэж чадахгүй байв. Тэгэхдээ тэд манай судалгаа шинжилгээний газартай хоолойгоо шууд холбосон үлэмж хүчтэй шахах хэрэгсэл гадаа ил задгай зоож, түүгээр баллон баллоноор хий дүүргэж аваад байлаа. Удалгүй бидэн дээр нэгэн томоохон тушаалын хүн хүрэлцэн ирлээ. Тэрээр зузаан шил бүхий хуучны маягийн эвэр хүрээтэй нүдний шил зүүсэн монхор том хамартай нүсэр биетэй хүн байж билээ. Би түүний сэтгэлд ихэд таалагдсан бололтой. Намайг эргэн тойрон харж, чангаар шуухинаж байв. Би ч өөрийгөө хулгайлагдан олзлогдсон гэдгээ үнэхээр сайн ухаарч байлаа. Энэ эрмэлзсэн лам, лам нарын холбооны толгойлогч мөн гэж би, ойлголоо.

	— Та минь Карл Меканикус байх аа? Тан шиг жинхэнэ химийн ухааны химичтэй сая л учирч байна... Талархлаа илэрхийлье... 

	Би дуугүй л түүнийг ажиглаж суулаа. Тасалгаанд залуухан үйлчлэгч орж ирээд мэхэлзэн ёслоод,

	— Таныг хүлээж байна гэж хэлэв.

	Үйлчлэгч, тэр том хүний шашны хэргэмийг нь бидний өмнө илчилчихмээр ямар нэг хүндэтгэл, авгайлдгийг «мартаж» орхисон нь илт байв. Гэвч нүсэр биет ноёнтныг муухай харахад үйлчлэгч эрийн өвдөг дагжин чичрэв.

	— Ноён Карл Меканикус та, ажилла, ажилла... Би танд саад хийхгүй... гэж манай зочин өөрөөр хэлбэл бидний эзэн өгүүлээд: 

	— Аа, энэ чинь танай туслагч бил үү? Ноён Фрезер гэдэг байх аа? гэв. 

	Ламтан, Фрезертэй харц тулгарснаа гэнэт: 

	— Нэгж! Шалавхан сайтар нэгж! гэж хашхирав.

	... хориод минутын дараа бидний үйлдсэн бөмбөг судалгаа шинжилгээний ширээн дээр ил хэвтэж байв. Манай зочин түүний гойд нарийн бүтээмжийг бишрэн толгой сэгсэрч байлаа.

	Биднээс нэгжиж олсон юмны дунд нохойны маань ярьдаг хэл болсон «Альмагийн дуу хоолой» хэвтэж байлаа. Тэр зүйл чухам юунд хэрэгтэй болох нь лам нарт эс ойлгогдож байгаа бололтой. Гэвч тэр хөнгөн цагаанаар үйлдсэн хайрцаг маань радио техниктэй шууд холбоотой тул тэднийг цочоон айлгав.

	— Хүлээн авагч! Нэвтрүүлэгч! Энэ аймшигтай хэрэг!.. гэж лам нар тэр хэрэгслийг дамжуулан үзэж дуу алдацгаав.

	Түүнийг тэдний нэг нь өргөн ханцуй руугаа хийж орхив. Өөрийнхөө «дуу хоолойг» гараас гарт дамжуулж байхыг нь бачимдан ажиглаж байсан Альма гэнэт чангаар архирав. 

	Дахиад л жаахан байзнасан бол базаахгүй юм болох байсан билээ. Тэгтэл Фрезер маань ая засаж аюулыг намтгалаа.

	— Өөрийг хийж өгөмз! гэж тэрээр өгүүлээд, Альма руу харан дохио өгөв. 

	Биднээс булаасан хүлээн авагч буюу дамжуулагчийн тухай яриа боллоо гэж лам нар ухаараад бидний «ичгүүр сонжуургүй»-д уурсан дургүйцэв. Фрезерийн хэлсний учрыг гагцхүү Альма л ойлголоо.

	Хөөрхий Альма!.. Олзоо аваад лам нар явмагц Альма маань судалгаа шинжилгээний тасалгаа дотуур гүйж гудайсан толгойгоо аажуухан сэгсэрсээр байлаа. Энэ үед нохойн төрх байдал нь бодолд дарагдан гуньсан хүнтэй тун төстэй байв.

	Бидний байдал улам л муудсаар байлаа. Фрезер бид хоёрыг хэн хүн цаг үргэлж сахиж байдаг болов. Хуруу шил Фрезерийн гараас дандаа л хуяг сахиулын гарт орж шалгагдсаны дараа сая надад ирдэг боллоо.

	Биднийг сахиж байгаа лам нар тэсрэх зүйл үйлдэхэд хэрэглэгдэх үлэмж хүчтэй «аюултай бодисууд»-ыг цээжилж ирсэн бололтой. Толуол13 бүхий гилжгий шилэн бумбыг намайг гартаа барих үед зэрэг ширтсэн гурав, дөрвөн хүний нүд, түүнийг ширээн дээр тавин тавьтал нь салахгүй ажиглаж байж билээ.

	Тэгэхдээ бидний үйлдэж буй ажлыг гагцхүү хийн зүйл боловсруулахад чиглүүлэхгүйгээр зорилго бодлогоо яасан ч эс биелнэ гэдэгт эзэн хүн ухаарч байсан юм. Бидний биеэ даасан байдлыг зарим талаар үлдээхээр тэр хүн нэлээд зөөлрөв. Гол зорилго нь л мнемолд чиглэж байгаа юм байна гэдэг нь бидэнд тодорхой боллоо. Мнемолын абсорбцийг14 би ч янз янзын бодисоор туршин судалж эхэллээ. Мнемолын хийг хорт хий эсэргүүцэхэд хэрэглэдэг жирийн бодис хэрэг дээрээ уусган авч эс чаддаг нь санамсаргүй тодров. Идэвхжүүлсэн нүүрс хэдийгээр мнемолын хийг барих боловч бас л хангалттай бус. Нүүрсийг агаар оруулахгүйгээр шардаг тийм зуух байгаагүй болохоор гүйцэд идэвхжүүлэх боломж надад үнэндээ байгаагүй юм. Силикагель (Хий шүүж цэвэрлэхэд зориулж химийн үйлдвэрт өргөн хэрэглэдэг бодис) хийг хялбар уусгавч бас л хүрэлцээтэй биш. Би юуг л туршилгүй өнгөрөв дөө!.. Эцсийн эцэст исэлдсэн зарим төмөрлөгийн зүйлсийн дотроос хийг найдвартай уусгадаг хэрэгтэй зүйл олдлоо. Одоо багийн тухай бодож болохоор боллоо.

	 

	 

	— III —

	Альма өөрийнхөө дуу хоолойноос хагацсандаа гуньж гаслан байлаа. Бидэнтэй хамт салхинд гарахаа л болилоо. Ярианы хиймэл хэрэгсэл дахин үйлдэх бололцоотой байхдаа хийж болохоор багаж авчруулахаар Альмаг гадагш нь илгээх минь яалаа даа гэж бид гасалдаг байлаа.

	Нэг өдөр салхинд явж байгаад Фрезер хатаж харласан навчист өвсөөр хучсан Альмагийн ухсан нүхийг заав.

	— Үүнийг томсгож болох юм биш үү? гэж миний өгүүлэхэд,

	— Хорьхон минут салхинд гарах хооронд уу даа? гэж Фрезер хариулаад,

	— Бас тэгээд хүн харуулдаад байхад уу даа? Шөнө болохоор гаргахгүй... гэв.

	— Бүтэх юм биш... Харин Альмаг илгээвэл яана?

	— Хааш нь?

	— Сүйдэж хэмхэрсэн хөлөг онгоцны аюулд нэрвэгдсэн хүмүүс бичигт лонх далайд хөвүүлдэгчлэн захиатай илгээе.

	— Гэхдээ хэний гарт орж болох вэ?

	— Аюул бийг ч зөвшөөрч байна... Гэхдээ Альмад би найдна. Цагдаа ямаршуу дүртэй байдаг, хүзүүн дэх бичгээ чухам хэнд өгөхийг нь Альмад зааж өгч болно гэж би өгүүлэв.

	Фрезер тасалгаандаа гүйж ороод хэдэн хуудас цаас авчирлаа.

	— Цаасаар яах нь вэ? гэж манааны хүн асуух нь сонсогдож,

	— Доктор Меканикусын санаанд нэг мэргэн ухаан төрөөд байна гэж Фрезер хариулахад,

	— Ээ, би их баяртай байна! Доктор Меканикуст миний талархлыг дамжуулж үзээрэй гэж манааны хүн хүндэтгэсэн байдлаар өгүүлэх нь сонсогдов.

	Эзэд захирагчид нь бидний үйлдэж буй ажлын чухлаар харуул манаагаа сүрдүүлж, ухамсар мөчид, бүдүүлэг харанхуй лам нарыг бидэнтэй эвлэг харьцахад хүргэсэн юм гэж хэлж болно. Бид бол тэдэнд нэг ёсны хүүхдийн үлгэрт гардаг ид шидтэн байж билээ.

	Альма, Фрезерийн өмнө гүйж явлаа. Би нэг хожуулан дээр суув. Эндээс төмөр торны завсраар зэргэлдээ тосгоны тариалангийн талбай төгөл сайхан модод харагдана.

	Фрезер бяцхан захидал бичлээ. Захидлын товч утга нь

	 

	Ноёд оо!

	Шашны, нууц байгууллагад хууль бус, хуурагдах замаар баригдсан Бельгийн харьяат иргэн Карл Меканикус, Жак Фрезер хоёроос та бүхэнд хандан хэлэх үг байна. 

	Санаж бодсон юмсыг нүдний өмнө сэтгэлчлэн үзэгдүүлдэг цаг зуур сохроодог, хүний мэдрэл хордуулах үлэмж хүчтэй хор нээж гаргасанд л бидний хамаг буруу байгаа билээ. 

	Бидний эрж олсон хийн зүйл хүн эмчлэн эдгэрүүлэхэд, хэрэглэгдсэн удаатай, Шашны байгууллагад баривчлагдсаныхаа учир, бид өөрсдийнхөө нээн олсон бодисын үйлчлэх шинжийг илэрхийлэн тайлбарлах эрхтэй хэмээн үзэж байна. Маас голын хөвөөнд Динай хотноо яг л бидэн шиг амьдарч байсан, урьд лам явсан бөгөөд бидний эрдэм шинжилгээний ажил нэгт нөхөр болох Рене Годар гэгч мөн л эдний гарт орсон нь сэжиглэлтэй байна.

	Биднийг аварна уу!

	Бидний олзлогдон хоригдож буй сүм рүү энэ нохой дагуулж ирнэ.

	Хариуг нохойгоор илгээж болно.

	Хүзүүвчийг нь битгий тайлаарай.

	Карл Меканикус

	Жак Фрезер

	 

	Жак маань шоронгийн ерөнхий зургийг тоймлон зурж шинжилгээ судалгааны байшин, харуул манааны байдлыг зааж тодорхойлов. Хэрхэн явах, захиагаа ямаршуу хувцас хунартай хүнд гардуулахыг Альмад, Фрезер зааж өгөөд түүний хүзүүвчнээ захидлаа хийгээд явууллаа.

	— Гагцхүү цагдаагийн гарт л бүү ороосой! Ямар ч л гэсэн мөрөвчтэй бус бүсэлж, ташаандаа гар буу зүүсэн хүнээс л Альма тойрч явна. Альма миний хэлснийг ойлгосон байх гэж Фрезер өгүүлэв.

	Альма хэдэн өдрөөр алга боллоо. Энэ завсар Фрезер бид хоёр машины дугуйн сундаг резин зүсэж, хамар ам л таглахаар хоёр баг наав. Хяналт харуул улам хүчтэй болж байсан тул түүнийг үйлдэнэ гэдэг яггүй хэцүү ажил байж билээ. Шинжилгээ судалгааны газар лам хувцастай тав, зургаан залуус дандаа сууж байдаг боллоо. Альма алга болсон нь лам нарын гайхлыг төрүүлж байсан боловч, тэд тэр байдлаа биднээс нуухыг аль болохоор хичээж байлаа.

	Альмаг яваад гурав хонож байтал биднийг усанд оруулж билээ.

	Тэртээ дээр байгаа онигор цонхыг нь цагаан будгаар далдлан будсан бяцхан тасалгаанд бид хувцсаа тайллаа. Тасалгааны онигор цонх цутгасан чулуун хэрэмтэй хашаа руу харж буй мэт санагдана. Фрезер цонхны тавиур өөд авирч будгийн нь халцарсан хэсгээр шагайв. Би түүний хойноос сонирхох гээд эс дийлэв. Хашаан дотор биднийг Франкфуртээс энд авчирсан том цагаан саарал машин зогсож байлаа. Жолооч нь түүнийг асаан ухрааж, тавил хэрэглэл ачсан хоёр ачааны машинд зай тавьж өглөө. Залуу лам нар сандал, ширээ тэргүүтнийг машинаас буулган, гялалзсан төмөр хөлүүдийг нь жийрэглэсэн тостой цаасыг хашаан дотор ховхчиж байлаа.

	Дахин биднийг харахад нөгөө тавил хэрэгслийг манай судалгаа шинжилгээний газрын дэргэдүүр байшингийн хонгилын шувтрах үзүүр тушаа харагдах эртний хээ хуартай сүмэн оройт хаалгаар оруулж үзэгдэнэ. Эртний сүмийн мөргөлийн болов уу гэлтэй том танхим энд байдаг билээ.

	— Юү бэлтгээд байна вэ дээ! Аяа, Альма маань ядахдаа алга! Тэр танхим руу илгээх байсан юм гэж Фрезер хоёулхнаа үлдсэн хойно сэтгэл нь зовсон байдалтай өгүүлэв.

	— Лам нар нэгэнт ярьдаг хэрэгслийг нь хураачихсан болохоор илгээгээд илгээгээд хэрэг алга шүү дээ.

	— Түүнгүйгээр бид бас мэдэж болно. Би нэг зүйл олоод байгаа!.. гэж Фрезер өгүүлэв.

	Динанаас миний юмыг хийж ирсэн нэгэн задлагдаагүй хайрцаг үлдсэнийг нь Фрезер онгойлгож амжжээ. Түүн дотроос өөрийн нь хэрэглэж байсан радио техникийн багаж хэрэгсэл санамсаргүй олджээ. Фрезерийн баярласандаа дуу алдахад нь лам нар түүнийг анхаарав. Фрезер сэжиглэлтээс булзахын тулд зориуд хэд дахин чанга найтаалгав.

	Нэгжилтийн үед гагцхүү тэр хайрцаг л бүтэн үлдсэн аж. Хайрцаг дотор ганган хийц бүхий бяцхан микрофон болон утас радио лампын зүйл байлаа.

	Бүр лам нарын нүдний өмнө шахуу Фрезер радио хоолойгоо эвлүүлэн угсарч эхэллээ. Шөнө нь хорих тасалгаандаа чүдэнзний галд зэс утсаа тортогтуулж, эсэргүүцлийн ороомог ороож өдөр нь зэс утсан савхнуудын онцлог уулзваруудыг холбон гагнана. Тэдгээр зэс савхаа миний даалгаврыг биелүүлсэн дүр үзүүлж, ихэд залхуутай байдлаар давирхайн уусмалд дүрж үе үе хийн дэнлүүний галд аваачиж улайсгана. Тэгээд л яах ийхийн зуур л гагнаж, бэхэлж гардаг сан. Ийм уран аргатай илбэ би урьд өмнө үзэж л явлаа.

	Бид сүүлийн өдрүүдэд тун хичээнгүйлэн ажиллаж, мнемонал бүхий баллон хашаа дүүрэв. Бид ингэж зарим талаар итгэл олох төлөвтэй болсноос дуртай цагтаа бие биеийнхээ өрөө рүү орж гардаг болов.

	Таван өдрийн дараа Альма эргэн ирлээ. Фрезер нохойтойгоо лам нарыг сэдэв авахаас өмнө шургах нүхний дэргэд дайралдаж, түүний хүзүүнээс бяцхан зурвас бичиг пуужин, гар буу хоёрыг салгаж авлаа. Тэр нэг зурвас бичиг биднийг баярлуулахын чацуу гайхал төрүүлж, сэхээ авхуулав. Түүнд өгүүлсэн нь.

	 

	«Ноён М., Ф. нар аа

	Лам нартай маргалдах явдалгүй... 

	Пуужин буудсаны дараа сүмийн баруун хойд талд салаа замын бэлчирт машин хүлээж байх болно.

	Та бүхний найз нар» 

	 

	гэжээ.

	 


Арван хоёрдугаар бүлэг : ЖАК ФРЕЗЕР ТЭМДЭГЛЭЛИЙГ ҮРГЭЛЖЛҮҮЛЭН ХӨТӨЛСӨН НЬ; ОРГОЛТ, АУГАА ИХ ШИДИЙГ БҮТЭЭСЭН НЬ: 

	— I —

	«Жак Фрезер тэмдэглэлийг үргэлжлүүлэн хөтөлж байна. Карл Меканикус алга байх болно. Карлын өдрийн тэмдэглэл түүний халуун сав дотор байдгийг би олж мэдлээ. Энэ хүний намтрыг дуустал нь өгүүлэх нь миний үүрэг билээ.

	Альмаг ирсэн өдөр тасалгаанд «миний» лам орж ирээд

	— Эндээс гарч доктор Меканикусын тасалгаанд ор. Цагийн дараа байшингийн хонгилд гарч болохгүй. Өглөө болтол үүдийг чинь түгжих болно гэж өгүүлэв.

	Би зэргэлдээ тасалгаанаа орж Карлд тэр учрыг хэлэв.

	— Байшингийн хонгилоор явж болохгүй гэнэ ээ? Тэрээр тэгж хэлж байна вий? гэж Карл асууснаа: — Жак аа, эд юугаа тэгтэл нуугаа юм бэ? Ямар нэг хурал чуулган болох байх гэв.

	— Хурал чуулган гэнэ ээ? Нээрэн ч тийм болох гээгүй юм бол энэ олон ширээ сандлаар яах вэ?

	— Тийм, тийм. Ямар нэг зочин гийчин цуглараад байна. Өөдгүй этгээдүүдийн чуулган болох нь зайлахгүй... 

	— Бүгд бэлэн боллоо. Альмаг явуулъя... гэж би хэлэв.

	Би хаалгаа балбаж, нохойгоо салхинд гаргах зөвшөөрөл гуйв.

	— Түргэхэн шиг яв! Хагас цагийн дараа хаалгыг чинь түгж гэсэн тушаалтай гэв.

	Би гадагш гарч, Альмад хэрхэн явахыг нь нэгд нэггүй хэлж тайлбарлаж өгөв. Карл хаалганы дэргэд эвхсэн нарийн дамжуулах утас, микрофон хоёр барьж хүлээж байлаа. Би хаалгаа дутуу онгойлгож, Альма амандаа микрофон зууж байшингийн хонгилоор гүйсээр сүмэн оройт харанхуй хаалгаар танхимд орж үзэгдэхээ болив. Утас түүний араас хөврөх нь байшингийн гэрэл гэгээгүй хонгилд хэнд ч эс анзаарагдана.

	Хэдэн минутын дараа хаалга түгжив. Манаач бид нараас хол байсан тул радио хоолой бүхий хүлээн авагчаа ажиллуулж болохоор байлаа. Хангалттай биш ч гэсэн түүний дуу овоо тод дуулдана. Хаалга онгойж чахрах нь дуулдав... Гараар үйлдсэн цахилгаан зай тэжээгчээсээ болгоомжлон айж байснаас би радио хоолойгоо үе үе асааж, унтрааж байлаа. Цахилгааны тэжээл маань ердөө л хоёрхон цаг ажиллаад дуусах байсан юм. Гэнэт радио хоолой шуугих нь микрофоныг театрын танхимд оруулж, хөгжмийн авианд ойртуулах гэж буй мэт.

	Бид радио хоолойндоо ойртон чагнав!

	— Альма танхимд ороод орхилоо. Асаагаад жаахан хүлээе гэж Карл хэлэв.

	Бид олон хүний дуу, сандлын шаржигнах чимээ сонсож байлаа. Тэгтэл дуу чангатгах чихний хэрэгсэл дотор нэгэн хүний дуу сонсогдлоо.

	Тун танил дуу... 

	— Бидэнд нэгжлэг хийхийг тушаадаг өнөө зочин байна гэж Карл өгүүлэв.

	Би толгой дохилоо.

	Удалгүй шуугиан намдав. Бид юм бүхнийг умартаж, чих тавин чагнахад хүрлээ.

	— Гильд хамба байна уу? гэж өнөө хүн асуув. Энд байна. Баярлалаа танд... Аку ноён байна уу? Энд байна... Хурал удирдагч санаагаа төвлөрүүлэх гэсэн бололтой хэсэг азнаснаа: 

	— Ноёд оо, энэ үгийг эхлэн хэлэхэд хэцүү байна. Би сандраад байна... гэв

	Танхим дотор зөөлөн шуугиан дэгдэв. Манай танилд «сандраад байна» гэсэн үг, байдал төрхөөрөө тохироогүй бололтой.

	— Ноёд оо, би тэвдээд байна шүү! гэж ширүүнээр түүнийг давтахад чимээ намдав. 

	Тэрээр үгээ үргэлжлүүлэн: 

	— Түүхэнд бараг дайралдаж байгаагүй тийм сайхантай бид өнөөдөр учран золгох гэж байна. Манай ирээдүйн гэрэл гэгээнд нүд гялбан байгаа баясгалант энэ мөчид би аз жаргалтай омог бардам байна. Гэхдээ аймшигт зүйл надад бас санагдаж байна. Биднийг орхиж, биднээс урвагчдыг бодохоос надад аймшигтай санагдаж байна. Тэд л надад аймшигтай санагдана, ах дүүс минь! Манай сан баялгийн тулгуураас хагацсан үзэл бодол бүхэн, анхны хүйтэн салхины сэвэлзэх үзүүрт эрвээхэй өртөгдөн арчигддагийн адил алга болно... Гэхдээ юм бүхэн шинээр төрдөггүй, эргэн давтагддаг юм. Ноёд оо, одоогоос гурван зуу илүү жилийн өмнө аугаа их Игнатийн Лойола15 иезуичуудын холбоог үндэслэсэн билээ. Холбоо өргөжин, хүчирхэгжсээр Есүсийн алдар дэлхийн өнцөг булан бүрд түглээ. Дипломатууд, жанжид, хуврагууд, зохиолчид, шашин бурхны даруухан төлөөлөгчид бүгдээрээ загалмайтны зориг шийдвэртэй, үнэнч уран залирхаг дайчид байсан юм. Лойл, Ромоор иезуичуудын хүчирхэг холбоог өргөмжлүүлэхээр зургаан жилийн турш хүлээжээ. Ром ч хүчирхэг холбоог зөвшөөрөн хүлээж, түүнд асар их итгэл найдвараа тавин, аугаа том зорилт дэвшүүлжээ... Бид бол католик сүм хийдийн хамгийн тэргүүний отряд мөн. Эрдэмтдийн байнга боловсруулж буй бурхны арга ухааны гайхалтай нээлтийг ашиглаж, өмнө үеийнхний их туршлагыг баяжуулан хамгийн гол нь тэр хачин зэвсгийг бид гартаа атгаж ром католик сүмийн гэгээн сургаалыг биелүүлэв.

	Гэхдээ хэдий өндөр зорилго тавих бүр төдий чинээ хүнд зам туулах болно. Хар хүчээр зүтгэж яваад мунгинах, юмыг эс ойлгосноос аюулд учирч болох тул орчин ахуй өөрчлөгдөх бүр түүнтэй уран эвлэг зохицох ёстой юм.

	Гэхдээ үнэнхүү сүжигт шашин бурхныхаа нэр алдрыг гутааж бузарлах явдлаас хамгаалах ёстой.

	— Ноёд оо, шинэ үе эхэллээ. Ромын улс төрийн бодлого хэдийгээр нүгэл хилэнцгүй, аугаа хүчирхэг, шинэ шинэ ялалтад хүргэж байгаа ч гэсэн бидний гайхамшигт замд бишгүйдээ нэг гарз хохирол учруулж байна. Бидний одоогийн цуглараад байгаа энэ газар фашистын намын туг мандаж байсан үеийг би ноёд та бүхэнд дурсан сануулах ёстой. Аяа! Тэр цаг нэгэнт өнгөрчээ! Олон улсын большевик ёсны эсрэг омог бардам, үнэнч итгэлтэй тэмцэгчид маань заримдаа биднийхээ хүчин зүтгэл, гэгээн ширээ юугаа харамгүй сэтгэлээс тосон барьж байсныг маань ойлгож өгөхгүй хоёрын хооронд байдаг сан. Гэхдээ Адольф Гитлерийн улсыг Ромоос өөр хэн эн тэргүүн зөвшөөрөн хүлээлээ дээ? Энэхүү баримт сэлтийг дандаа л өгүүлэхгүй өнгөрөөд байх юм, ноёд оо. Тэгэхдээ 1933 оны зургаадугаар сарын 20-нд Ватиканы нэрийн өмнөөс үндэсний социалист Германтай түүхэнд анх удаа олон улсын гэрээ байгуулсан! Энд л би бурхны сургаалт далбааг харж байна. Большевик ёс газар дэлхийд улам түргэн тархаж буй энэ хүнд хэцүү үед Ватикан болоод хас тамгатын бат бэх холбоо зайлшгүй хэрэгтэй байна. Энэ холбоо л бурхангүйчүүд болоод коммунизмын эсрэг тэмцлийн түшиц болох ёстой. Өөрийн туг дээрээ Большевик ёсны эсрэг «бурхан, өмчийн төлөө» гэсэн уриа бичсэн нууц хөдөлгөөний бүхий л боломжоор бид хөдлөх ёстой. Хас тэмдэгт тугийн үнсэн товрог дотроос шинэ дайн дэгдэн гарч, Ватиканы хүч чадал дахин сэргэнэ гэдэгт бид итгэж байна. Харин одоо... бид хүмүүсийн зүрх сэтгэлийг эзэмдэн авах ёстой.

	Би үгээ төгсгөе... Бурхан хишиг буянаар надад эрхэмсэг мяндаг хайрласанд тань баярлаж байна. Та бүхэнд чин сэтгэлээ илэрхийлье. «Загалмайтны цэрэг» гэж албан ёсоор нэрлэсэн манай шинэ холбоо өмнөө тавьсан түүхэн зорилтоо биелүүлнэ, гэж би итгэж байна. Шинэ залуу нийгэмлэг анхныхаа алхамд амжилт олж байна. Ноёд оо, манай холбооныхны гарт орсон бурхны ер бишийн нээлтийн тухай Гильд хамба та бүхэнд өгүүлнэ. Тэр нээлтэд бид Христ Есүсийн баян хишгийг тодорхой харах болно! гэж өгүүлэв.

	Радио хоолой чичиргэнэн дуугарсан авч, Гильда хамбын дууны өнгө нь түүний туршлага бүхий номлогчийн шинжийг нь илэрхийлж байлаа.

	— Ах дүүс ээ! гэж хамба өгүүлээд: — Хүний нүгэлт чанар, түүний сэтгэл санаанд элдэв уруу татах явдалтай тэмцэх, өнгийн хангайн чөтгөр шуламтай тэмцэх талбарыг бий болгодог. Уруу татдаг өөдгүй юмс л сүм хийдийн шавь санваартан бидэнд, манай аугаа их үйл хэргийн хэрэгжин биелэхэд саад тотгор болж байна. Католик шашны гэгээн зорилтын амжилтын үр дүнд бүхэл бүтэн нууц далд үйл ажиллагаа явагдах боллоо. Хэрвээ сүсэгтэн хүн ид шидийг үзсэнээрээ л өөрийн сүсэг бишрэлийг улам хүчтэй болгодог нь тодорхойлогдоод байна. Гэвч бидэн дээгүүр төмөр шувуу дүүлэн нисэж, сүсэгтэн олон, өөрийн зурагт радиогоор алс хол болж хөдөлж байгаа юмны дүр зургийг тэр чигээр нь үзэж, цахилгаан харилцуураар аймшиггүй ярьж хөөрч, цахилгаан утас бие биедээ илгээж, гайхамшгийг нүдээр харж буй одоо үед ер бишийн ид шидтэй зүйл зохион бодно гэдэг хэцүү хэрэг. Саяхан өнгөрсөн зууны үед бурхан гэгээний хөргийг үүлэн дээгүүр дүрслэн, хүн ардад ид шидийг нь бишрүүлдэг байсан. Тэгвэл одоо үеийнхэн түүнийг хараад дооглон инээх болно. «Амьд бурхан» харуулах нууцыг эзэмшинэ гэдэг ром - католик сүм хийдийн гол зорилт мөн. Манай ерөнхийлөгчийн өгүүлж буй нээлт бол миний үйл ажиллагаанд шалгагдсан зүйл байгаа юм. Тэр зүйл сүсэгтэн болгоны сэтгэлд таашаагдахгүй байгаа нь лавтай. Гэхдээ сурсан заншил, урьд үеийнхээ уламжлалаар сүмд ирж мөргөдөг хүмүүс ялангуяа баян чинээлэгхэн хүмүүсийг эргэл мөргөл хийх болгоны нь дараа ер бишийн шидтэй хүчээр татах явдалд яваандаа нэрвэх л юм бол шашныг үнэн голоосоо шүтдэг болгож аажимдаа болох юм. Тэр гайхалтай юмыг энгийн мөргөлчин тайлаад мэдэх чадвартай байх л бий! Зарим аймшигтай үзэгдлийн учир шалтгааны үнэнийг мэдэхийг хүссэн хүн мөргөлийн үед нүглээ наманчилж эс чадна л даа.

	Өнгөрсөн сарын сүүлийн ням гарагт би шашны ерөнхийлөгчийнхөө саналаар яг бурханд тахил өргөх үедээ нэг гайхалтай туршлага хийж үзлээ. Манай лам хуврагууд, онгоцоор нисэж, Ватиканы ном судраа орчин үеийн хэвлэлийн үйлдвэрт хэвлүүлэн, радио нэвтрүүлгийн газар очиж микрофоноор үг хэлж биеийн тамирын тоглоомд оролцохоос нэгэнт цээрлээгүйгээс хойш энэ үгийг энд ярихад аймшигтай биш. Бурхны өршөөлт хийн зүйл дүүргэсэн баллон авчирч хор хөнөөлгүй болохыг нь өөрийн биеэр урьдчилан шалгаж үзлээ. Тэгээд миний бие индэрт гарч сүсэгтэн олонд хандан мөргөлийн ном уншлаа. Тэр өдөр би, «Эргэл мөргөл хийцгээ» гэсэн уншлага хийсэн юм.

	Би уншлага унших үедээ сүсэгтэн олонд зарим нэг ид шидийн үнэнд эргэлзэх явдалгүй гэж ятган хэлж байлаа. Би бүхнийг анхааралтай ажиглаж байлаа. Эхлээд ч энгийн л байдгаараа байж билээ. Отто Мэксын зэргэлдээ суугаа эм найруулагчийн залуу гэргийн гарыг зөөлнөөр атгаж харагдана. Тэдний ар талын сандалд суугаа хүмүүс ертөнцийн элдэв бусын юм шивнэлдэн ярилцаж байлаа. Хотын дарга улигт муусайн ялаа цохин алж суулаа... 

	Би дуугаа зориуд өндөр болгож, бурхны өршөөлт нээлт харах адил буянтан хүн жаргалыг эдлэх тухай номлов. Яг энэ үед тахилын ширээний ард нуусан бурхны өршөөлд хий бүхий баллоныг миний дохиогоор сүмийн дуганч нээв.

	«Бурхнаа залбиран бод, бурхнаа залбиран бод. Түүний ер бишийн эрхэмсэг гэгээн дүр та бүхний өмнө тодрох болно» гэж би номлолоо. Мөргөлчид гайхан дуу алдав. Тэд бурхан харжээ!.. Тэр үед бас миний нүдний өмнө бурхан гэгээний дүр тодорч билээ. «Бурхнаа залбиран бод!» гэж би чангаар давтан өгүүлэв. Мөргөлийн уншлагаа чангаар унших, гайхан биширсэн дуу сонсогдсоор байлаа.

	Юм болгоныг дуулж сонссон намайг битгий л зэмлэж үзээрэй. Энэ ертөнцийн янз бүрийн үйл явдлын тухай л хүмүүс мөргөж байсан. Би шат руу тэмтчин уруудаж явахдаа сонсож л байсан юм.

	Хотын дарга бодсон санаснаа бурханд даатган мөргөөд хотын захиргаанаас явуулсан шалгалт амжилттай дуусаж буйг нүдээрээ олж харлаа. Манай хотын усжуулалтын хоолойн засвар хуурамч хийгдээд байна гэж би аль эртнээс сэжиглээд байсан билээ. Гэтэл сая хотын дарга түүнийгээ дуртай хүлээхийг тэгээд л сонслоо. Нүглээ наманчилж буй өөдгүй этгээдийн хөлс дусалсан царайг хараад «Аа, муу хуурамч!?» гэж бодлоо. Би үнэний учрыг түүнд огтхон тайлбарлаж өгөөгүй. Тэгтэл тэрээр сүүлийн долоо хоногт хийсэн нүглээ огтхон ч түгдрэхгүй тоочиж байлаа... 

	Манай тэндхийн нэлээд хөрөнгөтэй айлын хүү Отто Мэк энх тунх яваа, төрүүлсэн эцгээ шалавхан нас барахыг бурханд даатган мөргөж байлаа.

	Нууц юм болгон миний өмнө дэлгэгдэв. Одоохондоо сүм хийд маань хүчтэй салхинд эс цохигдон бурхан өршөөлт хий бидний гарт байгаа үед эргэл мөргөлчин улам улам олширсоор байна. Бидний багш Есүс Христийн гэгээн дүр дотроос сүм хийдийн дүрс тодорч байна. Би дахин номнолын индэр дээр гарч сүсэгтэн олонд хандан манай хөөрхий муу сүм хийдийг мөнхөд жаргуулж байдаг ид шидэд шүтэн баясахыг уриаллаа.

	Мөргөлчид гайхаж биширчихсэн, зовж арчаагүй болчихсон сүмээс гарч байлаа. Хэсэг мөргөлчин хаалганы дэргэд намайг наманчлан хүлээж байлаа. Номнол маань надад тун сонин хачин санагдаж, түүний үр дүнг ч би гайхав. Гэгээн бурхны дүрийг мөргөлчин бүр олж харжээ. Тэгэхдээ хүн бүр оюун сэтгэлийнхээ дотоод эрэлт шаардлага, боломж нөхцөлийнхөө дагуу л харсан байв.

	Гэгээн бурхан маань Гладбахын тойргийн прокурортой ялгахын аргагүй адилхан хиймэл том гозолзсон сахалтай баруун гараараа зүүн гараа зогсоо чөлөөгүй маажсан дүртэй харагдлаа гэж ноён Тукк мөргөл дээр дотноор ярьж байлаа.

	Хадам эгч, чалчаа сүсэгтэн авгай нь хожим хойно санваартан болох байсан учир энэ бодол надад тун болгоомжтой болсон юм. Машин худалдах зарим худалдааны ажиллагааг хуулийн үүднээс авч үзвэл тэр болгоныг хүлээж аваагүй гэдгийг надад мэдэгдсэн байлаа.

	Бурхан гэгээн маань эм найруулагчийн гэргийд, түүний ярьсан хэлснийг дуртайяа сонсож, сахлаа илбэн суугаа хөгжилтэй өвгөн болж харагджээ. «Таны өмнө байсан Зигбан хамба шиг тийм эелдэг зөөлөн хүн харагдсан!» гэв. Санваартан хүний нэрд харш явдлаар мөргөлчин хүүхдүүдийн хэл аманд орооцолдсон миний өмнөх Филипп Зигбан хамбатай манай ариун бодь бурхан яасан ч адил байж болохгүй гэж тэр хөөрхий эмэгтэйд хэлээд яах вэ гэж би шийдсэн юм.

	Олон тооны залуу, манай Есүс бурхныг харсан гэж зөвшөөрч байлаа. Нэртэй, нэртэй кино жүжигчидтэй зүс царай адил янагийн бурхан дар эх бурхныг тойруулан сууж харагдсан нь тэдний анхаарлыг ихэд татжээ.

	Номнолын үр дүнг эхлэн сонсоход сэтгэлд таатай биш л дээ.

	Тэгэхдээ ах дүүс та бүхний хэн нэг нь манай сүмд сэм орж амжсан сан бол, мөргөлчин олны гайхаж биширсэн нүдийг хараад лав манай католик сүм хийдийн гарт юутай хүчирхэг зэвсэг орсныг үзэх байсан!

	— Бурхан хараагүй хүн байна уу? гэж асуух чимээ гарлаа.

	— Тийм олон биш ээ... Энэ нь миний бэлтгэлээс шалтгаалсан байж болох юм. Тэгэхдээ би ч бурханд шүтэн мөргөлийг зогсоо чөлөөгүй анхааруулж байсан... 

	— Тэгвэл сүсэгтний нүднээ үзэгдэж буй бурхан жинхэнэ дүртэйгээ яаж төсөөтэй болж байна?

	— Бурхан гэгээнийг хүн өөрийнхөө бодсон дүрээр л тогтоодог юм гэж хамба хариулаад, одоогийн нарийн төвөгтэй нөхцөлд бид, хүмүүст бурхныг тэдний өөрсдийн нь бодсоноор нь, тэдэнд аль болох ойлгомжтой хэлбэрээр нь тогтоолгож болох юм. Бурхан гэгээний зарим нэг ерөнхий төрхийг тогтооход саад тотгор болохооргүй тийм чин санааны яриаг мөргөлчин олон хоорондоо ярилцах цаг ирнэ. Сүсэгтэн олны оюун санаанд бурхны дүрийг тоймлон ухаарах урьдчилсан бүхий боломжийг нэвтрүүлж тэднийг шашин номд аль болохоор ойр дотно болгоход манай сүм хийдийн зорилго оршино... 

	— Энэ юу вэ?! гэсэн шинэ холбооны толгойлогчийн дуу чангаар дуулдав. 

	(Карл бид хоёр радио хоолой руу чихээ ойртуулав).

	— Энэ хэний нохой вэ?.. Хамба аа, таны жанчин дор нуугдаад байна... Хэн нааш нь оруулав? гэж тэрээр хашхирлаа.

	— Наадах чинь доктор Меканикусын нохой.

	— Дуугүй бай! гэж огцом чангаар хашхиран хэлээд: — Тэр нохойг бариад ав! Ерийн нохой биш!.. Түүнийг шулмын тусламжтай хүн болгож хувиргаснаа хэрэгтэн Годар үхэхийнхээ өмнө хүлээсэн юм!.. Алив, буу аваад ал!.. Аа, муу золигийг бариад ав! гэв.

	Буун дуу гарч, хүний хөлийн чимээ түржигнэв. 

	Микрофоныг хэн нэг хүн шүүрэн авч чулуудав бололтой. Радио хоолой шаржигнан дуугарснаа чимээгүй болов... 

	Би доктор Меканикусынхаа царайг хартал, түүнд зориг шийдсэн байдал илэрхий байлаа.

	— Би эхлээд орхиё! Бэлтгэж байгаарай! гэж Карл өгүүлээд Альмагийн авчирсан пуужин гар бууг суга татав.

	Таван минут дотор хэчнээн олон юм болж, өнгөрдөг юм бэ?.. Болсон бүх явдлыг тэр чигээр нь тоочиход надад үнэндээ бэрх байна. Тасалгааны цонхоор Карлын буудсаныг санаж байна. Буудлага тун урагштай боллоо. Намайг хаалганы дэргэд зогсож байхад цонхны төмөр сараалжны завсраар пуужингийн цэнхэр туяа тэнгэрт тусаж харагдлаа. Харуул манааныхан чуулган болж байсан танхимд Альмаг барьж авах ажилд анхаарлаа хандуулсан бололтой. Биднийг байнга харгалзаж байдаг хуяг хаалга нээж: 

	— Танай тасалгаанд дуу гарав уу? гэж асуув.

	Би түүнийг шалавхан гэгч тасалгаанд чирч оруултал Карл орон дээр түлхэн унагаж барьж хүлээд аманд нь алчуур чихэв.

	Бид тасалгааны хаалгыг түгжээд байшингийн хонгилд гарлаа. Танхимд чимээ шуугиан үргэлжилсэн хэвээр. Хий дүүргэсэн гурван баллон ачсан хүнд төмөр тэргэн дээр Карл гүйж хүрэв. Хэрэгцээ тохиолдоход бэлэн байхаар багаа бэлтгээд бид төмөр тэргийг танхимын хаалга чиглүүлэн түрэв. Карлыг хоёр гараараа хүч мэдэн түрэхэд чулуун шалан дээгүүр төмөр тэрэгний дугуй түржигнэн дуугарна. Улам, улам хүчтэй түрэв. Манай «довтолгоо»-ны сүүлчийн түрэлтээр дөрвөн тонн шахам хүнд жингийн хүч танхимын хаалга мөргөж өрөөсөн хатавчийг нь цөм цохиж. Бид танхим дотор орлоо.

	Танхимын голд индэр харагдлаа. Зарим нь лам, зарим нь энгийн хар хувцас өмссөн үл таних гучаад хүн үймэлдэж, онхолдож унасан сандал хөглөрөн хэвтэж харагдана.

	— Нохой намайг зуулаа, зуулаа! Туслаач та минь, шалавхан! гэсэн аягүй муухай дуугарав.

	Индрийн тэндээс, пүрш дээрээс үсрэх мэт Альма дүүлэн гарч бидний хажуугаар хаалга руу тэмүүлэв. Тэнд байсан хүмүүс түүний хойноос ухасхийхэд Карл өндөр дуугаар: 

	— Битгий хөдөл! гэж хэлээд пуужингаараа дээш буудав.

	Дохионы пуужингийн цэнхэр очин цацраг бутран хаялав. Очит сум эсрэг талын хананд гурав, дөрөв халтичин тусаж, тал бүр тийшээ аймшигтайяа цацран унаж байлаа.

	— Та нар чинь «Загалмайтны цэргүүд» үү? гэж Карл тэднээс асуув.

	— Меканикус ээ! гэж холбооны толгойлогч дуу алдаад бидэн рүү урагшлан алхахад

	— Битгий хөдөл! гэж Карл давтан өгүүлээд пуужин гар буугаа дээш өргөн байж, — Юм мэддэггүй мунхгууд аа, сонс! Та нар бидний эрх чөлөөг хасаж, миний мэдлэгийг шашны гутамшигт хууран мэхлэх зорилгоор ашиглах гэж хичээж байгаа биз! Та нар бол хууран мэхлэгчид, юм мэддэггүй тэнэгүүд! Манай шинжлэх ухаан химийн түүхийг хэрэв та нар мэддэг бол түүний бүтээмж, ашиглаж, хэрэглэгч нь юутай хүчирхэг болсон үед ирээд байгааг ойлгох ёстой. Миний өвгөд дээдэс хамгийн бартаат бэрх замыг туулж өчүүхэн нэгэн хэсэг мэдлэг нэг бүрийн төлөө тэд амь насаа зориулж байлаа. Тэднийг хулгайлж, худалдаж, шашны шүүхэд аваачин тарчилгаж, олон арван жил чийгтэй битүү нүхэнд хорьж байсан. Тэдэнд байж болохгүй зүйлийг олж, шийдэж болохгүй юмыг шийд гэж тулгаж байлаа. Тэр цагт арьбис химичид л Ван, сүм хийдийн хомхойчуудын өчүүхэн хөлс шангаар чөлөөтэй амьдарсан болж байлаа. Тэгвэл одоо аугаа их ид шидийг бид бүтээгээд байна! Шантаршгүй зориг, цөхрөлтгүй хөдөлмөрөөр бүхэл бүтэн үе бүрэлдэн тогтлоо... Мэдлэгийн өчүүхэн горхи, хүчирхэг мөрөн болон хувирлаа. Баян ганганы зарц, тоогдож, мэдэгдээгүй тэгэхдээ бүр арьбис хими байсан хими гайхамшигт мэргэн шинжлэх ухаан болон хувирлаа. Ингээд аугаа их ид шидийг бүтээлээ!

	Түүний үр дүн бол дуураймал алтан ембүү биш, үнэлж баршгүй эрдэм мэдлэгийн эрдэнэсийн сан билээ. Хүн төрөлхтний түүхийн хамгийн аймшигтай үеүдийн дотроос сүрлэг догшин хорьдугаар зуун та нарын төлөө гарч ирэн ноёрхоогүй юм шүү! эрх ямба, албан тушаал, хөрөнгө мөнгө, хар аминыхаа цэнгэлийн төлөө та нарыг яахаасаа ч буцахгүй хүмүүс гэдгийг би мэдэж байна. Гэгээн ламтан та нар намайг хохироогоорой доо!!! Та нар насан туршдаа тарган цатгалан яв! Алив, Жак аа! гэв.

	Би шалавхан багаа өмсөөд баллоны чагтыг мултлав. «Бурхан өршөөлт хий» гарын алгыг алгадан гадагш цоргин урсав. Хэдэн мөчийн дотор өөдгүй этгээдийн дайвалзан ганхаж буйг бид харлаа. Тэд Меканикусын сүүлчийн үгийг санаж амаа тамшаалан, шүдээ хавирч өөрийн эрхгүй шалан дээгүүр гулдайн хэвтлээ.

	Бид төмөр тэргийг гэдрэг түрж байшингийн хонгилд гарлаа. Карл зам зуураа хэд хэдэн баллон онгойлгож бид болгоомжтой гэгч хашаан дотор гарлаа. Хий сүмийн орчинд бүрэн тархаж амжсан бололтой. Бүрэн зэвсэглэсэн хоёр лам өвдөг нугалан сууж, бие биеийнхээ нүүр амыг илбэн инээлдэж суулаа. Хүнд баллон мөрөн дээрээ тавьсан биднийг дэргэдүүр нь өнгөрөхөд тэр хоёр «ажилдаа» самгардаад огт анзаарсангүй ээ, гараар хийсэн багийн бяцхан нүхээр цэвэр агаар олигтой орохгүй тул амьсгаалахад бэрхтэй байлаа. Карл маань хүн алах чадалтай цахилгаан гүйдэл бүхий төмөр торонд тулж очоод өмнөө урт нарийн баллон барьж зогслоо. Дараа нь баллоноо цахилгаан гүйдэлт төмөр тор луу түлхээд өөрөө гэдрэг ухрав. Баллонд цахилгаан гүйдлийн оч тусан гялалзаж, өндөр хүчдэлт өргөст торон утас тас идэгдэж гарц чөлөөтэй боллоо... 

	Бид баллоноо газраас салгалгүй болгоомжтой гэгч хөдөлгөн сүм байрласан бяцхан гүвээний хэвгий рүү өнхрүүллээ. Бид зам байхыг харлаа. Түүний хажуу талын өндөр бутан дотор суудлын машин зогсож байв.

	Бид баллоноо өнхрүүлээд, өөрснөө уруудав. Карл машины жолооны ард шалавхан сууж, цардмал замын мушгиаг дагуулан хөдөлгөлөө. Эргэн хартал Альма маань бидний хойноос харайлган ирж яваа харагдлаа. Бид салаа замын бэлчир дээр ирж түүнийг суулгаад багаа тайлав... 

	 

	 

	— III —

	Бид тал хөндийд ороод, өтгөн манан дотор хучигдаж эхлэхэд Карл машинаа зогсоов. Цагаан голдуу үхэр сүрэг тайван бэлчиж яваа нь манан дундаас үзэгдэнэ. Бэлчээрээсээ оройтон буцаж яваа тосгоны үхэр сүргийг харахад энх төвшин амгалан тайвны шинж илтэд тодорно. Арваад минут хэртэй явж байтал манан арилж эхлэв. Гэнэт замын хоёр талаар олон баг цэрэг жагсан зогсож байгаа харагдлаа. Тэдний нэг хэсэг биднийг тосон айсуй нь эзэмшлийн цэргийнхэн мөн болох нь танигдлаа... Харийн холбооныхны аймшигт талхинаас чөлөөлөгдөхөд бидэнд тусалсан тэр хүмүүс бол бидний найз нөхөд мөн! Альма бидний захиаг эдэнд атгуулсан байх нь!.. 

	Бид тэднийг ажиглан зогслоо. Тэр хэсэг баг цэргийг ачиж ирсэн бололтой машинууд хол биш зогсож байгаа нь харагдлаа.

	— Бидний танил нохой! Хуучин танил маань! гэж тэдний нэг нь бидний машинд дөхөж ирээд дуу алдав.

	— Бид та бүхний тусалсан явдалд баярласнаа, илэрхийлье! гэж Карл машинаас буунгуутаа өгүүлэв.

	Ахмад цолтой бололтой нэг офицер надтай нахилзан мэндлээд гараас минь пуужин гар бууг авч шивнэн: 

	— Та машинаасаа бууж үз. Энд суугаад хэрэггүй!.. гэж өгүүлээд цагаа харснаа: — Цаг нь арай болоогүй байна. Гэсэн ч... Бид аюулаас биеэ хамгаалах хэрэгтэй шүү дээ... гэв. Тэрээр сүүлчийнхээ өгүүлбэрийг өөр тийш харж байж хэлсэн авч, би сайтар сонссон билээ.

	Ахмадыг ямар нэг үг өндөр дуугаар хэлэхэд офицерууд биднийг тойрон цуглав. Тэдний дотор нэг генерал байж билээ. Түүний хээрийн өмсгөлийн дуулга дээр мөнгөлөг өнгөтэй гурван одон гялалзаж байсан юм сан. Генерал Альмад хандан сахар өгсөн боловч түүнийг нь авсангүй. Манай Альма дандаа л тийм ухаан сэхээтэй байдаг л даа!..

	— Меканикус гэдэг чинь та юу? Тантай танилцах болсондоо би баяртай байгааг болгоох биз!.. Аа, энэ баллон дотор таны хийн зүйл байгаа хэрэг үү? Хэрэв үнэхээр л мэдрэлийн талд үйлчилдэг хий юм бол надад хэрэгтэй! гэж генерал хэлэв.

	— Цаг зуурхан сохолдог юм, генерал минь! гэж ахмад тайлбарлав.

	— Сохруулдаг л хэрэгтэй... Хэрвээ немец хоронд эс бууж өгвөл таныг бид алт мөнгөөр хучих нь мэдээж. Аа тийм! Сүүлийн үед бидэнд юм болгон хэрэгтэй болоод байгаа! Одоо энд... Энэ газар ирээд байгаа... Түүнийг юу гэж... 

	— Европт шүү дээ, генерал аа гэж ахмад хажуугаас нь хэлж өглөө.

	— Яриагүй, Европт шүү дээ. Сүүлийн үед би хэчнээн ч газар орноор явав даа!.. Ноёд оо, ийм хийн зүйлтэй зам зууртаа дайралдана гэдэг ёстой гайхамшигтай хэрэг. Устөрөгчийн зэвсэг гэдэг бол бүгдийг устгаад хаячихна! Бактериологийн зэвсэг хүнийг устгалаа ч гэсэн завод, зэр зэвсэг гэхчлэн онц чухал зүйлийг үлдээнэ... 

	— Гэрийн тавил хэрэглэлийг бас, генерал аа.

	— Үнэхээр тийм, танд баярлалаа... Харин мэдрэлийн хор хүнийг амьд үлдээж зөвхөн цаг зуурхан л сохолно гэнэ ээ!? Хүн бол одоо үед үнэтэй зүйл, хүн чадна... Юу чаддаг вэ?..

	— Ажиллаж чадна, генерал аа.

	— Үнэхээр тийм, ажиллана... Шал дэмий хэрэг ээ дээ! Хүн худалдаа хийж чадна. Энэ л гол нь шүү дээ, ноёд оо! Янжуур, шатахуун... тийм... тийм юм худалдан авч чадна.

	— Консерв худалдан авч чадна, генерал аа.

	— Тийм ээ, тийм! Ноён Меканикус бол суут хүн юм! Энэ талаар эргэлзэх юм ер алга! Бид таны бүтээсэн хийг туршина. Тэгэхдээ энд биш. Харин та юу гэж бодож байна? Ноён Меканикус аа!.. 

	Карл багаа өмсөж, хийн чагтыг нээ гэж надад ширүүн гэгч тушаав. Альма ч амандаа хий шүүгч зуулаа. Альма ер нь биднийг хий гаргах бүрийг андахгүй мэддэг билээ.

	— Ямар гайхамшигтай харагдаж байх юм бэ!.. гэж генерал хэлээд, — Би харж байна! Ээ юу ч харахаа байчихлаа! Миний дуулга дээр шинэ мөнгөн од нэмэгдэн тодроод ирлээ... Надад талархаж үзээч!.. гэв.

	Түүний үг машины моторын дуунд замхран дарагдав. Намайг нэг сэргэх нь ээ замын хажуугаар хөдөө тосгоны намхан хашаа, байшин жирэлзэн өнгөрч харагдав. 

	Карл машинаа тун анхааралтай жолоодож явлаа.

	— Карл аа, чи тун догь юм хийлээ шүү! гэж миний хэлэхэд, Меканикус хэсэг дуугүй явснаа дараа нь: 

	— Манай отрядад явж байсан орос нөхөр Сычиковыг чи одоо санаж байгаа биз? Бид түүнийг Жорж гэдэг байсан гэж асуув.

	— Орос ангийн уу? Саналгүй яах вэ гэхэд,

	— Жорж ийм байдлыг чонын амнаас гарч барсын аманд орох гэж нэрлэдэг байж билээ хэмээн тэрээр өгүүлэв.

	Өглөө эрт бид машинаа зогсоов. «Машинаасаа буу. Наана аа суугаад хэрэггүй... Цаг нь арай болоогүй байна. Гэсэн ч...» гэж ахмадын хэлсэн үг миний санаанаас огтхон ч гарахгүй байлаа. Тэр ахмад ер нь юу гэж хэлэх гэсэн юм бол? Тэд яах гэж өөрсдийгөө аюулаас хамгаалах болов? Өөрсдийнх нь өгсөн машиныг ашиглаж, тэдний хязгаарласнаас илүү эрх чөлөө олоод авчих нь гэж биднээс эмээсэн байж болох оо доо. Бид ч машиныг нь ашиглаж, тэднээс холдож амжлаа.

	— Карл машинаа зогс оо! Нэгжлэг хийх хэрэгтэй байна гэж би хэллээ. Бид машинаа хажуу тийш нь харуулж, сайтар ажиглаад сэжигтэй юм олж илрүүлж эс чадлаа.

	— Чи тэсэрдэг бөмбөг байж дэлбэрэх вий гэж айгаад байна уу? гэж Меканикус надаас асуулаа.

	Би, Альмаг дуудаад цагаа чагнуулж үзүүлээд: 

	— Альма аа! Иймэрхүү янзын дуу ол! Сонсож байгаа биз. Чак, чак гээд байгааг нь... эрж ол! гэв.

	Альма тэр дороо машин дотроо юм нэгжин эрснээ суудлын ширэн бүрээсийг маажилж эхэллээ. Бид тэр суудлыг ховхлон авч, нойтон өвсөн дээр хаяв. Би суудал доогуур гараа шургуулж, жижигхэн бортого дайралдахад нь гадагш гаргаж ирлээ. Түүний гадарга дээрх цагаан зурааснаа нарийн хар зүү бараг л хүрч байгаа харагдлаа. Карл бортогыг чихэндээ барьж чагнав. Тэр зүйлийн амьсгалын цохилтыг би ч гэсэн сайтар сонсож байлаа. Карл, нэгэн төгөл модноо дөхөн очиж түүнийг хол гэгч шидэх санаатай далайж байгаад шидлээ... Бортого ойролцоох нэг мод онож эргэн ойж их дуу гаран тэсрэлт болов. Гүйж хүртэл Карл маань ухаангүй болчихсон хэвтэж байлаа...

	Ойролцоох тосгоны настайвтар мэс засалч миний учир тойм муутайхан ярианаас зайлсхийж, Карлын цээжин дэх цус туслахын төдий байгаа хэдэн бяцхан шархыг анхааралтай үзсэнээ, мэс засал хийх шийдвэр өглөө. Мэс засал хоёр цаг хагас үргэлжиллээ. Хүлээн авалтын бүрэнхий тасалгаанаа би аль ч учраа олохгүй суув. Мэс заслын ажилд туслалцаж байсан сувилагч эмэгтэй Карлын биеэс түүж авсан бөмбөгний цусанд норсон хэлтэрхийг алчуурт боож авчрав.

	Духан дээгүүрээ хөлс бурзайлгасан эмч гарч ирээд тамхиа уугиулан надад хандаж:

	— Тэр хүн таалал төгслөө. Амийг нь аврах гэж би үнэн голоосоо зүтгэлээ шүү! гэж хэлэв.

	Мэс засалч ширээн дээр байсан бөмбөгний хэлтэрхийг бодлого болон чимхэлж байснаа хоёрын зэргийг надад ойртуулан харууллаа.

	— Би гэдэг хүн чинь Варшав, Воронежийн дэргэд райхын (эзэнтний) шархадсан цэрэгт мэс засал хийж явлаа. Бас Африк, Бенгазад ахлагч мэс засалчаар ажиллаж байлаа. Энэ завсар хэчнээн олон бөмбөг сумын хэлтэрхий түүв дээ, байз! Найз минь бүхэл бүтэн уул гэсэн үг! Гэхдээ ийм хэлтэрхий ер үзсэнгүй. Талийгаач хүн, зугаалж яваад санамсаргүй тэсрэх бөмбөг дээр гишгэчихлээ гэж та надад хэлж байсан байх аа? Би ер нь итгэхгүй байна! Тэрээр хэдий амьд байсан боловч бие махбод нь даанч сул байсан юм. Түүнд, надад туслахын төлөө тэмцэх хүч тэнхээ даан ч алга байсан юм. Витамины зүйл бүрэн дутагдсан хүн зугаалж яваад бөмбөгөн дээр гишгэж миний урьд өмнө үзэж дуулаагүй бөмбөгний хэлтэрхийд өртөгдсөн хэрэг байх нь! Урьд өмнө үзэж сонссон удаагүй! гэж эмч өгүүлэв.

	Мэс засалч хэлтэрхийг өргөн том алгаадаа хавиралдуулан атгаж байснаа босож харилцуурын утсыг шүүрэн авлаа. Би ч өөрийн эрхгүй, бүх хүчээ шавхан тасалгаанаас яаран гарав.

	Карл Меканикусыг дараагийн өглөө нь оршуулж билээ. 

	Түүнийг би тэртээ холоос хашааны цаанаас л зөвхөн харж байсан юм. Шарилыг миний танил мэс засалч, бас нэг лам хоёр даган явж билээ. Тэд дэргэд нь зогсож буй Альмаг огтхон ч анхаарсан шинжгүй хоорондоо удтал ярилцлаа. Тэд ч явлаа. Би ч хашаа давж дотогш орлоо.

	Чийгтэй зөөлөн газар хөлөн дор балбалзана.

	Меканикусынхны удмын сүүлчийн химичийн шарилыг өнгөлөг ногоон ширгээр бүрхэн булжээ. Шарилын дэргэдээс Альмаг тун их зовж байж зайлууллаа. Нохой маань арын суудалд суув. Тэгээд бид хэрэн тэнэх ажилд орж билээ.

	Би хөдөлгөөний дүрэм горим ч хайхрахаа больж юу ч бодож санахгүй цардмал, хөдөө замаар ээлжлэн давхисаар байлаа... Хаана намайг барьж зогсоох гэнэ тэнд баллоноо онгойлгож хий гаргаж яван явсаар овоо чиг барилтай болж ирэв. Би зүүн тийшээ, дандаа л зүүн тийшээ яваад байлаа!

	Хаалт боомт бүрийн дэргэд намайг буудлагаар үдэж, би ч хийнийхээ чагтыг мултлаад цааш хөдөлдөг байлаа... 

	— Одоохон энэ тэмдэглэлийг бичиж дуусаад нэг юм уу, хоёр цаг болсны дараа би Зөвлөлт оронд хүрсэн байх болно. Би тэр тухайгаа Меканикусын өдрийн тэмдэглэл бичигт хавсаргах болно. Миний эх орныг фашистын булаан эзлэгчдээс чөлөөлсөн орон бөгөөд мунхаг бурангуй, цусанд дуртай дайнчид, католик шашны лам нарын бузар гарт намайг оруулахгүй, Зөвлөлт Холбоот Улсад орогнон байхыг би хүсэх болно. Бид цаашид тэмцэнэ! Бид цаашид тэмцэх болно!..» 

	 

	гэжээ.

	Халуун савнаас гарсан хуудаснууд дээрх тэмдэглэлийн зүйл үүгээр төгслөө.

	Машин нь яачхаад, Фрезер нас эцэслэв ээ. Машин юм мөргөх үед баллоны ам нээгдэж хийн зүйл Фрезерийг хордуулж гэж Клименко үзлээ. Альма түүнд баг зүүлгэх гэж оролдсон боловч, нэгэнт хожимджээ... 

	Өнөө өглөө эрт Клименко манайд ирлээ. Фрезерийн үйлдсэн зураг төслийн дагуу тэрээр нохойн «дуу хоолой»-н хэрэгсэл эвлүүлэн хийж эхэллээ. Альма дэргэд нь түүнийг ажиглан оцойн суухдаа, чухам юу хийж буйг нь ойлгож байж билээ.

	Альма тэсэж ядахдаа хүзүүвчнийхээ төмөрлөг товруугаар дууны хэрэгслийн авцалдаанд хүргэтэл тасалгаа дотор шаржигнах авиа гарлаа. Тэр дуу Альмад төдий л таалагдсангүй. Тэрээр «За түргэлээрэй!.. Удах уу?» гэсэн шиг хөлөө сэгсрэн хөдөлгөж байлаа.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Германчууд (ЦБ)




	[←2]
	 Фланменган — фланмандын үндэсний үзэлтэн, Валлончуудыг талархаж, үндэсний хямралдааныг дэвэргэсэн францын чиглэлийнхнийг дэлхийн нэгдүгээр дайны дараа 1914—1918 онуудад Бельгийн засгийн газар дэмжиж байлаа. Гитлер «герман бага үндэстнийг дэмжих» нэрийдлээр фланмандын үндэсний үзэлтний хөдөлгөөнийг ашиглахыг оролдож байлаа. Гэвч Фланмандчууд «авран хамгаалагчийнхаа» үнэн нүүр царайг удалгүй үзсэн ажээ




	[←3]
	 Балончууд болон фланмандчууд Бельгийн өмнөд хэсэгт нь орших баллон хүмүүс хэл соёлоороо хойд францынхантай ойролцоо, хойд хэсэгт нь орших фланманд хүмүүс германы баруун хэсгийнхний онцлог хэлээр ярилцдаг билээ




	[←4]
	 Рексистүүд — бельгийн фашистууд, Бельгийн ард түмэн фашистын булаан эзлэгчдийг үнэн голоос үзэн яддаг байлаа. Гитлерчүүд эзлээд байх үед хүртэл тэд хурал цуглаанаа немец цэргээр хамгаалуулж байж хийдэг байжээ




	[←5]
	 Брэдли Омар – хоёрдугаар дайны үед Европт байлдаж байсан америкийн «хүчээр довтлох арми» гэгчийн 12 дугаар бүлгийг захиран командалж байсан генералын нэр




	[←6]
	 Монтгомер бол английн дивизийг командлан захирч явлаа. Тэд хоорондоо тохиролцдоггүй хүнд хүчир үүргийг бие бие рүүгээ түлхдэг байсан нь англи, америкийн цэргийн хамтын үйл ажиллагаанд үлэмж их төвөг учруулж байжээ




	[←7]
	 Пьерлогийн засгийн газар — Католик шашинтан, Пьерлогоор толгойлуулсан Бельгийн хөрөнгөтний засгийн газар. Бельгийг немецийн фашистын булаан эзлэгчдээс чөлөөлөгдсөний дараа АНУ, Английн тусламжтай Пьерло, эсэргүүцлийн хөдөлгөөнд оролцогчдыг мөрдөн хавчиж эхэллээ. Улмаар эх орончид харгис цагдаа нарын хооронд зэвсэгт мөргөлдөөн гарсан билээ




	[←8]
	 Мильер — францын үндэсний хурлын Парисын депутат хүн. Парисын коммун дарагдах үеэр түүнийг буудан алсан аж. Яргачин Тьерийн гар хөл бологчдын нэг Жюль Фаврын хуурамч гутамшигт хэргийг баримтаар нотлон илчилсний учир Мильерийг цаазалсан билээ. Мильерийн эрэлхэг зоригийг яргачид хүртэл гайхжээ




	[←9]
	 Кампанелла Томмазо (1568—1639) — Италийг Испаны дарлалаас чөлөөлөхийн төлөө тэмцэгч. Энэ хүн хорин долоон жилийн турш чийгт гянднаа хоригджээ. Шоронд хоригдож байхдаа тэрээр "Нарны хот" гэдэг ном бичсэн юм. Хувийн өмчийг устгаж, нийгмийн тэгш биш байдлыг арилгахыг Кампанелла эрмэлзэж байв. Хөдөлмөр хүн бүрийн хүндтэй зүйл, дотоод хэрэгцээ болсон нийгмийг тэрээр дүрсэлж байсан юм




	[←10]
	 Рабле Франсуа (1494—1553) — дахин сэргэлтийн үеийн францын хамгийн гайхамшигт дурсгал болон үлдсэн «Гаргантюа Пантагрюэль хоёр» гэдэг роман бичсэн Францын аугаа их зохиолч




	[←11]
	 химийн будгийн зүйл




	[←12]
	 Лев Александрович Чугаев (1873—1922) — зөвлөлтийн химийн ухааны нэрт эрдэмтэн, дэцийн тоо чанарыг тодорхойлж өгдөг урвалын эд нээсэн хүн билээ. Тэр нь Зөвлөлт Холбоот Улсад цагаан алтны үйлдвэр байгуулахад чухал үүрэг гүйцэтгэжээ




	[←13]
	 будаг, тэсрэх зүйлд хэрэглэгдэх химийн бодис




	[←14]
	 Абсорбц — Зарим хатуу биеийг хий шингэн болгох арга




	[←15]
	 Лоиола Игнатий — иезуичуудын холбоог үндэслэгч «Хонь шиг номхон, эсвэл могой шиг хортой бай!» гэж холбооныхоо гишүүдэд сургадаг байжээ. Иезуичууд бол Европ болон Америкийн ард түмний эсрэг олон тооны бузар явдал үйлдэж байлаа. Иезуичууд гэдэг бол католик шашны нэгэн төрлийн холбоонд оролцогчдын нэр юм (орчуулагч)

